
Aallaqqaasiut 
Inatsisartut 2022-mi upernaakkut ataatsimiinneranni Demokraatit sinnerlugit Inatsisartuni ilaasortaq 

Nivi Olsen imatut siunnersuuteqarpoq: "Inatsisartut aalajangiiffigisassaattut siunnersuut, 

Naalakkersuisut peqquneqassasut suleqatigiissitamik pilersitsissasut Kalaallit Nunaanni 

filmiliortartut silarsuaata qanoq nukittorsarsinnaaneranut innersuussuteqartussanik. Naalakkersuisut 

sapinngisaq tamaat suleqatigiissitami attuumassuteqartut peqataatissavaat. Siunnersuutit UPA 2023-

mi saqqummiunneqassapput." (UPA2022/75). 

Kultureqarnermut, Ilisimatusarnermut Ilageeqarnermullu Ataatsimiititaliap siunnersuutip 

aappassaanik suliarineqarnissaanut isumaliutissiissutimini nalunaarutigaa suleqatigiissitamut 

tigussaasunik atugassaqartitsisoqarnissaanik ataatsimiititaliaq kissaateqanngitsoq, 

naatsorsuutigaluguli suleqatigiissitat tigussaasunik inassuteqaatiliortarnissaannut 

tunngavissiisussamik Naalakkersuisut filmiliortartunik suleqateqarlutik sinaakkusiussasut. 

Ataatsimiititaliamilli oqaatigineqarpoq suleqatigiissitami immikkut soqutiginarsinnaasunik 

makkunannga sammisaqartoqassasoq:  

- Filmiliortarneq pillugu inatsimmik suliaqarnissaq  

- Filminstitutimik pilersitsineq  

- Filmkommissærimik atorfinitsitsineq  

Naalakkersuisut Inatsisartut aalajangiinerat tunngavigalugu suleqatigiissitanik pineqartumut 

soqutigisalinnik pilersitsisimapput. Suleqatigiissitat Inatsisartut aalajangigaat kiisalu 

ataatsimiititaliap inassuteqaatiliornermi isumaliutissiissutaa tunngavigalugit Kalaallit Nunaanni 

filmiliortarnerup qanoq nukittorsarneqarsinnaanera sammisimavaat. 

Nassuiaasiornermi matumani siunertarineqarpoq eqqumiitsuliornermut kulturimullu tunngasutigut 

malittarisassanik atuuttunik allaaserinnittoqarnissaa, tassani filmiliortarnermut ilaatigut 

tunngavissaqarmat, Kalaallit Nunaanni filmiliornissamut pisortanit tapiissutit aamma 

filmiliortarnerup ullumikkut aaqqissuussaaneranut nassuiaaneq. Tamatuma saniatigut Kalaallit 

Nunaanni filmiliornermik ingerlatsineq qanoq nukittorsarneqarsinnaanersoq pillugu suleqatigiissitat 

inassuteqaataat issuaaffigineqarput. 

Naalakkersuisut erseqqissaassutigissavaat nalunaarusiami najukkani radiukkut tv-kkullu 

aallakaatitsisarfiit KNR-ilu pillugit nassuiaammi ilanngunneqanngimmata, nassuiaammi Kalaallit 

Nunaanni filmiliortarnerup nukittorsarneqarnissaa pineqarmat, tak. aalajangiiffigisassatut 

siunnersuut (UPA2022/75).  

Suleqatigiissitap katitigaanera  

Ilinniartitaanermut, Kultureqarnermut, Timersornermut Ilageeqarnermullu Naalakkersuisup 

suleqatigiissitami uku ilaasortassatut toqqarsimavai:  

- Malik Kleist, Filmiliortarfik   

- Peter Jensen, Inuk Media  

- Inuk Jørgensen, nunani avannarlerni filmiliornermut ilinniarfimmi ilitsersuisoq/ forstanderi  

- Tina í Dali Wagner, Savalimmiuni filminstitutimi pisortaq  

- Klaus Georg Hansen, Film.gl 

Suleqatigiissitat katillugit arfineq-marloriarlutik ataatsimiissimapput suliatillu ulloq 10. januar 2023 

naammassisimallugit. Ataatsimiinnerit najuulluni internetikkullu ingerlanneqarsimapput.  

Ilinniartitaanermut, Kultureqarnermut, Timersornermut Ilageeqarnermullu Naalakkersuisoqarfik 

suleqatigiissitanut allattoqarfiuvoq.     

1. Filmiliornissamut inatsisitigut tunngavigisaq  
Nassuiaasiornermut matumunnga atatillugu eqqumiitsuliornermut kulturimullu tunngatillugit 

inatsisit atuuttut tunngavigineqarput. Eqqumiitsuliornermik ingerlatsineq pillugu Inatsisartut 

inatsisaata nr. 11. 6. juni 2016-imeersoq, Inatsisartut inatsisaat nr. 25, 28. november 2019-

imeersumi allanngortinneqartumi filmiliortarneq tunngaveqarpoq (Eqqumiitsuliornermik 

ingerlatsineq tamassuminngalu siammarterinermut aningaasaateqarfimmik tapiissutinik 

aqutsisussamik pilersitsinissamut inatsisitigut tunngavissat).    

 

Tassunga ilanngullugu kultureqarnermik sunngiffimmilu ingerlatanut inatsisitigut tunngaviit 

misissorneqassapput, tassa nuna tamakkerlugu peqatigiiffinnut suliniaqatigiiffinnullu 

tapiissuteqarnissamut tunngavik tassani tunngaveqarmat. Tamatuma saniatigut Naalakkersuisut 

akisussaaffigisaat tapiissuteqarnissamut periarfissat allat eqqaaneqassapput, tassa Danske Spilimiit 

aningaasat - ilaatigut tamanna pillugu qinnuteqarnerup kingorna siunertanut tamat iluaqutissaannut 

atorneqartartut. Aamma nunami nunallu avataani allatigut tapiiffigineqarsinnaaneq ilanngullugu 

sammineqarpoq.   

Ataani eqqumiitsulioriaaseq "filmiliorneq" qitiutillugu inatsisitigut tunngavik filmiliortartullu 

aaqqissugaanerat nassuiarneqarpoq.   

1.1 Eqqumiitsuliornermik ingerlatsineq pillugu Inatsisartut inatsisaat 

(Eqqumiitsuliorneq pillugu inatsit) 

Eqqumiitsuliorneq pillugu inatsimmi immikkoortut pingaarnerit marluk isiginiarpai. Siullermik 

eqqumiitsuliornermik ingerlatsineq aappaattullu innuttaasut eqqumiitsuliornermik ingerlatsinermut 

periarfissaqarnissaat.  

 

Eqqumiitsuliorneq pillugu inatsimmi eqqumiitsulioriaatsit makku ilaatinneqarput, tak. § 1,  

pineqartullu tassaapput: 1) Illussanik titartaaneq, 2) Assilissanik eqqumiitsuliorneq, 3) Filmiliorneq, 

4) Assassukkanik eqqumiitsuliat ilusilersuinerlu, 5) Atuakkiorneq, 6) Nipilersorneq aamma 7) 

Isiginnaartitsineq.  

Eqqumiitsulioriaatsit ataasiakkaat nassuiaasersorneranni "filmiliorneq" § 1, imm. 5-imi imatut 

nassuiaaserneqarpoq: "Eqqumiitsulioriaatsimut filmiliornermut atatillugu pineqarput filmiliat 

suulluunniit qanoq immiunneqarnerat saqqummersinneqarnerallu apeqqutaatinnagit, taakkununnga 

ilanngullugit filmit assineersut videogrammillu, TV-kut aallakaatitat pinnagit".  

1.1.1 Akisussaaffiit suliassallu agguaannerat  

Naalakkersuisut Kalaallit Nunaanni eqqumiitsuliornermik ingerlatsineq aamma kalaallit 

eqqumiitsuliaat nunani allani siuarsassavaat, sapinngisamillu innuttaasut annertuumik 

tamatigoortumillu kalaallit eqqumiitsuliaannut nunanillu allanit eqqumiitsuliornikkut ingerlatanut 

periarfissaqarnissaat qularnaassallugu.  

Kommunalbestyrelsit kommunini eqqumiitsuliornermik ingerlatsineq siuarsassavaa sapinngisamillu 

innuttaasut annertuumik tamatigoortumillu kalaallit eqqumiitsuliaannut nunanillu allanit 

eqqumiitsuliornikkut ingerlatanut periarfissaqarnissaat qularnaassallugu.  

Naalakkersuisut akisussaaffiat taamaalilluni Kalaallit Nunaannut tamarmut atuuppoq, 

kommunalbestyrelsilli akissussaaffiat kommuniinnarnut atuulluni. Naalakkersuisut 

akisussaaffiannuttaaq ilaavoq kalaallit eqqumiitsuliaasa nunani allani siuarsarnissaat.  

Pisussaaffiit qanoq maleruarneqarnissaannik aalajangersakkanut atatillugu Naalakkersuisut 

eqqumiitsuliornermik ingerlatsinermut tamatumalu saqqummiunneranut tapiinissamut 

pisussaaffeqarput, kommunalbestyrelsillu taamatut pisussaaffeqaratik. Taamaattoq 

kommunalbestyrelsit aningaasatigut tapiissuteqarnissamut aamma eqqumiitsuliornermik 

ingerlatsinermik saqqummiinermillu allatut kaammattuinissaminnut periarfissinneqarput.  

Kommunalbestyrelsit pisussaaffigaat init sinaakkutissallu tigussaasut allat naapertuuttut 

pissarsiarinissaat peqataaffigissallugu aamma init sinaakkutissallu tigussaasut allat 

atugassanngortissallugit. Naalakkersuisut taama pisussaaffeqanngillat, kisiannili tamatumunnga 

peqataasinnaallutik. Aammattaaq Naalakkersuisut suliamut atatillugu siunnersuinermik 

neqeroorsinnaapput, aamma ilinniarnerit, ingerlaqqilluni ilinniarnissat ilinniagaqqinnissallu 

naapertuuttut neqeroorutigisinnaallugit. 

1.1.2 Ingerlatsineq tapiiffigineqarsinnaasoq tapeeriaatsillu  

Ingerlatsinermut tapiiffigineqarsinnaasut tapeeriaatsillu pillugit aalajangersakkat marlunnut 

avinneqarsimapput. Siullertut pineqarput sinaakkutissat tigussaasut, aappaattullu pineqarlutik 

eqqumiitsuliornermik ingerlatsineq tamatumalu saqqummiunnera.  

 

Sinaakkutissat tigussaasut  

Naalakkersuisut aamma kommunalbestyrelsit illut inillu eqqumiitsuliornermik ingerlatsinermut 

imaluunniit eqqumiitsuliornermik ingerlatsinerup saqqummiunnissaanut atorneqartut 

sanaartornerinut, nutarternerinut ingerlannerinullu tapiissuteqarsinnaapput, tamatumunnga 

ilanngullugit init saqqummersitsiviit, filmertarfiit, isiginnaartitsisarfiit, init sungiusarfiit aamma 

ataatsimiittarfiit katersortarfiillu. Kommunalbestyrelsi allalluunniit illut, init sinaakkutissallu 

tigussaasut allat eqqumiitsuliornermik ingerlatsinermut imaluunniit eqqumiitsuliornermik 

ingerlatsinerup saqqummiunnissaanut atomeqartut sanaartornerinut, nutarternerinut 

ingerlannerinullu tapiissuteqarsimappata, Naalakkersuisut tapiissutit tamakkiisumik 

ilaannakortumilluunniit utertissinnaavaat.  

 

Illut, init sinaakkutissallu tigussaasut allat eqqumiitsuliornermik ingerlatsinermut imaluunniit 

eqqumiitsuliornermik ingerlatsinerup saqqummiunnissaanut atomeqartut sanaartornerinut, 

nutarternerinut ingerlannerinullu tapiisarneq pillugu Naalakkersuisut kommunalbestyrelsi 

isumasiorlugu malittarisassanik aalajangersaasinnaapput, tamatumunnga ilanngullugit akisussaaffiit 

suliassallu agguaannerat, tapiinissamut piumasaqaatit atugassarititaasullu, qinnuteqarnermi 

periusissat, naatsorsuutit kukkunersiuinerlu.  

Eqqumiitsuliornermik ingerlatsineq tamatumalu saqqummiunnera  

Naalakkersuisut kommunalbestyrelsilu makkununnga tapiissuteqarsinnaapput:  

1) eqqumiitsuliornermik ingerlatsinerup ingerlanneranut, tamatumunnga ilanngullugit angalanernut 

aningaasartuutit matussusernissaannut aamma ineqarnermut aningaasartuutinut,    

2) eqqumiitsuliorluni suliat inerisarnerinut suliarinerinullu, tamatumunnga ilanngullugit 

eqqumiitsuliornermik ingerlatsinermut atortussat aamma 

3) eqqumiitsuliornermik ingerlatat saqqummersinnissaannut siammaannissaannullu. 

Naalakkersuisut eqqumiitsuliornermik ingerlatsinermut saqqummiinermullu tapiinissamut 

malittarisassanik aalajangersaassapput, tamatumunnga ilanngullugit tapiiffigineqarsinnaasut 

killilersornerat, tulleriiaarinissamut piumasaqaatit, tapiissutit suussusii annertussusiilu, 

tapiinissamut piumasaqaatit, tapiinermi atugassarititat, qinnuteqaatinut piumasaqaatit, periusissat, 

allaffissornikkut aqutsineq aamma naammagittaalliorneq. 

Naalakkersuisut aamma kommunalbestyrelsit kalaallit eqqumiitsuliaannik pisiortorsinnaapput, 

takussutissatut katersugaateqalernissaq siunertaralugu aamma inissaq tamanit tikinneqartoq 

pinnersarumallugu.  

Tamatuma saniatigut Naalakkersuisut aamma kommunalbestyrelsit periarfissaqalerput inissap 

tamanit tikinneqartartup pinnersarnissaa siunertaralugu kalaallit eqqumiitsuliaannik 

inniminniinissamut imaluunniit suliaqartitsinissamut.  

Naalakkersuisut pisinnaatitaaffilerneqarput takussutissatut kalaallit eqqumiitsuliaannik katersugaatit 

pilersinneri, pinnersaaneq aamma eqqumiitsuliat suliakkiissutit pillugit malittarisassanik 

aalajangersaanissamut, tamatumunnga ilanngullugit takussutissatut eqqumiitsulianik katersat 

pilersinnerisa pisiortornerullu pisussaaffiit allat suut nassatarisinnaaneraat, soorlu 

aserfallatsaaliineq, piginnittuunermut tunngasut il.il.  

Tamatuma saniatigut Naalakkersuisut eqqumiitsuliortut suliaat pisortanut suliffeqarfinnullu 

saqqummersitassatut atukkiunneqarsimatillugit taakkununnga akissarsiaqartitsinissaq pillugu 

malittarisassanik aalajangersaasinnaapput. 

1.1.3 Eqqumiitsuliornermik ingerlatsinermut tapiinissamut tunngaviit  

Naalakkersuisut eqqumiitsuliornermik ingerlatsinermut tapiissutaat sallerpaatillugu nuna 

tamakkerlugu eqqumiitsuliornermik ingerlatsinermut aamma inuussutissarsiutigalugu 

eqqumiitsuliornermik ingerlatsinermut atomeqassapput. Kommunalbestyrelsit eqqumiitsuliornermik 

ingerlatsinermut tapiissutaat sallerpaatillugit najukkami eqqumiitsuliornermik ingerlatsinermut 

atomeqassapput.  

 

Eqqumiitsuliornermik ingerlatsinermut tapiissutit tunniunneqartassapput eqqumiitsuliornikkut 

pitsaassutsip piginnaaneqassutsillu nalilernerat tunngavigalugu. Tunngavik tamanna 

ilanngunneqarpoq erseqqissarumallugu tapiissutit tunniunneqartassasut eqqumiitsuliatut suliap 

nalilernera tunngavigalugu. Eqqumiitsuliatut suliaq nalilissappat pisariaqarpoq qinnuteqaatit 

suliarineranni aamma tapiinissamik aalajangiinermi naammattumik eqqumiitsuliornikkut suliamik 

piginnaaneqarnissaq.  

Tunngaviit qulaani pineqartut saniatigut Naalakkersuisut eqqumiitsuliornermik ingerlatsinermut 

tapiinerminni, sapinngisamik annertunerpaamik ilaatissavaat eqqumiitsuliornikut suleriaatsit 

saqqummeeriaatsillu amerlanerpaat § 1-imi eqqumiitsulioriaatsit taagorneqartut iluanniittut, 

eqqumiitsuliornermik ingerlatsineq eqqumiitsulioriaatsinik arlalinnik akimuisoq, 

eqqumiitsuliornermik ingerlatsineq meeqqanik inuusuttunillu peqataatitsisoq imaluunniit 

meeqqanut inuusuttunullu saaffiginnittoq aamma nunami tamarmi eqqumiitsuliornermik 

ingerlatsineq sumiiffinnut assiginngitsunut siammaassisoq, tak. Eqqumiitsuliorneq pillugu 

inatsimmi § 13, imm. 2.  

Tunngaviit pineqartut tunuliaqutaat Naalakkersuisut eqqumiitsuliornermik ingerlatsinermik 

siuarsaanissamut aamma innuttaasut nunami tamarmi eqqumiitsuliornermik ingerlatsinermut 

periarfissaqartinnissaannik pisussaaffeqarnerannut atatillugu isigineqassaaq. Kommunalbestyrelsit 

taamatut pisussaaffeqanngillat, tassami kommunalbestyrelsit pisussaaffiat taamaallaat kommunimi 

eqqumiitsuliornermik ingerlatsinerup siuarsarnissaanut aamma innuttaasut annertuumik 

tamatigoortumillu eqqumiitsuliornikkut ingerlatanut periarfissaqarnissaannik qularnaarinissamut 

tunngapput.  

1.2  Eqqumiitsuliornermik ingerlatsineq tamatuminngalu ingerlatitseqqiisarneq 

pillugit Namminersorlutik Oqartussat nalunaarutaat  

Naalakkersuisut Eqqumiitsuliornermik ingerlatsineq pillugu Inatsisartut inatsisaat nr. 11. 6. juni 

2016-imeersoq tunngavigalugu Eqqumiitsuliornermik ingerlatsineq tamatuminngalu 

ingerlatitseqqiisarneq pillugit Namminersorlutik Oqartussat nalunaarutaat nr. 75, 21. december 

2021-meersoq atuutsilernikuuaat. § 13 naapertorlugu tapiissutit Naalakkersuisut 

eqqumiitsuliornermik ingerlatsinermut tapiissuteqartarnerannut tunngavigineqartut 

Eqqumiitsuliornermik ingerlatsineq pillugu Inatsisartut Inatsisaanni aalajangersarneqartut 

tunngavigalugit tunniunneqartarput. Tamatuma saniatigut § 13, imm. 2-mi erseqqinnerusumik 

aalajangersarneqarsimavoq aqutsisoq Eqqumiitsuliornermik ingerlatsineq pillugu Inatsisartut 

Inatsisaanni tunngavigineqartut ataqqillugit qinnuteqaatit pingaarnersiorneqarnissaannut 

najoqqutassanik sukumiinerusunik aalajangersaassasoq. Najoqqutassat Kultureqarnermut 

Naalakkersuisoqarfimmit akuerineqassapput, kinguneratigullu tamanut saqqummiunneqarlutik.  

 

§ 1 naapertorlugu nalunaarut tapiissutit Naalakkersuisunit siunnersuisoqatigiinnilluunniit, 

ataatsimiititaliamit, aningaasaateqarfinnit assigisaannilluunniit tunniunneqartut, Naalakkersuisullu 

Naalakkersuisut eqqumiitsuliornermik ingerlatalinnut tamatuminngalu ingerlatsisut 

aqunneqarnissaannut tunngatillugu suliassat isumaginissaannut tamakkiisumik 

ilaannakuusumilluunniit tunniussimasaasa aqunneqarnissaannut atorneqassaaq.  

§ 3  naapertorlugu ukununnga tapiissuteqartoqarsinnaavoq:  

1) Eqqumiitsuliornermik ingerlatsinermut tamatuminngalu ingerlatitseqqittarnermut 

eqqumiitsuliortup suliaqarneranut, ineriartortitsineranut tunisassiorneranullu, aamma  

2) Kalaallit Nunaanni eqqumiitsuliornermik ingerlatsinernut nunanilu allani kalaallit 

eqqumiitsuliaannik allanik saqqummersitsinermut ingerlatitseqqittarnermullu atatillugu 

suliffeqarfinnut, suliffeqarfinnut, suleqatigiiffinnut assigisaannullu.  

 

§ 4 naapertorlugu eqqumiitsuliornermik ingerlatsinerup tamatumalu ingerlateqqittarnissaanut 

eqqumiitsuliortumut tapiissutit, tak. § 3, imm. 1, eqqumiitsuliortunut qinnuteqarnerup nalaani 

Kalaallit Nunaanni aalajangersimasumik najugaqartumut tunniunneqassapput.  

§ 5-ilu naapertorlugu Kalaallit Nunaanni eqqumiitsuliornermik ingerlatat nunanilu allani kalaallit 

eqqumiitsuliaannik saqqummersitsinissamut ingerlatitseqqinnissamullu tapiissutit, takuuk § 3, imm. 

2, suliffinnut, suliffeqarfinnut, suleqatigiiffinnut assigisaannullu Kalaallit Nunaanni najugalinnut 

tunniunneqassallutik.  

§ 6 naapertorlugu qinnuteqartoqareerneratigut qinnuteqartunut tapiissutit makku aqqutigalugit 

tunniunneqassapput:  

1) Suliniutinut tapiissutit  

Suliniutinut tapiissuteqarnermi paasineqassapput sammisassanut piffissami killilimmi 

ingerlanneqartunut aammalu tigussaasumik anguniagaqarfiusunut imaluunniit inaarutaasumik 

angusaqarnermut tapiissutit.  

 

2) Sulinissamut tapiinerit 

 Sulinermut tapiisoqarnerani tapiissutit sulinerup ingerlanneranut imaluunniit eqqumiitsuliornerup 

ingerlanneranut tapiissutit pineqarput.  

 

3) Tapiissuteqarnissamut qularnaveeqqusiinerit  

Tapiissutinut qularnaveeqqusiinermi paasineqassaaq tapiissutit tunniunneqassasut tapiissutit 

tunniunneqarneranni piumasaqaatit naammassineqarsimappata.  

 

4) Utertitsineq  

Utertitsinermi paasineqassaaq aningaasartuutaasimasunut kinguneratigut ajunngitsorsiassarsineq, 

tassanilu aqutsisumit toqqaannartumik ajunngitsorsiassanik pisinnaasutut akuerineqarsimasunut.  

 

5) Ingerlatsinermut tapiissutit  

Ingerlatsinermut tapiissutit paasineqassapput sammisarisamik ingerlatsinermut ingerlaavartumik 

aningaasartuutit matussusernissaannut tapiissutit, tamatumunnga ilanngullugit sulisorisanut, ininut 

allaffissornermullu aningaasartuutit.  

Tamatuma saniatigut sunut tapiissuteqartoqarsinnaanngitsoq pillugu nalunaarummi 

aalajangersakkat ilanngunneqarsimapput. Assersuutigalugit tassani pineqarput sammisanut 

qinnuteqartup nalinginnaasumik missingersuutaasa iluanni akilerneqarsinnaasutut 

naatsorsuutigineqartunut, sammisanut qinnuteqarsinnaanermut piffissaliussap nalaani 

aallartinneqareersimasunut (matumani utertitsisoqarnissaa pineqarsimanngippat), nittartakkanik 

pilersitsinermut ingerlatsinermullu, ilinniarnernut pikkorissarnernullu, sakkunik atortunik il.il. 

pisinermut kiisalu saqqummersitseqqinnernut.  

Tamatuma saniatigut tapiissutit naatsorsuiffigineri, kukkunersiorneqarneri kiisalu atorunnaarsinneri 

utertitsissutiginissaallu pillugit aalajangersagaqarpoq.  

1.3 Kulturikkut ingerlatsineq sunngiffimmilu sammisassaqartitsineq pillugit 

Inatsisartut inatsisaat (Kulturikkut ingerlatsinermut sammisassaqartitsinermullu 

inatsit) 

Kulturikkut ingerlatsinermut sunngiffimmilu sammisassaqartitsineq pillugit Inatsisartut inatsisaat 

nr. 5, 6. Juni 2016-imeersumi pisortatut oqartussat akisussaaffiisa pisinnaatitaaffiisalu 

ersarissarnissaat kiisalu suliassaqarfimmi tamatumani tapiisinnaanerat ukkatarineqarput. Aamma 

sunngiffimmi ilinniartitaasarnerit sunngiffimmilu klubbit pillugit malittarisassaqarpoq kiisalu 

sunngiffimmi ornittakkat nassuiaammi matumani allaaserineqanngitsut pillugit 

malittarisassaqarluni.  

 

1.3.1 Akisussaaffinnik suliassanillu agguaassineq 

Inatsisartut inatsisaat manna naapertorlugu nunami tamarmi kulturikkut ingerlatsisoqarnissaanut 

sunngiffimmilu sammisassaqartitsisoqarnissaanut Naalakkersuisut pingaarnertut akisussaaffeqarput, 

tamannalu pillugu kommunalbestyrelsit suleqatiginerisigut akisussaaffinnik suliassanillu 

agguaassisarnissamut pitsaasunik atugassaqartitsisoqarnissaanik akisussaaffeqarlutik.  

Kommunalbestyrelsip kommunimi kulturikkut ingerlatsisoqartarnissaa sunngiffimmilu 

sammisassaqartitsisoqartarnissaa pingaarnertut akisussaaffigaa. Kommunalbestyrelse innuttaasut 

kulturikkut neqerooruterpassuarmik inerisaaqataanissamut, ingerlatsinissamut atuinissamullu 

periarfissinneqarnissaat siunertaralugu anguniagassanik killiliussanillu aalajangersaassaaq. 

Kommunalbestyrelsi kommunimi kulturikkut ingerlatsisoqartarnissaanut sunngiffimmilu 

sammisassaqartitsisoqartarnissaanut ukiut tamaasa pilersaarusiortassaaq, pilersaarullu kommunip 

nittartagaatigut saqqummiunneqartassalluni. Aamma pilersaarummut taaneqartumut imarisassat 

ilusissallu pillugit maleruagassanik aalajangersaanissamik Naalakkersuisut piginnaatinneqarput.  

Inatsisartut inatsisaat naapertorlugu kommunalbestyrelsi qanoq ililluni pisussaaffimminik 

naammassinnissinnaanersoq pillugu malittarisassaqarpoq. Tamanna pissaaq naleqquttunik 

ineqartitsinissaq aamma timitigut atugassaqartitsinikkut aamma ininut silamilu ingerlatsivinnut 

meeqqat inuusuttullu suliniaqatigiiffiinit pigineqartunut attartorneqartunulluunniit ingerlatsinermut 

tapiissuteqarnikkut. 

Tamatuma saniatigut aamma kommunalbestyrelsi qanoq ililluni inatsisartut inatsisaat malillugu 

pisussaaffimminik naammassinnissanersoq pillugu malittarisassaqarpoq. Tassani pineqarput 

inissatigut atugassarititaasut aamma sammisassaqartitsinerit. Kommunalbestyrelsip naleqquttunik 

ineqartitsinissaq aamma timitigut atugassaqartitsinissaq kulturikkut ingerlatsinermut 

sunngiffimmilu sammisassaqartitsinermut atugassanngortinnissaat peqataaffigisinnaavaa. 

Kommunalbestyrelsi aamma kulturikkut ingerlatsinermik sunngiffimmilu sammisassaqartitsinermik 

ineriartortitsinissamut pilersuinissamullu, suliaqartarnissamut siammarterinissamullu aningaasatigut 

tapiissuteqarsinnaavoq allatigullu uummarissaasinnaalluni. Kommunalbestyrelsip naleqquttumik 

ineqartitsinissamut allatigullu timikkut atugassaqartitsinissamut tunngatillugu § 5, imm. 1 

naapertorlugu pisussaaffii pillugit Naalakkersuisut malittarisassaliornissamut piginnaatinneqarput.  

Tamatuma saniatigut inatsit malillugu kommunit agguarnerisa avataanni susassaqarfinni 

kommunalbestyrelsip suliassaanik Naalakkersuisut isumaginnittussaanerat pillugu 

aalajangersagaqarpoq.  

1.3.2 Ingerlatsineq tapiiffigineqarsinnaasoq tapeeriaatsillu 

Ingerlatsinermut tapiiffigineqarsinnaasut tapiissuteqartarnerillu pillugit aalajangersakkat marlunnut 

avinneqarsimapput. Siullertut inissatigut atugassarititaasut aappaattullu sammisassaqartitsinerit.   

 

Inissatigut atugassarititaasut  

Naalakkersuisut aamma kommunalbestyrelsit illut, init sinaakkutissallu tigussaasut allat 

eqqumiitsuliornermik ingerlatsinermut imaluunniit eqqumiitsuliornermik ingerlatsinerup 

saqqummiunnissaanut atorneqartut sanaartornerinut, nutarternerinut ingerlannerinullu 

tapiissuteqarsinnaapput, tamatumunnga ilanngullugit init saqqummersitsiviit, filmertarfiit, 

isiginnaartitsisarfiit, init sungiusarfiit aamma ataatsimiittarfiit katersortarfiillu. Kommunalbestyrelsi 

allalluunniit illut, init sinaakkutissallu tigussaasut allat eqqumiitsuliornermik ingerlatsinermut 

imaluunniit eqqumiitsuliornermik ingerlatsinerup saqqummiunnissaanut atorneqartut 

sanaartornerinut, nutarternerinut ingerlannerinullu tapiissuteqarsimappata, Naalakkersuisut 

tapiissutit tamakkiisumik ilaannakortumilluunniit utertissinnaavaat.  

 

Illut, init sinaakkutissallu tigussaasut allat eqqumiitsuliornermik ingerlatsinermut imaluunniit 

eqqumiitsuliornermik ingerlatsinerup saqqummiunnissaanut atorneqartut sanaartornerinut, 

nutarternerinut ingerlannerinullu tapiisarneq pillugu Naalakkersuisut kommunalbestyrelsi 

isumasiorlugu malittarisassanik aalajangersaasinnaapput, tamatumunnga ilanngullugit akisussaaffiit 

suliassallu agguaannerat, tapiinissamut piumasaqaatit atugassarititaasullu, qinnuteqarnermi 

periusissat, naatsorsuutit kukkunersiuinerlu. 

Sammisat  

Aalajangersakkani Naalakkersuisut kommunalbestyrelsillu sunut tapiissuteqarsinnaanersut 

allattorsimapput:  

1) ingerlatanik taakkununngalu atortussanik inerisaanermut pilersuinermullu, 

2) sammisassanik ingerlatsinermut, tassunga ilanngullugit angalanermi aningaasartuutinut aamma 

ineqartinneqarnermut aningaasartuutinut matussutissanut, 

3) peqatigiiffiit kattuffiillu kulturikkut ingerlatsinermik sunngiffimmilu sammisassaqartitsinermik 

suliaqartut ingerlanneqarnerannut, 

4) isernermi akiliutissap appaaffigineqarnissaanut, peqataanermut akiliutinut assigisaannullu aamma 

5) saqqummersitsinermut allatigullu siammarterinermut. 

Naalakkersuisut Kalaallit Nunaata avataani kulturikkut ingerlatsinermut sunngiffimmilu 

sammisassaqartitsinermut aamma tapiissuteqarsinnaapput.  

Naalakkersuisut kommunalbestyrelsillu imm. 1 naapertorlugu tapiissutinik tunniussinerminni 

sammisassat meeqqanik inuusuttunillu, inunnik timimikkut ajoquteqartunik aamma inuuniarnikkut 

ajornartorsiuteqartunik ilaatitsisut sapinngisamik salliutissavaat. Naalakkersuisut tapiissutinik 

tunniussinerminni sammisassat nuna tamakkerlugu imaluunniit kommunini marlunni 

arlalinniluunniit ingerlanneqartussat sapinngisamik salliutissavaat.  

Naalakkersuisut kommunalbestyrelsillu naalakkersuinikkut, upperisarsiornikkut 

sulisartoqarnermilluunniit peqatigiiffeqarnikkut siunertarineqartunut tapiissuteqarsinnaanngillat.  

Naalakkersuisut kommunalbestyrelsinik isumasioqateqareerlutik kulturikkut ingerlatsinerup 

sunngiffimmilu sammisassaqartitsinerup iluini sammisassanut, tassunga ilanngullugit 

akisussaaffinnik suliassanillu agguaassinissamut, ingerlatsinerup tapiiffigineqarsinnaasup 

killilerneqarnissaanut, piumasaqaatinut tapiissuteqarnissamullu piumasaqaatinut, 

qinnuteqarnissamut, naatsorsuuserinermut kukkunersiuinermullu tapiissuteqarnissamut 

malittarisassaliorsinnaapput. 

2. Filmiliornermut pisortat tapiissuteqarfigisinnaasaat  
Kalaallit Nunaanni filmiliornermut pisortat tapiissuteqarfigisinnaasaat tulliullugit allattorsimapput.  

 

2.1 Kalaallit Nunaanni Eqqumiitsuliornermut Aningaasaateqarfik  

Kalaallit Nunaanni Eqqumiitsuliornermut Aningaasaateqarfik ulloq 1. januar 2022 

pilersinneqarpoq.  

 

Eqqumiitsuliornermut Aningaasaateqarfiup ingerlatsinissaa Kalaallit Nunaanni 

Eqqumiitsuliornermut Aningaasaateqarfik pillugu Namminersorlutik Oqartussat nalunaarutaat nr. 

43, 13. august 2021-meersoq aqqutigalugu malittarisassaqartinneqarpoq.  

 

Kalaallit Nunaanni Eqqumiitsuliornermut Aningaasaateqarfik siulersuisunit tallimanik 

ilaasortalimmit aqunneqarpoq, ilaasortat ukiuni sisamani atuuttussatut Kultureqarnermut 

Naalakkersuisumit toqqarneqartarput.  

 

Kalaallit Nunaanni eqqumiitsuliornermut aningaasaateqarfiup siunertaraa siuarsassallugit Kalaallit 

Nunaanni eqqumiitsuliornikkut ingerlatsineq, aamma kalaallit nunani allani eqqumiitsuliornikkut 

ingerlatsinerat, sapinngisamillu qularnaarniassallugu innuttaasut siammasissumik aamma 

tamatigoortumik kalaallit eqqumiitsuliaannik eqqumiitsuliornikkullu ingerlatsinerannik 

periarfissaqarnissaat, aamma eqqumiitsuliornikkut  nunani allaneersunik 

periarfissaqartinneqarnissaat. Kalaallit Nunaanni Eqqumiitsuliornermut Aningaasaateqarfiup 

ingerlatsinerani ilaapput eqqumiitsuliornermik ingerlatsinerit tamakkiisut, Inatsisartut 

eqqumiitsuliornernut inatsisaanni ilaasut.  

Kalaallit Nunaanni Eqqumiitsuliornermut Aningaasaateqarfiup suliassaraa ukununnga 

tapiissuteqarnissaq:  

1) eqqumiitsuliornermik ingerlatsinerup ingerlanneranut, tamatumunnga ilanngullugit angalanernut 

aningaasartuutit matussusernissaannut aamma ineqarnermut aningaasartuutinut,  

2) eqqumiitsuliorluni suliat inerisarnerinut suliarinerinullu, tamatumunnga ilanngullugit 

eqqumiitsuliornermik ingerlatsinermut atortussat aamma  

3) eqqumiitsuliornermik ingerlatat saqqummersinnissaannut siammaannissaannullu.  

 

Suliassat allat suliassat isumaginerinut attuumassuteqartut, matumani ilanngullugit 

eqqumiitsuliornermik ingerlatsineq pillugu apeqqutini siunnersuineq aningaasaateqarfiup 

suliarisinnaavai.  

Siulersuisut suliamut paasisimasalinnik ukiuni marlunni atuuffeqartussanik toqqaassapput, suliat 

paasisimasaqarfigisassat tassaapput: illussanik titartaaneq, assilissanik eqqumiitsuliorneq, 

filmiliorneq, assassukkanik eqqumiitsuliat ilusilersuinerlu, atuakkiorneq, nipilersorneq aamma 

isiginnaartitsineq. 

Suliamik paasisimasallit eqqumiitsulioriaatsimi ilisimasaminni qinnuteqaatinik tiguneqartunik 

nalilersuissapput aammalu tapiissutinik agguaassisarneq, matumani tapiissutit angissusiat, ilusiat 

piffissarlu tapiissuteqarfiusoq pillugit Kalaallit Nunaanni Eqqumiitsuliornermut 

Aningaasaateqarfimmi siulersuisunut inassuteqaasiussallutik. Sulianik paasisimasalinnit 

inassuteqaatit tunngavigalugit siulersuisut tapiissutinik tunniussissapput. Suliamik paasisimasallit 

inassuteqaataannut siulersuisut pisussaaffeqanngillat. 

2.2 Tipsernermit lottornermillu aningaasaliissutit  

Kalaallit Nunaanni Eqqumiitsuliornermut Aningaasaateqarfiup saniatigut Danske Spilimit, 

Tipsernermit lottornermillu aningaasaliissuteqartoqartarpoq Naalakkersuisut aqutaannik.  

 

Tamatumunnga inatsisitigut tunngavik tassaavoq Aningaasanoorutit ilaannit iluanaarutinit 

agguaassisarneq pillugu Inatsisartut Inatsisaat nr. 10, 22. november 2011-meersoq kiisalu 

Aningaasanoorutit ilaannit aningaasanik agguaassisarneq pillugu tapeeriaatsit, 

tapiiffigineqarnissamut piumasaqaatit il.il. pillugit Namminersorlutik Oqartussat nalunaarutaat nr. 

16, 11. maj 2020-meersoq.  

 

Tipsernermit lottornermillu aningaasaliissutit sisamanut assigiinngitsunut agguaanneqartarput: 1) 

timersornernut tamanit peqataaffigineqarsinnaasunut, innarluutillit utoqqaallu timersornerat 

ilanngullugu, 2) piukkunnaatillit pikkorinnerillu timersornerinut, 3) meeqqat inuusuttullu 

peqatigiiffiinut aamma 4) tamanut iluaqutaasussamik siunertanut allanut, taamatuttaaq kulturimut 

tunngatillugu siunertanut, inunnik qaammarsaanermut siunertanut, nappaatinik akiuiniarnermut 

pinaveersaartitsinermullu siunertanut, inooqatigiinnermut tunngasunut siunertanut, 

asimiititsinissanik siunertanut aamma tamanut iluaqutaasussanik ilisimatusarniarluni siunertanut 

(immikkoortitat c-mik taaneqartartoq).   

 

Immikkoortitat c-mit tapiissuteqariaatsinit marlunnit qinnuteqartoqarsinnaavoq:  

• Suliniutinut tapiissutit:  

o Suliniutinut tapiissutinut ilaapput suliniutinut qinnuteqarfissatut killissarititaasup 

kingorna aallartinneqartussanut aalajangersimasunut piffissaa killilikkanut tapiissutit.  

o Missingersuutigineqartut 75 %-ii angullugit tapiissuteqartoqarsinnaavoq, 

taamaattorli annertunerpaamik 200.000 kr.-nik.  

o Suliniutinut tapiissutit, suliniutinut qinnuteqarnermiit ukiut tallimat iluanni 

naammassineqartussanut tunniunneqarsinnaapput.  

o Ukiup ataatsip ingerlanerani sisamariarluni qinnuteqarnissamut 

periarfissiisoqartarpoq.  

• Ingerlatsinermut tapissutit:  

o Ingerlatsinermut tapiissutinut ilaapput ingerlatsinermut aningaasartuutit ilaannut 

assersuutigalugu sulisunut, ininut, allaffinnut paasissutissiinermut atortunut 

siulersuisut sulinerannut (taamaattoq siulersuisut ilaasortaasa 

aningaasarsiarinngisaannut) tapiissutit.  

o Annertunerpaamik ukiumut 90.000 kr.-t.  

 

Suliniutinut tapiissutit Kalaallit Nunaanni aalajangersimasumik najugaqartunit imaluunniit 

angerlarsimaffeqartunit kikkunnit tamanit qinnutigineqarsinnaapput, aamma peqatigiiffiugaanni 

imaluunniit kattuffiugaanni taanna qulinik amerlanerusunilluunniit akiliisartunik ilaasortaqassaaq.  

Ingerlatsinermut tapiissutit Kalaallit Nunaanni angerlarsimaffeqartunit qulinit 

amerlanerusunilluunniit akiliisartunit ilaasortaqartut nuna tamakkerlugu peqatigiiffinnit 

suliniaqatigiiffinnillu qinnutigineqarsinnaapput, ingerlatsinermilu tapiissutit ukiut ataasiakkaarlugit 

annerpaamik aningaasaliissutigineqarsinnaallutik. Tapiissutit ukiut tamaasa 

qinnutigeqqinneqarsinnaapput.  

 

Qinnuteqarfissatut killissarititamit sivisunerpaamik ukiumik ataatsimik sivisussusilimmik 

tapiissuteqartoqarsinnaavoq.  

 

Tipsernermut lottornermullu nalunaarummi § 8, imm. 2 naapertorlugu Kultureqarnermut 

Naalakkersuisoq tapiissutisinissamut piumasaqaatinik ilanngussaqarsinnaavoq.  

 

Suliniuteqarfinnut naalakkersuinikkut salliutinneqartunut 200.000 kr.-nik qaffasinnerusunik 

tapiisoqarsinnaavoq.  

 

Kultureqarnermut Naalakkersuisup aalajangiussimavaa, suliniutit sulialluunniit 

inuunerinnerulernissamut qaammarsaanermut tunngassutillit, atugarissaarnermut tarnikkullu 

peqqissutsimut nukittorsaasut, ilaqutariit meerartallit utoqqaallu inuunerisa qanoq issusianik 

siuarsaasut salliutinneqassasut. Aammattaaq suliniutit sulialluunniit eqqumiitsuliornermut, 

ilaqutariinnut nipilersornikkut isiginnaartitsinikkulluunniit sammisassaqartitsinerit 

salliunneqassapput. 

 

Tipsernermit lottornermillu aningaasaliissutit aqqutigalugit ilaatigut niuernermut atasumik 

nioqqutissianut tapiissuteqartoqarsinnaanngilaq.  

 

2.3 Tapiissuteqarnissamut periarfissat allat  

Nunami tamarmi kommunit najukkami eqqumiitsuliornermik ingerlatanut kulturikkullu ingerlatanut 

malittarisassat atuuttut malillugit tapiissuteqarsinnaapput. Assersuutigalugu Kommuneqarfik 

Sermersooq aningaasaateqarfeqarpoq taaguutilimmik Sermeq, taanna aqqutigalugu kulturikkut 

suliniutinut nutaaliorfiusunut assigiinngitsunillu kulturikkut sulialinnut, inuussutissarsiortut 

namminersortut kommunimilu innuttaasut suleqatigiinnissaannik siuarsaanermut 

tapiissuteqartoqartarpoq.  

 

Aamma tapiissuteqarnissamut allanik periarfissaqarpoq filmiliortartut qinnuteqarfigisinnaasaannik. 

Ilaatigut Kalaallit Nunaanni Nunani Avannarlerni Piorsarsimassutsikkut Attaveqaat (NAPA) 

Kulturikkut suliniutinut tapiissuteqartarpoq, tassani inuit ataasiakkaat, suliniaqatigiiffiit aamma 

Nunani Avannarlerni tamani Kalaallit Nunaannut attuumassutilimmik eqqumiitsuliornermut 

kulturikkullu sammisaqartitsinernut tapiissuteqartoqartarluni.   

 

Danskit 2021-mut aningaasanut inatsisaanni piffissamut 2022-2024-mut 27,1 mio. kr.-t 

immikkoortinneqarsimapput, NORDDOK II-mik taaguusikkamik. Tassani siunertarineqarpoq, 

Kalaallit Nunaanni Savalimmiunilu filmiliortarnerup pitsanngorsaaffigineqarnissaa aamma 

piviusulersaarutinik amerlanerusunik Naalagaaffeqatigiinneq pillugu ilisimasanik 

siammarterisussanik filmiliornissamut tapiissuteqartoqarnissaa.  

Danmarkimi ministeriunerup, Savalimmiuni lagmandip Kalaallillu Nunaanni Naalakkersuisut 

siulittaasuata 2019-imi isumaqatigiissutaat malillugu NORDOK I-imut taarsiullugu NORDOK II 

atuutsinneqalerpoq. Taamanikkut maannalumi pingaarnertut siunertarineqarpoq, 

Naalagaaffeqatigiinneq pillugu ilisimasaqarnerulersitsinissaq.  

 

NORDDOK II-mi tapiissuteqarnissamut periarfissat marluupput:  

- filmiliornermi piginnaasanik suleqatigiinnermillu annertusaanissamut tapiissutit aamma  

- piviusulersaarusianik inerisaanermut, filmiliornermut saqqummiussinissamullu tapiissutit.  

 

Allattukkat tamakkiisuunngillat.  

 

Naalakkersuisut ilisimavaat Kalaallit Nunaanni suliffeqarfiit aamma filmiliortartunut 

aningaasaliissuteqartartut, soorlu Air Greenlandi.  

3. Kalaallit Nunaanni filmiliortarnerup aaqqissuussaanera  

3.1 Film.gl  

Film.gl kalaallinut filmiliortartunut peqatigiiffiuvoq, peqatigiiffillu 2012-imi pilersinneqarluni. 

Peqatigiiffimmi anguniagaapput najukkami filmiliortarnerup pikkoriffigineqarnerulernissaa, 

kalaallit filmiliortartut aningaasaliiffigineqarnissaannut pitsaanerusunik 

piumasaqaateqartoqartalernissaa kiisalu Kalaallit Nunaata nunatut filmiliorfiusartutut nunanit 

tamalaanit eqqumaffigineqalernissaa. Tamatuma saniatigut nunani avannarlerni ataatsimoorussamik 

piginnaasalinnut aaqqissuussaq peqatigiiffimmit pilersinneqarpoq, Kalaallillu Nunaat 

filmiliortarfittut nittarsaanneqarluni kiisalu filmiliornermik inuussutissarsiutillit nunani inukitsuni il. 

il. filmiliortarnermik misilittakkaminnik avitseqateqartarnissaannik kaammattorneqarlutik.  

 

Kalaallit Nunaanni filmiliortarnermik inuussutissarsiutilli amerlanersaat peqatigiiffimmi 

ilaasortaapput, ilaasortallu 18-iusut najukkaminni ilisimasaqarluarlutik assigiinngitsutigut 

attaveqartarnermik tunuliaqutaqarput.  

Peqatigiiffik Film.gl Tipsernermit lottornermillu iluanaarutinit immikkoortitat c-nit 

aningaasaliiffigineqarnissamik ukiut tamaasa ingerlatsinermut tapiissutinik qinnuteqartarpoq. 

Tamatuma saniatigut suliniutit assigiinngitsut tipsernermit iluanaarutinit 

aningaasaliiffigineqarnissaannut aamma qinnuteqartarput. Assersuutigalugu nunarsuarmi 

sumiiffinni assigiinngitsuni filmfestivalinut assigiinngitsunut peqataanissaq matumani 

pineqarsinnaavoq.  

Peqatigiiffik Film.gl Eqqumiitsuliornikkut Pinngorartitsisut Ingerlatsisullu (EPI) kattuffiannut 

ilaasortaavoq.  

3.2 Kalaallit Nunaanni Oscars komité 

Film.gl 2022-p naanerani Oscars komitémik pilersitsivoq, The Academymullu (The Academy of 

Motion Picture Arts and Sciences) Kalaallit Nunaanni Oscars komitép akuersissutigineqarnissaa 

qinnutigalugu. Qinnuteqaat The Academymit akuerineqarpoq, komitéllu Kalaallit Nunaat 

sinnerlugu filmi ”International Feature Film”-imut innersuussisinnaanngorpoq. Komitélu filmimik 

2024-mi marsip qaammataani Oscarinik agguaassisoqarnissaanut siullermeersumik 

innersuussissalluni. Komité aqqanilinnik ilaasortaqarpoq, taakku kattuffinnit assigiinngitsunit, 

soorlu assersuutigalugu Eqqumiitsuliornikkut Pinngorartitsisut Ingerlatsisullu kattuffiannit (EPI) 

sinniisuutitaqarput.  

 

3.3 Filmiliortarfik / Filmværksted 

Filmiliortarfik imminut pigisuusoq 2019-imi pilersinneqarpoq. Filmiliortarfik tallimanik 

ilaasortaqartumik siulersuisoqarpoq, ukulu ilaasortassanik toqqaasarlutik: KNR, Ilisimatusarfik, 

GUX Nuuk, Film.gl-imi ilaasortat aamma Film.gl-imi siulersuisut.  

 

Naalakkersuisut qinnuteqartoqarnerata kingorna Filmiliortarfimmut 2019-imiit Aningaasanut inatsit 

aqqutigalugu tapiissuteqartalerput. Kulturimut tapiissutit allat pillugit konto pingaarnermit 

40.95.01-imit tapiissuteqartoqartarpoq. Tamatuma saniatigut Kommuneqarfik Sermersooq 

Filmiliortarfimmut tapiissuteqartarpoq. Filmiliortarfik Nuummiippoq, Pukuffik 7-imi inissiami 

attartukkamik allaffeqarlutik.   

 

Filmiliortarfik filmiliornermik suliaqartarpoq siunertaralugillu:  

- filmiliornermik piginnaasalinnik kinaassusersinissaq ineriartortitsisarnissarlu 

- filmiliat suunerisa oqariartuutaasalu eqqumiitsuliornikkut, kulturikkut 

inuussutissarsiutitigullu ineriartortinneqarnerannut ikorfartuinissaq kiisalu  

- eqqumiitsuliornikkut, kulturikkut inuussutissarsiutitigullu suliassaqarfinnut 

tunngassuteqartunik suleqateqarnissaq. Assersuutigalugu isiginnaartitsisartuusinnaapput, 

nipilersortartuusinnaallutik atuakkiortuusinnaallutillu.  

Tamatuma saniatigut Filmiliortarfimmit:  

- filmiliornermut tunngassutilinnik siunnersuinissamik neqerooruteqartoqartarpoq  

- qinnuteqartoqarneratigut filmiliornermi atortunik filmiliallu inaarsarneranut atortunik 

atugassiissuteqartoqartarpoq  

- Filmiliorfimmi filmiliornermut ikiuuttoqartarpoq  

- Filmiliortarfik aqqutigalugu filmilianik siammarterinissamut ikiuuttoqartarpoq, kiisalu   

- workshoppertitsinerit, piginnaasallit aalajangersimasunik sammisaqartinneqarnerat 

oqalugiarnerillu aqqutigalugit ilinniartitsisoqarlunilu pikkorissaasoqartarpoq.  

4. Suleqatigiissitaq  
 

Suleqatigiissitaq Kalaallit Nunaanni filmiliortarnerup pitsanngorsaaffiginissaanut takorluukkanik 

pingasunik ataqatigiissunik aallaaveqarluni innersuussutissaminik suliaqarsimavoq:  

- Kalaallit Nunaanni filmiliortartut aningaasaqarnitsinnut malunnaatilimmik 

tapeeqataassapput.  

- Kalaallit Nunaanni filmiliortartut filmiutitsinnik immikkuullarissunik namminneerlutik 

pilersitsissapput.  

- Kalaallit Nunaanni filmiliortartut inuiattut kinaassutsitsinnut tulluussimaarutaalluartussanik 

pilersitseqataassapput.  

Inuussutissarsiutit misigisaqartitsiffiusartut iluanni filmiliortarnermut takornariaqarnermullu 

immikkut inuussutissarsiutitut suleqatigiiffiusutullu isigineqarnerisigut toqqaannartumik 

ataqatigiittoqarneranik suleqatigiissitaq takusaqarsinnaavoq.  

Suleqatigiissitami takorluugaqarnermut ilaasoq tassaavoq ukiut 10-t tulliuttut iluanni kalaallit 

filmiliaasa filminut nersornaasiisarnernut ilaannut innersuunneqarnissaq. Kingullertut 

minnerunngitsumillu suleqatigiissitaq takorluugaqarpoq kalaallit filmiliortarnerisa 

pitsanngorsaaffigineqarnerat inuiattut kinaassutsitta peqqinnartumik ataatsimut 

tulluussimaarutaalluarnissaanut iluaqutaajumaartoq.  

4.1 Suleqatigiissitamit filmiliornermik suliaqartut filmiliortartullu silarsuaat pillugit 

oqaaseqaatigineqartut   

Maluginiagassaq:  

Suleqatigiissitaq danskisut oqaatsit “filmmiljø” aammalu “filmbranche” isummerfigisimavaat. 

Kalaallisut taaguuserniarneri ajornakusoorpoq, aammalu oqaatsit taakkua marluk akuerisanik 

taaguuteqanngimmata nassuiaammi imatut oqaasertalerneqarput: “Filmmiljø” = “filmiliornermik 

suliaqartut” aammalu “Filmbranche” = “filmiliortartut silarsuaat”. Inatsisartut 

aalajangiiffigisassaattut siunnersuummi UPA 2022/75-p danskisuuani “Filmbranche” ima 

kalaallisut oqaasertalerneqarsimavoq: “filmiliortartut silarsuaat”. Suleqatigiissitaq isumaqarpoq 

pitsaanerussasoq nunatsinni filmiliortarneq pillugu eqqartuinermi “filmiliornermik suliallit” 

(filmmiljø) atussallugu.    

 

Suleqatigiissitap filmiliornermik suliaqartut filmiliortartullu silarsuaat pillugit oqaaseqaatai 

tulliuttumi issuaaffigineqarput.  

2022-imi upernaakkut ataatsimiinnermi immikkoortoq 75 pillugu oqallinnermi Kalaallit Nunaanni 

filmiliortartut silarsuaat oqaluuserineqarpoq. Taamaakkaluartoq suleqatigiissitap oqariartaaseq 

kalaallit filmiliornermik suliaqartut atussallugu toqqarsimavaat. Tamatumunnga ilaatigut 

pissutaavoq nunatsinni inuussutissarsiutigalugu filmiliornermik suliallit ikittuinnaanerat, ilaatigullu 

Naatsorsueqqissaartarfiup inuussutissarsiutinik agguataarinermini ’Dansk Branchekode DB07, 

v3:2014’ atortarmagu, tassanilu suliassaqarfiit suleqatigiissitap innersuussutaani ilaasut 

inuussutissarsiutinut arlalinnut agguarneqarsimammata. 

Suleqatigiissitap innersuussutaani taamaasilluni inuussutissarsiorfiit tullinnguuttut makku 

pineqarput:  

1) Filmiliorneq videofilmiliornerlu 

Uani pineqarput filmit aliikkutassiat, filmit piviusulersaarusiat naatsumillu filmiliat, apeqqutaanani 

isiginnaagaq filmiunersoq, dvd-iunersoq imaluunniit allatut videot aqqutigalugit suliaanersoq. 

 

2) Tv-kkut aallakaatitassiorneq  

Uani pineqarput tv-kkut nangeqattaartuliat, tv-kkut pilerisaarutit, videokkut tv-kkullu 

aallakaatitassiat kiisalu pilerisaarutit filmertarfinni tv-milu aallakaatinneqartussat ilaapput. 

 

3) Filminik, videokkut tv-kkullu aallakaatitassianik suliaqareernerup kingorna suliarineqartussat  

Uani pineqarput suliassat killugassatut, filmimiit båndinut nuussatut, allagartalersuinerit 

assigiinngitsut, qarasaasiakkut ilusilersuinertut animationillu, immikkut sunniiniutinik suliat, 

filminik ersersitsinertut suliarineqartutullu ittut kiisalu suliassat filmiliortunit immikkullu 

laboratorianit suliarineqartut ilaapput. Tamatuma saniatigut filminik aliikkutassianik filmertarfinnut 

siammarterinissaq siunertaralugu suliareqqiinerit. 

 

4) Filminik, videokkut tv-kkullu aallakaatitassianik siammarterisarnerit  

Uani pineqarput filmeriartarfinnut, tv-qarfinnut aallakaatitsisartunullu filminik, videonik, dvd-nik 

sulianillu assingusunik siammarterisarneq kiisalu filminut, dvd-nut allatullu assilissanut 

tusagassiorfinnut siammarterisarnissanut pisinnaatitaaffiit pisiarinerat ilaapput. 

 

5) Filmertarfiit  

Uani pineqarput filminik imaluunniit tusagassiorfitsigut assilineqartunik allanik assersuutigalugu 

filmertarfinni silamiluunniit takutitsisarnissaq. Aamma filmertarfinni klubeqartitsineq ilaavoq. 

 

6) Tv-qarfeqarneq 

Uani pineqarput suliffeqarfiit nammineerluni suliat imaluunniit aallakaatitassiat pisiarineqartut 

aallaavigalugit tamakkiisumik tv-qarfimmut aallakaatitassianik neqeroornermik pilersitsisussat. 

Aallakaatitassianik neqeroorutit aallakaatitassianik suliaqartuniit imaluunniit allamiit, soorlu 

kabelikkut satellitikkulluunniit tv-kkut aallakaatitassianik neqeroortartumiit, 

aallakaatinneqarsinnaassapput. 

 

Filmiliornermik inuussutissarsiuteqarnissatsinnut suleqatigiissitaq isumaqataavoq. 

Taamaattoqarmallu filminik suliaqartarnitta pitsanngorsaaffiginissaani aningaasaqarnikkut 

anguniagaqarnissaq anguniartariaqarpoq, tassalu ukiut amerlanngitsut ingerlaneranni filmimik 

inuussutissarsiuteqarneq isumannaatsoq pilersinneqassasoq, tamanna sulilluarnikkut nunanillu 

allanik suleqateqarnikkut nunatta aningaasaqarneranut tapeeqataasinnaassammat, ilaatigut 

filmiliortarneq aqqutigalugu avammut nioqquteqarnikkut isertinneqartussat aqqutigalugit. 

4.2 Suleqatigiissitamit inuussutissarsiuteqarneq kulturilu pillugit 

oqaaseqaatigineqartut  

Suleqatigiissitami filmiminut atatillugit inuussutissarsiuteqarneq kulturilu pillugit oqaaseqaatai 

tulliuttumi issuaaffigineqarput.  

Nunatsinni filmiliortarneq pitsanngorsaaffigineqassappat kalaallit filmiliornermik suliaqartut 

filminillu pilersitsisarnitta politikerinit allaffissornikkullu kulturikkut pilersitsinertut 

inuussutissarsiutitut misigisassaqartitsivittut isigineqarnissaat pisarialimmik 

piumasaqaataasariaqartoq suleqatigiissitap erseqqissassallugu kissaatigivaa. Tamannalu 

isumaqarpoq filmiliornermik suliaqarneq filminillu pilersitsisarneq inuussutissarsiutitut 

kulturilerinermillu isigisariaqartut. 

Filmimik pilersitsineq immini kulturikkut suliaqarneruvoq, taamaammallu kulturikkut suliaqarneq 

tamanna pilersinniarlugu ineriartortitsinissamut suliaqarnissamullu tapiisarnissaq anguniarlugu 

periarfissaqartitsisoqartariaqarpoq. Peqatigitillugu suliffeqarfiit filmiliortarnermik suliaqartut 

inuussutissarsiutigalugu suliffeqarfiupput nalinginnaasut, taamaammallu inuussutissarsiutinut 

aaqqissuussinernut il.il. nalinginnaasunut ilaallutik. 

Inuussutissarsiutigalugu suliaqarnermiit allamiit assigiinngissutaasoq tassaavoq inuussutissarsiutit 

kulturimik suliallit sulianik pilersinneqartunik tuniniaanikkut suliaqarnermut aningaasartuutaat 

tamakkerlugit matussuseqarsinnaannginnerat. Inuussutissarsiutini kulturimik suliaqartuni ataatsimut 

akigitinneqartoq allatut inuussutissarsiutit aqqutigalugit suliaqarnerniit akisunerujussuuvoq. 

Taamaasilluni kalaallit filmiliornermik suliaqartut kalaallillu filmiliortarnerat 

pitsanngorsaaffigineqassappata Inuussutissarsiutinut Naalakkersuisup Kultureqarnermullu 

Naalakkersuisup akornanni qanimut suleqatigiittoqarnissaa pisariaqartinneqarpoq. Tassani aamma 

Nunanut Allanut, Inuussutissarsiutinut Niuernermullu Naalakkersuisoqarfimmi aamma 

Kultureqarnermut, Ilinniartitaanermut, Ilisimatusarnermut Ilageeqarnermullu 

Naalakkersuisoqarfimmi aningaasanut inatsimmi kalaallit filmiliornermik suliaqartunut kalaallillu 

filmiliortarnerannut aningaasanik qulakkeerinnittoqarnissaa piumasarineqarpoq. 

4.3 Suleqatigiissitamit ataatsimut isiginnilluni oqaaseqaatigineqartut  

Suleqatigiissitamit ataatsimut isiginnilluni oqaaseqaatit tulliuttumi issuaaffigineqarput.  

 

Oqariartuut inuiaqatigiinnut tamanut anngussinnaassappat filmi tusagassiorfissaavoq nukittooq 

atorluarneqarsinnaasoq. Filmi tv-lu nunap nammineerluni nunap qanoq ittuuneranut 

oqaluttuassartaanillu nassuiaanissamut nunani amerlasuuni atorneqartarput. Filmi nunatut 

ataatsimut kinaassuseqarnermut tulluarsimaarnissamut atortussaavoq pingaarutilik. 

 

Danmarkimut tunngatillugu Morten Kochip filmiliai (1960-1976), Olsen Banden pillugu filmiliat 

(1968-1981) aamma Matadorimik nangeqattaartuliat (1978-1982) Danmarkimi filmiliat qanoq 

isillutik piffissani assigiinngitsuni inuit pissusilersortarnerannut kinaassusaannullu ataatsimut 

oqaluttuarisaanermik pilersitsisimanerannik assersuutissaapput. 

Inuit inoqqaavi pissutsinik inuit inoqqaavisa misigisimasaannik sulilu atugarisaannik 

uppernarsaasarnissamut filminik atorluaasarsimapput. Māorit filmit suliarineqartut aqqutigalugit 

ukiut 20-t sinnerlugit māorit inuiattut pillugit maluginiarneqarnermik ataatsimoornermillu 

pilersitsisimapput. Nunavummi Inuk Zacharias Kunuk filmit aqqutigalugit oqaluttuanik 

immikkuullarissunik pilersitsisimavoq, taamaasilluni akilinermi nagguaqatitsinnut Inuttut 

inuunermut tulluarsimaartitsilersimavoq. Taamatuttaaq saamit filmiliortarnerannik 

pilersitsinissamut saamit assut pikkorissimapput. Pingaartumik Norgep naalagaaffiata saamit 

filmiliortarnerannut tapiisarnerat ukiuni kingullerni 10-ni saamit filmiliortarnerisa kulturiatalu 

arlalitsigut Kalaallit Nunaanni suliarineqartunik qaangiisimanerannik kinguneqarsimavoq. 

Naalagaaffimmik pilersitsinissami atortussat pingaarnerpaat ilagisaat tassaavoq naalagaaffiup 

oqaluttuarisaanikkut tunuliaqutaata nassuiaaffigisinnaanissaa. Atuakkiaateqarpugut maanna 

naalagaaffimmik pilersitsisoqarnissaanik uppernarsaatissatut atorneqarsinnaasunik. Kalaallit 

pilerisaarusiaat, filmit aliikkutassiaat filmillu piviusulersaarusiaat ataasiakkaat, soorlu KNI-sen 

(1995-1996), Nuummioq (2009), Qaqqat Alanngui (2011) aamma Sume (2014), takutippaat filmit 

tusagassiorfittut inuiattut kinaassutsimut pilersitseqataasinnaasut, kisiannili filmit aliikkutassiat 

nukittuut, filmit piviusulersaarusiat, filmit titartakkat aamma naatsumik filmiliat kalaallisut 

oqaasertallit ataatsimut kinaassutsimik pilersitsisinnaasut amerlanerit amigaatigaagut. 

Inuiattut nammineerluta filmiliat aallakaatitassiallu aqqutigalugit takusinnaalernissarput 

periarfissaasariaqarpoq. Filmit tarrarsorfigisinnaasagut ilutsinni nunasiaataajunnaarnitta 

nukittorsarnissaanut iluaqutaassapput. Nammineerluta filmiliagut inuiaqatigiinnik peqqinnerusunik, 

timikkut tarnikkullu, pilersitsinissamut tapeeqataassapput, tamakkulu aningaasartuutinik inunnik 

isumaginninnermut tunngasunik sipaarutaasinnaassapput. Kalaallit Nunaat pillugu allamiut 

filmiliaat amerlaqisut uagut nammineerluta filmiliagut kalaallisoortut aqqutigalugit ilumoortumik 

sakkortuumillu akerlilertarnissaat assut pingaaruteqarpoq. 

Kalaallit filmiliaat aliikkutassiat takussallugit suli utaqqivagut, tassani Kaassassuk Aqissiarluunniit 

pingaarnertut inuttaassallutik, tassanilu aamma nammineerluta nuannaartorisagut aqqutigalugit 

ataatsimut kalaaliussusitsinnik oqaluttuartut pigilissagatsigit. Kalaallit filmiliaat aliikkutassiat 

piviusulersaarusialluunniit aamma suli pigilersimanngilagut, tamakku ataqqinnillutik Sassuma 

Arnaanik, Aningaamik imaluunniit ataatsimoorluta oqaluttuarisaanikkut kinaassutsitsinnut 

oqaluttuaatitsinnillu tarrarsorfigisinnaasatsinnik aammalu kalaaliunitsinnut 

tulluussimaarutigisinnaasatsinnik aallaaveqarput. 

Kalaallit filmiliornermik suliallit nukittorsarnissaat peqatigitillugu naalagaaffittut ataatsimut 

kinaassusitsinnik nukittorsaasussaapput. Filmiliortarnerit pitsanngorsaaffiginerat filminik 

nammineq pitsinnik nunatsinnilu takutissinnaasatsinnik amerlanernik pilersitseqataaffiusinnaapput, 

tamakkulu nunanut allanut siammarternerisigut Nunarput qanoq nammineerluta isigineripput 

takutissinnaassavarput. Kalaallit filmiliaat ilukkut allatigullu nunasiaataajunnaarsimanermut 

aqqutissiueqataassapput.  

5. Suleqatigiissitap inassuteqaataasa eqikkarneqarnerat 
Suliassaqarfinnut pingasunut tunngatillugu suleqatigiissitap suliatigut innersuussutai:  

• inatsisiliorneq,  

• atuuffiit, kiisalu  

• atortut.  

 

Tamatuma saniatigut sulinerup 2023-mi aallartinnissaata siullertut alloriarfiunissaanut 

periarfissaalernissaanullu innersuussutinik suleqatigiissitaq suliaqarsimavoq:  

• ikaarsaariarnermi aaqqissuussineq.  

 

Suleqatigiissitap inassuteqaatai tulliuttumi issuaaffigineqarput.  

 

Suleqatigiissitap inassuteqaataanut takussutissaq: 

Inatsisiliorneq - inatsisit marluk: 

1) Filmiliortarneq pillugu Inatsit  

a. Filmiliortarnerup kissaatigisatut ingerlanneqartarnissaanut 

malittarisassaqartitsissaaq. 

b. Piaartumik suliarisariaqarlunilu akuersissutigisariaqarpoq. 

2) Utertitsisarneq pillugu inatsit  

a. Filmiliornermi aningaasartuutinik utertitsisarnissamut malittarisassaqartitsissaaq. 

b. Piaartumik suliarisariaqarlunilu akuersissutigisariaqarpoq. 

Atuuffiit - sammisassat sisamat 

3) Filmiliornermut Aningaasaateqarfik  

a. Filmiliortarnerput aningaasaqarnikkut tapersersuiffigineqarlunilu 

qulakkeerneqassaaq. 

b. Piumasaqaatit aalajangersimasut tunngavigalugit filmiliortarneq 

anguniagaqarfiusumik tapersersorneqassaaq. 

4) Suliffeqarfik  

a. Filminstituti aqqutigalugu filmiliorneq allaffissornikkut tapersersorneqassaaq. 

b. Filmkommissioni aqqutigalugu piginnaasanik ineriartortitsinerit 

tapersersorneqassapput. 

5) Utertitsineq  

a. Nunami allamiut suliaasa samminerulernerisigut avammut niuerneq 

tapersersorneqarpoq. 

b. Filmiliortarnerput aningaasaqarneq sulilluarsinnaanerlu aqqutigalugit 

tapersersorneqassaaq. 

6) Tv-qarfik  

a. Filmiliat nunatsinneersut aningaasaqarnikkut takutitsisarnissamullu 

isumaqatigiissutinik tapersersorneqassapput. 

b. Tamanna aqqutigalugu nunani allaniit tapiiffigineqarnissamut periarfissaq 

tapersersorneqassaaq. 

Sakkussat - atuuffiit arfineq-marluk: 

7) Filmiliornerup illua  

a. Filmiliornermik suliallit aalajangersimasumik illoqalernissaat qulakkeerneqassaaq. 

b. Timitalikkamik aaqqissuussineq pisariaqarpoq. 

8) Ilinniartitaaneq  

a. Kalaallit filmiliortartut kinguaariit tullii qulakkeerneqassapput. 

b. Filmiliortarnerit ineriartortitsiffiujuarnissaannut pisarialimmik piumasaqarneq. 

9) Siammarterineq  

a. Kalaallit filmiliaannut inuit amerlasuut atuisinnaanerannut qulakkeerinnissaaq. 

b. Qitiusuunngitsumik ataatsimoortumillu kulturikkut misigisassaqartitsinissap 

pilersinnissaa pisariaqarpoq. 

10) Tunniussineq  

a. Kalaallinik nioqquteqartunik pisortat salliutitsinissaat qularnaarneqassaaq. 

b. Nunami namminermi aningaasat atorneqartussat nunatsinni atorneqartarnissaasa 

pingaartinnissaat qularnaarneqassaaq. 

11) Suleqatigiinneq  

a. Nunanik allanik suleqateqarnikkut filmiliornermik suliaqartut ineriartortinnissaat 

qulakkeerneqassaaq. 

b. Nunani tamalaani suleqatigiiffiusartut pingaartinnissaat pisariaqarpoq. 

12) Nalunaarsuineq   

a. Nunat allamiut suliaasa akitsuusersorneqarnissaanut periarfissaq 

qulakkeerneqassaaq. 

b. Nunanit allaneersut suliaqarnerannut takunnissinnaaneq pisariaqarpoq. 

13) Toqqorsiveqarneq   

a. Filmiutitta nunatta kulturikkut kingornussaattut pigiinnarnissaat qulakkeerneqassaaq. 

b. Filmiliarisartakkatta siunissami takuneqartarnissaat pisariaqarpoq. 

Ikaarsaariarnermi aaqqissuussineq - alloriarfik siulleq: 

14) Angusassat pillugit isumaqatigiissut  

a. Filmiliortarfiup, EPI-p aamma Film.gl-ip akornanni suleqatigiissinnaaneq 

periarfissinneqassaaq. 

b. Sulineq aallartinniassammat 2023-p aallartinnerani qularnaartariaqarpoq. 

6. Suleqatigiissitap inassuteqaataannik itisiliilluni nassuiaaneq 
Suleqatigiissitamit inassuteqaatit taakkununnga ilanngullugit inassuteqaatinut aningaasatigut 

atuuttussanngortitsiniarnikkullu atugassarititaasut itisilerlugit tulliuttumi nassuiarneqarput. 

Inassuteqaatinut atatillugit Naalakkersuisut ataasiakkaanut oqaaseqaateqarput.  

 

6.1 Inatsisiliorneq  

Inatsisit marluk pisariaqartinneqarput. Filmiliorneq pillugu inatsit kulturip ataanut inissikkaanni 

iluarnerpaajussaaq, utertitsisarnerlu pillugu inatsit inuussutissarsiutit ataannut inissikkaanni 

iluarnerpaajussalluni. Inatsisit taakku marluusut arlaannaalluunniit massakkut pigineqanngilaq. 

Inatsisit marluusut taakku kalaallit filmiliornermik suliaqartunut pitsanngorsaaffiginissaannut 

tunngaviussapput. Inatsisit marluutillugit suliarineqartariaqarput, Inatsisartullu 2023-mi 

upernaakkut ataatsimiinneranni akuersissutigineqarlutik. 

 

6.1.1 Filmiliortarneq pillugu Inatsit 

Filmiliortarneq pillugu Inatsit filmiliortarnerup iluani politikissamut kissaataasumut 

tunngaviliissaaq. Filmiliortarnermut inatsit filmiliortarnerup iluani niuernikkut periarfissat, nuna 

tamakkerlugu malittarisassiornissaat aamma kulturikkut anguniagassat aalajangersimasut 

malittarisassiornissaat pillugit pisortat soqutiginninnerannut oqariartuutaavoq.  

 

Filmiliortarnermut inatsit amerlanertigut filmimik suliaqarneq aamma filminik siammarterisarneq 

pillugit aalajangersakkanik ilaqartarpoq. Filmiliortarneq pillugu inatsimmi nuna tamakkerlugu 

filminik suliaqarnermut filmiliortarnermut aningaasaateqarfimmiit tapiiffigineqarnissamut 

tunngavissanik aalajangersaasoqarsinnaavoq. Filmiliortarnermut inatsit aamma allamiunut 

filmiliortartunut Kalaallit Nunaanni filminik suliaqartarnissaannut tunngavissanik 

aalajangersaaffiusinnaavoq. Taamatuttaaq filmiliortarnermut inatsit filminstitutimut aamma 

filmkommissionimut tunngavissanik aalajangersaaffiusinnaasoq nassaassaavoq.  

Filminstituti amerlanertigut piukkunnaatillit ineriartortitsiviginissaasa siuarsaaffiginissaannik 

kiisalu kalaallit filmiliaasa ineriartortitsiffiginissaannut, suliarinissaannut avammullu 

siammarternissaannut tapersersuisarnissamik suliaqartarpoq. Matumani filmit aliikkutassiat, filmit 

piviusulersaarusiat, titartakkamik filmiliat imaluunniit naatsumik filmiliat pineqarsinnaapput. 

Tamatuma saniatigut filminstitutip filminik takutitsinersuarni peqataanissamut tapersersuinermigut 

pilerisaarisarnissaq takussaanerulernissarlu qulakkiissavai. 

 

Filmkommissionip allamiut filmiliortartuinut Kalaallit Nunaat tamakkerlugu sumiiffinnik 

pilerisaarisarnissaq suliassarisinnaavaa. Filmkommissioni takutitsiffinni filminillu niuerfinni 

amerlasuuni peqataasassaaq. Film.gl Nunani Avannarlerni tamani filmkommissioninik qanimut 

suleqateqalereersimavoq.  

6.1.2 Utertitsisarneq pillugu Inatsit 

Utertitsisarneq pillugu Inatsit utertitsissutinik pissarsisinnaanissamut piumasaqaatinik 

aalajangersaaffiussaaq. Sapinngisamik kalaallinik sulisoqartarnissaat pillugu 

piumasaqartoqartarnissaa pingaaruteqarpoq. Tamatuma saniatigut utertitsissutissat annertussusissaat 

inatsimmi aalajangersaaffigineqassapput. Nunani eqqatsinniittuni utertitsisarnermi 25 % 

atorneqakkajuppoq, taamaammallu 25 %-imik utertitsisarnissaq siunnersuutigissallugu 

piviusorsiortuuvoq.  

 

Nalinginnaasuuvoq ukiup ingerlanerani Kalaallit Nunaanni filmiliornermi aningaasartuutigisimasat 

uppernarsaateqartinneqarnissaat. Filmiliornermi aningaasartuutit utertinnissaanut 

pisinnaatitaaffeqartoqarpat utertitassat ukiup aappaani utertinneqarsinnaapput. Tassa Kalaallit 

Nunaanni aningaasartuutigereersimasat kisimik utertinneqarsinnaapput. 

Inatsisaatitsinni arlaatigut utertitsisoqarsinnaanera pillugu aalajangersakkanik peqareerpoq. Ukiuni 

arlaqartuni aningaasanut inatsimmi oqaasertaliussami utertitsisarneq pillugu 

aalajangersagaqareerpoq. Oqaasertaliussaq kontumut pingaarnermut, Siunertamut konto 24.10 

Toqqaannartumik akileraarutit, attuumassuteqarpoq. Aaqqissuussineq ilisimaneqanngilaq, 

aaqqissuussinerlu atorsinnaanngilaq. Taamaattumik aningaasanut inatsimmi aalajangersagaq 

piaartumik peerneqartariaqarpoq (kingusinnerpaamik 2024-mut aningaasanut inatsimmi), 

utertitsisarnerlu pillugu inatsisissap massakkut aningaasanut inatsimmi aalajangersakkat 

taarsissavai. 

Aningaasatigut kingunerisassat  

1. Filmiliortarneq pillugu Inatsimmi pingaarnertigut sammisassat kulturimut tunngassutillit 

pineqarput. Taamaammat Inatsimmut akisussaaffik Ilinniartitaanermut, Kultureqarnermut, 

Timersornermut Ilageeqarnermullu Naalakkersuisoqarfimmut inissittariaqarpoq. 

2. Utertitsisarneq pillugu Inatsit tapiisarnernut inuussutissarsiutinut tunngasunut tunngassuteqarpoq. 

Taamaammat inatsimmut akisussaaneq Nunanut Allanut, Inuussutissarsiornermut Niuernermullu 

Naalakkersuisoqarfimmut inissittariaqarpoq. 

 

Inatsisit marluk immikkut annertuallaanngitsut matumani pineqarput. Inatsisit marluutillugit 2023-p 

upernaavani suliaralugit angumerineqarsinnaasariaqarput, 2023-milu ukiakkut ataatsimiinnermi 

saqqummiunneqarlutik. Pisariaqassappat inatsisit suliarinissaanni ikiortissamik avataaneersumik 

aallertariaqassaaq. Tamanna 200.000 kr.-nit angullugit akeqartussaassaaq, aningaasallu taakku 

naalakkersuisoqarfinnut pineqartunut killissarititat iluanni aaneqarsinnaassapput. 

 

Naalakkersuisut oqaaseqaataat  

Filmiliortarneq pillugu inatsimmut tunngatillugu 

Naalakkersuisut Filmiliortarneq pillugu inatsisartut inatsisissaattut siunnersuummik 

suliaqalersaarput (suliarinerani qulequtaagallartoq), ilaatigut filminstitutimik filmiliornermillu 

suliffeqarfimmik malittarisassaqartussamik. Suleqatigiissitalli piffissaliussaata iluani taamatut 

siunnersuusiornissaq piffissaqartinneqanngilaq. Pingaarnertut inatsisissamut nutaamut 

siunnersuusiorluni inatsisissamik piareersaalluni suliaqartarneq minnerpaamik ukiumik ataatsimik 

sivisussuseqartarpoq. Aamma Filmiliortarneq pillugu inatsisartut inatsisissaannik siunnersuusiorneq 

aningaasanut inatsisissamik suliaqarnermut ataqatigiissaarneqartussaavoq. 

Utertitsisarneq pillugu Inatsimmut tunngatillugu 

Naalakkersuisut maluginiarpaat suleqatigiissitami isumaqartut utertitsisarnermik maanna 

aaqqissuussaasoq naammanngitsoq, tak. Toqqaannartumik akileraarutit pillugit konto 

pingaarnermut 24.10-mut oqaasertaliussat. Suleqatigiissitanit oqaatigineqarpoq aaqqissuussaq 

ilisimaneqanngitsoq kiisalu aaqqissuussaq atorneqarsinnaanngitsoq. Naalakkersuisut tamanna 

tusaatissatut tiguaat.  

 

Naalakkersuisunit inassutigineqarpoq aaqqissuussap taassuma pitsanngorsarneqarnissaa 

siunertaralugu imaluunniit filmiliortartunut isumaqalernissaa anguniarlugu nutaamik 

aaqqissuussisoqarnissaa siunertaralugu tamanna erseqqinnerusumik misissuiffigineqassasoq. 

Tassunga atatillugu malittarisassanik aalajangersaanissaq siunertamut naapertuuttuunersoq aamma 

inatsisiliortoqassanersoq nalilersorneqassapput.  

 

6.2 Atuuffiit 

Inatsit inissinneqareeriarpat kalaallit filmiliornermik suliaqartut pitsanngorsaaffiginiarnissaannut 

atuuffiit immikkut ittut sisamat qulakkeeqqaartariaqarput. 

 

6.2.1 Filmiliornermut Aningaasaateqarfik 

- Filmiliortarnerput aningaasaqarnikkut tapersersuiffigineqarlunilu qulakkeerneqassaaq. 

- Piumasaqaatit aalajangersimasut tunngavigalugit filmiliortarneq anguniagaqarfiusumik 

tapersersorneqassaaq. 

Filmiliortarneq pillugu inatsisip (6.1.1) nassuiarnerani taaneqarpoq inatsit taamaattoq kalaallit 

filmiliortarnermut aningaasaateqarfissaat pillugu aalajangersakkanik ilaqartariaqartoq. 

Filmiliortarneq aningaasaqarnikkut sammisanit allanit, soorlu atuakkiornermik, nipilersornermik, 

sanaluttarnermik, ilusilersuisarnermik, assilissatigut eqqumiitsuliornermik isiginnaartitsinikkullu 

eqqumiitsuliornermik, malunnartumik immikkooruteqarnera nassuerutigissallugu pingaaruteqarpoq. 

Filmiliornermi immikkoortunut aningaasartuutaasartut eqqumiitsulioriaatsini allani immikkoortunut 

aningaasartuutaasunit untritilikkaanik amerlanerusinnaapput. 

Taamaammallu filmiliortarnermut tunngatillugu eqqumiitsuliornermut aningaasaateqarfik 

atorsinnaassanngilaq, tassanimi eqqumiitsuliortut suliniutigineqartussallu tamarmik 

siammasissumik aqutsiffiginissaannut tapiiffigisarnissaannullu malittarisassaqarnani 

suliaqartoqarsinnaassammat. Filminut tapiissuteqartarneq eqqumiitsuliornermut 

aningaasaateqarfimmi inissisimassappat taava eqqumiitsuliornermut aningaasaateqarfimmi 

aningaasaatigineqartut agguataarneranni malittarisassaqarnissaq pisariaqarpoq, taamaasilluni 

filmiliortarneq assersuutigalugu eqqumiitsuliornermut aningaasaateqarfiup aningaasaataasa 90 %-

iannik qularnaarneqarsimassammat. 

Filmiliornermik suliaqartunut tunngatillugu filmiliornermut pisortat aningaasaataat 

filmiliortarnermut aningaasaateqarfimmut immikkut ittumut ilisarnissaat tulluarnerpaajussaaq. 

Filmiliortarnermut aningaasaateqarfik aqqutigalugu aqutsinerit tunniussisarnerillu iluatsillugu 

filminstitutimut atasumik inissinneqarsinnaapput. Taanna periuseq nunani amerlasuuni takussaavoq. 

Islandimi filmiliornermut innuttaasumut agguaqatigiissillugu tapiisarneq ima annertutigisarpoq, 

maani nunatsinni Islandimiut qaffasissutsimik atugaat malinneqassappat tamanna isumassarsiat 

ineriartortinnissaannut, ineriartortitsinissamut, suliaqarnissamut, allakkanik suliaqarnissamut kiisalu 

siammarterinissamut pilerisaarinissamullu ukiumoortumik tapiissutit 10.000.000 kr.-nit missaannut 

naapertuuttussaavoq. 

Nunani avannarlerni filmi aliikkutassiaq nalinginnaasumik minnerpaamik 6.000.000 kr.-nik 

akeqartarpoq. Filmit aliikkutassiat akisunerit 50.000.000 kr.-nit qaangerlugit akeqariaannaasarput. 

Filmiliortarnermut aningaasaateqarfik ukiumoortumik filmilianut 6.000.000 kr.-nik 

tapiissuteqarsinnaasoq atoraanni filmimik aliikkutassiamik, filmimik piviusulersaarusiamik 

imaluunniit filmimik titartakkamik akikinnerusumik ukioq allortarlugu suliaqarsinnaaneq 

periarfissanngortussaavoq. Tassunga peqatigitillugu naatsumik filmilianut arlalinnut 

tapiissuteqartoqarsinnaassaaq. Tassanili pisariaqassaaq nunami namminermi aningaasaqarnikkut 

tapiissuteqarnerup saniatigut filmiliatsinnut nunanit allanit aningaasaqarnikkut tapiissuteqarnissap 

qulakkeernissaa.  

Nunanit allanit filmiliornermut tapiissutinik qinnuteqartoqarniarpat EU-p tapiissuteqartarnermut 

aaqqissuussineranut qinnuteqarnissaq periarfissaasariaqarpoq. EU-mut qinnuteqaatinik 

iluatsitsisinnaassagutta aningaasanut taakkununnga qinnuteqarsinnaanermut nammineerluta 

inerisaasariaqarpugut. Tamanna filminstitutimi inerisarneqarsinnaavoq. Islandip ukiuni kingullerni 

namminneq nunaminni filminik suliaqarnerminnut aningaasaqarnikkut tapiiffigineqartarnissani 

iluatsilluarsimavaa. EU-mi aningaasanut tapiissutaasartunut qinnuteqartarneq pillugu Islandimik 

suleqateqarnissaq periarfissaalluarsinnaavoq. 

Aningaasatigut kingunerisassat  

Filmiliornermut Aningaasaateqarfik Ilinniartitaanermut, Kultureqarnermut, Timersornermut 

Ilageeqarnermullu Naalakkersuisoqarfimmiit suliniuteqarnikkut pilersinneqassaaq. 

Filmiliortarnermut aningaasaateqarfimmut aningaasaliissutissat 2024-mut Aningaasanut Inatsimmut 

ilannguttariaqarput.  

 

Kalaallit Nunaanni Filmiliortarnermut aningaasaateqarfiup filmiliornermut tapiissutigisinnaasai 

tulliullugit allattorneqarput. 

 

Filmit aliikkutassiat, filmit piviusulersaarusiat, titartakkanik  

filmiliat naatsumillu filmiliat    6.000.000 kr. 

Filmiliortarfiit     1.500.000 kr. 

Kalaallit filmiliaasa siullermik takutinnerannut avammullu siammarternerannut  

(ilaatigut filmertarfik angalasoq)     500.000 kr. 

Kalaallit filmiliortartut ilaatigut filmilianik takutitsivissuarni peqataasarnerannut  500.000 kr. 

Filmit qaammarsaanermut atuartitsinermullu atorneqartussat        500.000 kr.  

Aningaasanut Inatsimmi Kalaallit Nunaanni Filmiliornermut  

Aningaasaateqarfimmut ukiumoortumik aningaasat katillugit  9.000.000 kr. 

 

Naalakkersuisut oqaaseqaataat  

Naalakkersuisut maluginiarpaat suleqatigiissitami isumaqartut filmiliortarnermut tunngatillugu 

eqqumiitsuliornermut aningaasaateqarfik atorneqarsinnaanngitsoq, tassanimi eqqumiitsuliortut 

suliniutigineqartussallu tamarmik siammasissumik aqutsiffiginissaannut tapiiffigisarnissaannullu 

malittarisassaqarnani suliaqartoqarsinnaassammat. Naalakkersuisut aamma maluginiarpaat 

suleqatigiissitami isumaqartut aningaasaqarneq eqqarsaatigalugu filmiliortarneq kulturimut 

tunngatillugu allanik suliaqarnermit allaanerusoq nassuerutigineqartariaqartoq. Suleqatigiissitat 

oqaatigaat filmiliornermik suliaqartunut tunngatillugu filmiliornermut pisortat aningaasaataat 

filmiliortarnermut aningaasaateqarfimmut immikkut ittumut ilisarnissaat tulluarnerpaajussasoq. 

Filmiliortarnermut aningaasaateqarfik aqqutigalugu aqutsinerit tunniussisarnerillu iluatsillugu 

filminstitutimut atasumik inissinneqarsinnaapput.  

 

Eqqumiitsuliornermik ingerlatsineq pillugu Inatsisartut inatsisaanni § 1 naapertorlugu 

eqqumiitsuliornermik ingerlatsinermut tapiissuteqarnissamut tunngaviit malillugit 

eqqumiitsulioriaatsit saqqummeeriaatsillu tamarmik, filmiliortartut ilanngullugit, sapinngisamik 

tapiissutinik agguaaffigineqartassapput. 

Naalakkersuisunit tassunga atatillugu maluginiarneqarpoq qinnuteqartut suliniutaat 

apeqqutaatillugit filmiliortartut allatigut eqqumiitsuliortartunit tapiiffigineqarnerusinnaasut.  

Kalaallit Nunaanni Eqqumiitsuliornermut Aningaasaateqarfik pilersinneqarmat ilaatigut 

siunertaavoq aningaasaateqarfimmik eqqumiitsulioriaatsinut assigiinngitsunut 

agguaassisinnaasumik atuutsitsilertoqarnissaa, tassa eqqumiitsuliornermik suliaqartartunut 

ataasiakkaanut aningaasaateqarfiliornissamut pinnagu. Aamma Naalakkersuisut 

akuliuttannginnissaasa atuutsinneqalernissaa eqqarsaatigalugu.   

Naalakkersuisut tassunga atatillugu maluginiarpaat Kalaallit Nunaanni Eqqumiitsuliornermut 

Aningaasaateqarfik § 18, imm. 3 naapertorlugu avataanit aningaasaliisussarsiorsinnaasoq. 

Tamatuma malitsigisinnaavaa eqqumiitsuliornermik ingerlatanut assigiinngitsunut 

kultureqarnikkullu suliniutinut aamma filminut aningaasaliissuteqarnerunissaq.  

Naalakkersuisunit maluginiarneqarpoq immikkut filmiliortarnermut aningaasaateqarfeqarnissamik 

inassuteqaat tamanna Eqqumiitsuliornermut Aningaasaateqarfik aqqutigalugu ilaatigut 

isumannaarneqareersimasoq.  

 

6.3 Suliffeqarfik    

- Filminstituti aqqutigalugu filmiliorneq allaffissornikkut tapersersorneqassaaq. 

- Filmkommissioni aqqutigalugu piginnaasanik ineriartortitsinerit tapersersorneqassapput. 

Filmiliortarneq pillugu inatsisip nassuiaaffiginerani (6.1.1) taaneqarpoq inatsit taamaattoq kalaallit 

filminstitutiannik aamma kalaallit filmkommissioniannik aalajangersakkanik ilaqartariaqartoq. 

Uani suliffeqarfittut ataatsitut nassuiarneqaraluartoq suliffeqarfiupput marluusut, tassalu 

filminstituti filmkommissionilu. Suliffeqarfiit taakku marluusut assigiinngitsunik suliassaqarput, 

kisianni iluarnerpaajussagaluarpoq suliffeqarfiit marluusut taakku ataatsimoortileraanni, 

ajornanngippallu suliffeqarfimmut allamut ilaalersillugit, soorlu pingajoritillugu filmiliortarfik 

nammineerluni suliassaqareersoq. 

Filminstituti pisortat suliffeqarfiutigivaat, taannalu nunatsinni filmiliornermik suliaqartut iluanni 

pisortat suliassanik suliaqartarnissaannut akisussaasuuvoq. Nunarpassuit allat nalinginnaasumik 

assersuuffigisartakkavut filminstituteqarput. Island 2003-mi peqalerpoq, Sápmi 2007-imi 

peqalerpoq, Nunavut 2010-mi peqalerpoq, Savalimmiut 2017-imi peqalerpoq Ålandilu 2018-imi 

peqalersimalluni. 

Filmiliortarnerup iluani kiisalu filmiliornermik suliallit suleqateqarsinnaanermut aammalu Kalaallit 

Nunaanni filmiliortarneq pillugu ilisimalikkat pitsaanerulernissaannut pisortat soqutigisaasa 

isumaginissaannut nuna tamakkerlugu filminstitutimik piaarnerpaamik pilersitsisoqarnissaa 

pisariaqartinneqartorujussuuvoq. 

Nuna tamakkerlugu filminstitutip amerlanertigut suliarisartagaannut ilaasut tassaapput 

filmiliortarnermut tapiissutit agguaanneqartarnerat, filmiliornermi siunnersortinik ikiorneqarneq, 

filmiliat pillugit kisitsisaatit paasissutissallu nalunaarsortarnerat, filmilianik toqqorsiveqarneq, 

filmiliat pillugit atuarfinnut paasissutissiisarneq qaammarsaanerlu aamma ilinniartitaaneq, kiisalu 

nuna tamakkerlugu filmkommissionimik suleqateqarneq. 

Filmkommissioni pisortat suliffeqarfiutigivaat filmiliortartunik allameersunik nunagisami 

filmiliornissaannut noqqaasartussaq. Nunatsinni filmkommissioni nunami allamiut filmiliortartuisa 

Nunatsinnut filmilioriartoqqusinermik suliaqartussaassaaq. Nuna tamakkerlugu filmkommissioni 

amerlanertigut nuna tamakkerlugu filminstituti illoqatigisarpaa, filmkommissionilu filminstitutimik 

suleqateqartarluni.  

Iluarnerpaajussaaq Islandimut Savalimmiunut Norgemullu assersuussinnaalissagutta, taakkumi 

nuna tamakkerlugu filmkommissioninik peqareerput, nunallu allat filmiliortitsisuinik nunaminni 

filmiliornissaannut tikisitserusuttarlutik. Kalaallit Nunaat nunat allat assigalugit allamiut 

filmiliortuinik nunatsinni immiussisarnissaannik nammineerluni sulisariaqalerpoq. Filmiliortartut 

angisuut nunami allamiut nunatsinnukartinnissaat iluatsissinnaagutsigu avammut nioqquteqarnikkut 

isertitassat annertuut pissarsiareriaannaavagut. 

Filmiliortarfik pisortat suliffeqarfiutigivaat taassumalu inunnut suli filmiliorsinnaanermut 

piukkunnaateqalersimanngitsunut filmiliornermut atortussanik qulakkeerinninnissaq suliassarivaa. 

Filmiliortarfik kinguaariit tullinnguuttut filmiliornermut pikkorinnerulernissaasa 

qularnaarnissaannut pingaaruteqartorujussuuvoq. Filmiliornermut suliaqarfiusartoq Filmiliortarfik 

pigereerparput filmiliornermullu suleqataalersussanut pinngorartitsivittut ingerlalluarpoq.  

Aningaasatigut kingunerisassat  

Kalaallit Nunaanni Filminstitutip pilersinnissaanut akisussaaffik Ilinniartitaanermut, 

Kultureqarnermut, Timersornermut Ilageeqarnermullu Naalakkersuisoqarfimmi inissisimavoq. 

Ingerlatsinermut aningaasat atorneqartuartussat 2024-mut aningaasanut inatsisissami 

qularnaartariaqarput. Aallartisarnissamut ingerlatsinermut aningaasat atorneqartussat 2023-mut 

angusassat pillugit isumaqatigiissummi takutinneqartumi ilineqassasut innersuussutigineqarpoq 

(tullinnguuttut takukkit).  

 

Kalaallit Nunaanni Filminstitutip ingerlannissaanni makku pineqarput: 

Ineqarnermut akiliut      300.000 kr. 

Pisortaq (akissarsiat allallu)     700.000 kr. 

Filmiliornermut siunnersorti (akissarsiat allallu)    600.000 kr. 

Sulisut allat (ilinniartutut ikiortit assigisaallu) (akunnermut akissarsiallit)) 180.000 kr. 

Angalasarnerit (angalanerit najugaqarnerillu)    200.000 kr. 

Nunani tamalaani filmilianik nersornaasiinerni kalaallit filmiliaasa  

pilerisaarutiginerat     200.000 kr. 

Nunami allamiut filmiliornermi sammisaasa aqutsiviginerat   60.000 kr. 

Filmiliornerup iluani tapiisarnissanut aningaasat aqutsiviginerat   60.000 kr. 

Nittartagaqarneq, IT-qarneq allallu     50.000 kr. 

Qaammarsaanissamut atortussat, ilaasortaanerit, ataatsimiinnerit allallu 50.000 kr. 

Avataaneersunit kiffartuussinerit allallu                100.000 kr. 

Aningaasanut inatsimmi Kalaallit Nunaanni Filminstitutimut  

ukiumoortumik ingerlatsinermut tapiissutissat katillugit             2.500.000 kr. 

 

Kalaallit Nunaanni kommissionip pilersinnissaanut akisussaaffik Ilinniartitaanermut, 

Kultureqarnermut, Timersornermut Ilageeqarnermullu Naalakkersuisoqarfimmi inissisimavoq. 

Ingerlatsinermut aningaasat atorneqartuartussat 2024-mut aningaasanut inatsisissami 

qularnaartariaqarput. Aallartisarnissamut ingerlatsinermut aningaasat atorneqartussat 2023-mut 

angusassat pillugit isumaqatigiissummi takutinneqartumi ilineqassasut innersuussutigineqarpoq 

(tullinnguuttut takukkit).  

 

Kalaallit Nunaanni Filmkommissionip ingerlannissaani makku pineqarput: 

Ineqarnermut akiliut      300.000 kr. 

Filmkommissæri (akissarsiat allallu)     700.000 kr. 

Angalasarnerit (sulisunut angalasarnerit najugaqarnerillu)   300.000 kr. 

Nittartagaqarneq, IT-qarneq allallu     50.000 kr. 

Qaammarsaanermut atortussat, ilaasortaanerit, ataatsimiinnerit allallu  300.000 kr. 

Filminik takutitsivissuarni, niuerfinni allanilu takutitsiveqarneq  100.000 kr. 

Avataaneersunit kiffartuussinerit allallu                100.000 kr. 

Aningaasanut Inatsimmi Kalaallit Nunaanni Filmiliornermut Kommissionimut  

ukiumoortumik ingerlatsinermut tapiissutit katillugit    1.850.000 kr. 

Kalaallit Nunaanni Filminstitutip aamma Kalaallit Nunaanni Filmkommissionip pilersinnissaanni 

allaffimmi atortussanik allatullu pequtinik pisarialinnik pisisoqassaaq. Angusassat pillugit 

isumaqatigiissut atorlugu Kalaallit Nunaanni Filminstitutit aamma Kalaallit Nunaanni 

Filmkommissioni 2023-mi pilersinneqassasut siunnersuutigineqarpoq. 

 

Kalaallit Nunaanni Filminstitutip pilersinneqarnera  

(allaffimmi atortut allallu)     100.000 kr. 

Kalaallit Nunaanni Filmkommissionip pilersinneqarnera  

(allaffimmi atortut allallu)     100.000 kr. 

Filmilinstitutip aamma Filmkommissionianik 2023-mi pilersitsinissamut  

tapiissutit katillugit      200.000 kr. 

 

Angusassat pillugit Isumaqatigiissut atorlugu 2023-mi Kalaallit Nunaanni Filminstitutip 

ingerlannissaanut makku siunnersuutigineqarput: 

Qaammatini 4-ni ineqarnermut akiliut       100.000 

Direktøri (atorfinitsitsiniarnerup suliarinera, qaammatini 4-ni  

akissarsiaqartitsineq allallu)     300.000 kr. 

Angalasarnerit (angalanerit najugaqarnerillu)    50.000 kr. 

Nunani tamalaani filminut akissarsititsinerni kalaallit filmiliaasa  

pilerisaarutiginerat     50.000 kr. 

Nittartagaqarneq, IT-qarneq allallu     50.000 kr. 

Qaammarsaanissamut atortussat, ilaasortaanerit, ataatsimiinnerit allallu 50.000 kr. 

Kalaallit Nunaanni Filminstitutip ingerlannissaanut 2023-mi tapiissutit katillugit 600.000 kr. 

 

Angusassat pillugit Isumaqatigiissut atorlugu 2023-mi Kalaallit Nunaanni Filmkommissionip 

ingerlannissaanut makku siunnersuutigineqarput: 

Ineqarnermut akiliut       100.000 kr. 

Filmkommissæri (atorfinitsitsiniarnerup suliarinera, qaammatini 4-ni  

akissarsiaqartitsineq allallu)     300.000 kr. 

Angalasarnerit (sulisunut angalaneq najugaqarnerlu)    50.000 kr. 

Nittartagaqarneq, IT-qarneq allallu     50.000 kr. 

Qaammarsaanissamut atortussat, ilaasortaanerit, ataatsimiinnerit allallu 50.000 kr. 

Filminik takutitsivissuarni, niuerfinni allanilu takutitsiveqarneq  100.000 kr. 

Kalaallit Nunaanni Filmkommissionimut 2023-mi ingerlatsinermut  

tapiissutit katillugit     650.000 kr. 

 

Kalaallit Nunaanni Filminstitutip, Kalaallit Nunaanni Filmkommissionip aamma Filmiliortarfiup 

siulersuisuisa ingerlanneqarnerat. Aningaasat 2024-mut Aningaasanut Inatsimmut 

ilannguttariaqarput. 

 

Siulittaasumut akissarsiaqartitsineq    150.000 kr. 

Siulittaasup tullianut akissarsiaqartitsineq     75.000 kr. 

Siulersuisuni ilaasortanut akissarsiaqartitsineq (3x50.000)  150.000 kr. 

Angalanerit nerisaqartitsinerillu (ataatsimiinnerit allallu)  75.000 kr. 

Allattoqarnikkut sullinneqarneq    50.000 kr. 

Aningaasanut Inatsimmi filmiliornermut suliffeqarfinnut siulersuisunut  

ingerlatsinermut ukiumoortumik tapiissutit katillugit    500.000 kr. 

 

Angusassat pillugit Isumaqatigiissut atorlugu 2023-mi siulersuisut ingerlannissaannut makku 

siunnersuutigineqarput: 

Siulittaasumut akissarsiaqartitsineq (ukiup affaanut)   75.000 kr. 

Siulittaasup tullianut akissarsiaqartitsineq (ukiup affaanut)  37.500 kr. 

Siulersuisunut ilaasortanut pingasunut akissarsiaqartitsineq  

(3x50.000) (ukiup affaanut)     75.000 kr. 

Angalanerit nerisaqartitsinerillu (ataatsimiinnerit allallu) (ukiup affaanut) 37.500 kr. 

Allattoqarnikkut sullinneqarneq (ukiup affaanut)   25.000 kr. 

2023-mi siulersuisunut ingerlatsinermut tapiissutit katillugit  250.000 kr. 

 

Naalakkersuisut oqaaseqaataat  

Filmiliortarnerup iluani kiisalu filmiliornermik sulialinnik suleqateqarsinnaanermut aammalu 

Kalaallit Nunaanni filminik suliaqartarneq pillugu ilisimalikkat pitsaanerulernissaannut pisortat 

soqutigisaasa isumaginissaannut nuna tamakkerlugu filminstitutimik filmkommissionimillu 

pilersitsisoqarnissaa pisariaqartinneqartoq pillugu suleqatigiissitamit oqaatigineqartoq 

Naalakkersuisunit isumaqatigineqarpoq.  

 

Naalakkersuisut isumaqarput filminstitutimik aamma filmkommissionimik pilersitsinissamut 

suliffeqarfiit inillu atuutereersut atorneqarsinnaanerisa ilanngullugit 

eqqarsaatigineqarsinnaasuuppata pitsaassagaluartoq. Assersuutigalugu maanna filmiliortarfiusoq 

suliassanut allanut atorneqarsinnaanera eqqarsaatigineqarsinnaavoq, taamaalilluni Kalaallit 

Nunaanni pissutsinut atugassarititaasunullu naleqqussaasoqarsinnaalluni. Tamatuma saniatigut 

suliffeqarfiup taassumalu atuuffissaasa pitsaanerpaamik qanoq aningaasaqarnikkut 

isumalluuteqarnikkullu aaqqissuunneqarsinnaanerata erseqqinnerusumik oqaluuserineqarnissaa 

pisariaqartinneqassaaq.  

Nuna tamakkerlugu filminstitutimik, filmkommissionimik filmiliortarfimmillu pilersitsinermi 

aningaasaqarnermut kinguneqaatissanik suleqatigiissitap nassuiaatai Naalakkersuisunit tusaatissatut 

tiguneqarput tamannalu tunngavigalugu filminstitutip aaqqissuussaanissaa erseqqinnerusumik 

misissorneqassalluni. Filmiliortarneq pillugu Inatsisissatut siunnersuusiornermut atatillugu suliassaq 

tamanna naammassineqarsinnaassaaq, tak. pineqartoq pillugu nassuiaatit qulaaniittut.  

6.4 Utertitsisarneq 

- Nunami allamiut suliaasa samminerulernerisigut avammut niuerneq tapersersorneqarpoq. 

- Aningaasaqarneq sulilluarsinnaanerlu aqqutigalugit filmiliornermik suliallit 

tapersersorneqassapput. 

Utertitsisarneq pillugu inatsisip nassuiarnerani (6.1.2) taanneqarpoq inatsit taamaattoq kalaallit 

utertitsisarnermut aaqqissuussinerat pillugu aalajangersakkanik ilaqartariaqartoq. 

Utertitsissutigineqartoq nunami allamiut filmiliortartunut nunatsinni tunniunneqarsinnaasoq nunami 

allamiut suliaqartartut filmiliaminnik maani nunatsinni inissiisarnissaannut aammalu filmiliaminnik 

maani Nunatsinni suliarinnittarnissaannut aningaasaqarnikkut kajuminnerulersitsissaaq. Taamatut 

aaqqissuussineq nunani sanilerisatsinni imaluunniit nunarsuup sinnerani allami suliaqarnermut 

taarsiullugu filmiliat allamiut suliarisimasaasa piniartarnissaannut pisariaqarpoq. Nunat allat 

eqqatsinniittut namminneq nunaminnut filmiliat piniartarnerannut utertitsinissamut 

aaqqissuussinernik peqarput. 

 

Utertitsissutinut qinnuteqartoqarsinnaassappat filmiliornermik sulialik Kalaallit Nunaanni arlaatigut 

aningaasartuuteqarsimassaaq. Tamakkulu tassaasinnaapput inunnut Kalaallit Nunaanni najugalinnut 

akissarsisitsinernut kiisalu nioqqutissanik kiffartuussinernillu pisinernut, nerisaqarnermut, 

unnuinernut, qamutinik motoorilinnik attartornermut, atortunut assigisaannullu aningaasartuutit. 

Utertitsinissamut aningaasat tunniunneqartussat aningaasanut inatsimmi aningaasaliissutaassapput. 

Tamanna isumaqarpoq utertitsinissamut aningaasanik aningaasanut inatsimmi 

immikkoortitsisoqarsimassasoq. Assersuutitut 2.000.000 kr.-nit taaneqarsinnaapput, 

utertitsinissamilu 25 % atorneqarsinnaavoq. Tamannalu isumaqarpoq filminik sulianik 

peqartoqartariaqassasoq, tassanilu aningaasat tamaasa pisarialimmik atortinnagit Kalaallit Nunaanni 

8.000.000 kr.-nik atuisoqarsimanera uppernarsarneqarsinnaasariaqassalluni. 

Immikkut piumasaqartoqarsimatillugu utertitsinermi aningaasanik amerlanernik 

tunniussisoqarsinnaanera pillugu aalajangersakkamik peqartoqartariaqarpoq. Tamanna eqaatsumik 

suleriaatsitut pisarialittut nunarpassuarni takuneqarsinnaalersimavoq, taamaaliornikkummi suliamik 

annertoorujussuarmik takkuttoqarsinnaanera siusissukkut piareersimaffigineqarsinnaassaaq, 

tassanilu ukiumi pineqartumi aningaasanut inatsisissami aningaasanik immikkoortinneqarsimasuni 

utertitsinissat malunnartumik amerlanerit immikkoortittarnissaat pisariaqassammat. Matumani 

blockbusterimik filmiliaq aliikkutassiaq pineqarsinnaavoq, taannalu nunatsinni 16.000.000 kr.-nik 

isertitsissutaariaannaavoq, tamatumalu kingorna suliarinnittoq siusissukkut 

isumaqatigiissuteqarniarsinnaavoq, tassalu uppernarsaanissaq inisseriarpat taakkua 4.000.000 kr.-

ninik utertitsiffigineqarsinnaassapput (aningaasat nunatsinni atorneqareerpata ukiup ataatsip 

qaangiunneratigut). 

Utertitsissutinik tunniussisoqarnissaanut qinnuteqartoqarsinnaassappat piumasaqaatinik arlalinnik 

naammassinnittarnissamut aalajangersakkani utertitsisarneq pillugu piumasaqaatinik 

immikkorluinnaq ittunik peqartoqartarnissaa pingaaruteqartorujussuuvoq. Assersuutigalugu 

nunatsinni suliaqarnermi filmiliortartunik kalaaliusunik sulisoqartarnissaa 

saneqqunneqarsinnaanngitsumik piumasaqaataasariaqarpoq. Suliani annertuuni kalaallit taamatut 

peqataatittarnissaat filmiliornermik inuussutissarsiutitsinnik inerisaanissatsinni filmiliortartutta 

pisarialimmik misilittagaqartilernissaat anguniarneqartussaavoq. 

Nunami allamiut suliaqartartut amerlanerit Kalaallit Nunaannut suliartortarnerat ilutigalugu kalaallit 

filmiliortartut akissarsiaqartittarnissaannut aningaasatigut tunngavissamik annertunerusumik 

pilersitsisoqartussaavoq, tamannalu aqqutigalugu kalaallit suliffeqarfiutaasa filmiliornermut atortuni 

attartortitassani aningaasaliinernut sinneqartoorutissanik pilersitsinissaat qulakkeerlugu, 

taamaaliornikkut nunami allamiut suliffeqarfiutaat atortuutiminnik Kalaallit Nunaanut 

assartuinissaat pisariaarutissammat. Tamanna immini kalaallit filmiliornermik inuussutissarsiortuini 

kaaviiaartitanik amerlanernik pilersitseqataasussaavoq. 

Utertitsisarnermut aaqqissuussinermi qummut killissamik qaffasinnerusumik pilersitsisoqarniarpat 

assersuutigalugu nunami allamiut suliaqartartut kalaallit nipilersortartut nipilersuutinillu 

suliaqartartut maani nunatsinni nipilersuutinik sanasarnissaat immiussisarnissaallu 

neqeroorutaasinnaavoq, tamannalu aqqutigalugu suliaqartartut maani nunatsinni suliamik 

ilarpassuinik suliaqarsinnaalissammata. 

Kalaallit Nunaanni sumiiffinnik immiussiartorluni massakkut nunarsuarmi soqutiginninnerujussuaq 

nammineerluta inuussutissarsiutitta misilittagaqalernissaanut, immikkut ilinniartinnissatsinnut 

ammaanissamut, ilisimasani, ilinniakkani, misilittakkani atortunilu aningaasaliisarnissamut 

atorluartariaqarpoq, taamaasilluni kalaallit filmiliornermik suliaqartut annertunerusumik 

isertitaqarnerulersinnaaniassammata, kalaallillu namminneerlutik filmiliortarnermut 

pikkorinnerulissammata. 

Aningaasatigut kingunerisassat  

Utertitsisarnerup siuliani nassuiaaffiginerani filmiliortitsinerit Kalaallit Nunaanni suliarineranni 

aningaasartuutit ilaannik utertitsiffigineqarsimatillugit aaqqissuussinermik pilersitsisoqarniarpat 

tamanna immikkut inatsiseqartinneqartariaqartoq atuarneqarsinnaavoq. Utertitsisarneq pillugu 

inatsiseqartitsinissamut pisariaqartinneqartumut akisussaaffik Nunanut Allanut, 

Inuussutissarsiornermut Niuernermullu Naalakkersuisoqarfimmut inissinneqarsinnaassaaq. 

 

Filmiliortitsinernut aningaasartuutit utertinneqarnissaannik qinnuteqarnissamik 

periarfissinneqartunut arlaatigut piumasaqaatinik attuumassutilinnik oqaasertaliisoqarnissaa 

pingaaruteqarpoq. Tamanna ilaatigut kalaallinik sulisartunik ataatsimut aamma kalaallinik 

filmiliortartunik immikkut atortarnissaat pillugu piumasaqaatinik ilaqassaaq.  

2024-mut aningaasanut inatsimmi aallarniutigalugu utertitsisarnissamut 2.000.000 kr.-nut 

killeqartitsisoqassasoq suleqatigiissitap innersuussutigivaa. Aaqqissuussinerup ukiuni siullerni 

atornerani utertitsisarnermut aaqqissuussinerup tamakkiisumik atorneqartannginnissaa 

ilimanariaannaavoq, tassami filmiliortitsinernut annertuunut suliaqarnerni amerlanertigut ukiut 

arlallit atortariaqartarmata. 2024-miit utertitsissutinik tunniussisoqarsinnaanera Kalaallit Nunaanniit 

aatsaat nalunaarutigereerutsigu ingerlatseqatigiiffissuit filmiliornermik suliallit nunatsinni 

filmiliorsinnaanermut periarfissanik aatsaat misissuilissasut ilimanarluinnarpoq. 

Naalakkersuisut oqaaseqaataat  

2023-mut aningaasanut inatsimmi siunertamut kontomut 24.10-mut oqaasertaliussami allassimavoq, 

utertitsisarneq pillugu aaqqissuussaqareersoq, nunatsinni filminik immiussinissap 

tunisassiornissallu il.il. pilerinarnerulernissaanik, tamannalu aqqutigalugu Nunatta nunani allani 

nittarsaanneqarnissaanik siunertaqartumik. Taamatut aaqqissuussineq aqqutigalugu 

ingerlatseqatigiiffiit filmiliornermik suliallit nunanit allaneersut soqutiginninnerulissapput, 

tamannalu aqqutigalugu kalaallit isiginnaartitsisartut, teknikerit allallu suliffissaqartinnissaat 

annerulersillugu aamma kalaallit taamatut suliallit suliassaannik nutaanik periarfissillugit.  

 

Naalakkersuisunit maluginiarneqarpoq suleqatigiissitami isumaqartut aaqqissuussaq 

ilisimaneqanngitsoq kiisalu aaqqissuussaq sulinermi atorneqarsinnaanngitsoq, filmiliortarnermullu 

atatillugu utertitsisarneq pillugu inatsimmik taarserneqartariaqartoq.  

 

Ilinniartitaanermut, Kultureqarnermut, Timersornermut Ilageeqarnermullu Naalakkersuisup 2021-

mi Arctic Indigenous Film Fundi ataatsimeeqatigisimavaa, tassani utertitsisarneq aamma 

oqaluuserineqarpoq, Naalakkersuisorlu akuersaarsimavoq periarfissanillu misissuiniarluni 

oqaatigalugu. 

 

Qulequtarineqarluni: ”Siunissami eqqumiitsuliornikkut ilisarnaaterput" Ilinniartitaanermut, 

Kultureqarnermut, Timersornermut Ilageeqarnermullu Naalakkersuisup Nuummi 1.-3. november 

2022-mi ingerlappaa. Isumasioqatigiinnermi eqqumiitsuliorneq eqqumiitsuliortullu isumaat 

qitiutinneqarsimapput. Kulturi siammasissuuvoq, isumasioqatigiinnermilu pingaarnertut 

siunertarineqarsimavoq, tamatuma pitsanngorsaaffigineqarnissaanut periarfissanik 

misissuisoqarnissaa. Isumasioqatigiinnermi inassuteqaatit ilagaat, filminut atatillugit Islandimisulli 

”rebate system”. Taanna tapiissuteqartarnermik aaqqissuussaavoq tassani Islandimi 

kiffartuunneqarnissamik filminillu pisiaqarnermut atatillugit aningaasat procentiinik 

aalajangersimasunik filmiliorsimasunut utertitsisoqarsinnaavoq.  

 

(Islandimi filmiliortarnermut inatsit matumani innersuussutigalugu:  

https://www.government.is/topics/business-and-industry/creative-industries/film-reimbursement-of-

production-cost/).   

 

Naalakkersuisut taamaammat isumaqarput utertitsisarnermut atatillugu nutaamik aaqqissuussinissaq 

tulluartuusoq, tamatumalu ingerlateqqinneqarnissaa sulissutiginiarpaat.  

 

6.5 Tv-qarfik 

- Filmiliat nunatsinneersut aningaasaqarnikkut takutitsisarnissamullu isumaqatigiissutinik 

tapersersorneqassapput. 

- Tamanna aqqutigalugu nunani allaniit tapiiffigineqarnissamut periarfissaq 

tapersersorneqassaaq. 

KNR-ip nuna tamakkerlugu tv-qarfiunerata pitsanngorsaaffigineqarnissaa kalaallit filmiliortarnerata 

pitsaanerulernissaannut pingaaruteqarluni innersuussutaasunut ilagaavoq. Kalaallit filmiliortarnerat 

pitsanngorsaaffigineqassappat filmiliortarnermut aningaasaateqarfik, suliffeqarfik, utertitsisarnerit 

tv-qarfillu peqatigalugit periarfissat sisamaasut tamakkerlugit pitsanngorsaaffiginissaat 

ineriartortinnissaallu apeqqutaassapput. 

KNR-i aningaasatigut tapersersuinissamut kalaallillu filmiliaannik takutitsisarnissamut 

pisussaaffeqartinneqassaaq. KNR-i allatut ajornartumik aningaasaqarnikkut filminillu 

suliaqartarnikkut kivitsivigisariaqarpoq, taamaaliornikkut KNR-i oqaluttualianik, 

piviusulersaarusianik, filminik titartakkanik naatsumillu filmilianik kalaallisuunik suliaqarnermi 

kalaallit suliaasa toqqartarnissaannut tapersersortarnissaannullu nukissaqarniassammat. KNR-ip 

filminik suliaqartarnitsinnut nammineerluni peqataasarnissaata pingaaruteqarneranut pissutaasut 

qitiulluinnartut marluupput. 

Siullertut KNR-i nuna tamakkerlugu tusagassiorfittut nuna tamakkerlugu filminik suliaqartarnerup 

suli annertusiartornissaanut akisussaanerpaajussaaq. KNR-i periarfissaassaaq tassani nammineerluta 

oqaluttuaativut innuttaasunut tamanut qitiutillugit takusassiarisinnaassagatsigit. Tamanna 

aqqutigalugu kalaallit piukkunnassusaat aatsaat nukittorsarneqarsinnaalissaaq. 

Aappaattut filmi suliarineqartoq nunanit allanit tapiiffigineqarsinnaassappat nammineerluta tv-

qarfiutitta aningaasaliinermut peqataasarnissaa takutitsisarnissamullu isumaqatigiissummut 

ilaasarnissaa amerlanertigut piumasaqaataasarpoq. Taamaattumik pingaaruteqartorujussuuvoq 

KNR-ip kalaallit filminik suliaannik tapersersuisarnissamut pisussaaffilerneqarnissaa, pineqartullu 

tassaasinnaapput oqaluttualiat, piviusulersaarusiat, titartakkanik filmiliat naatsumillu filmiliat. 

https://www.government.is/topics/business-and-industry/creative-industries/film-reimbursement-of-production-cost/
https://www.government.is/topics/business-and-industry/creative-industries/film-reimbursement-of-production-cost/

1975-imi Kalaallit TV-qarnermut Ataatsimiititaliaat isumaliutissiissut "Kalaallit Nunaanni TV-

qarneq" saqqummersippaat. Isumaliutissiissut taanna Grønlands Radiop (massakkut KNR) 1982-imi 

tv-kkut aallakaatitassianik suliaqalerneranut tunngavissiisimavoq. Ukiut kingulliit 40-t 

ingerlaneranni KNR-imi allanngortoqarsimavoq, kisiannili nuna tamakkerlugu radioqarfiup tv-

qarfiullu KNR-imiittut tunngaviusumik aaqqissugaanerat ullutsinni allanngornikuunngilaq, 

tamannalu 1975-imi isumaliutissiissummi taakkartorneqarsimavoq. 

Nunarsuarmi tusagassiuuteqarneq nunalu tamakkerlugu tusagassiorfitsigut suliaqartarnerit 1975-ip 

kingorna allanngorujussuarnikuupput, KNR-ili taamatut allanngortoqarneranut assinganik 

malinnaasimanngilaq. KNR-ip aaqqissuussaaneranut aqutsisoqarneranullu tunngaviusumik 

suleriaasissamik nutaajusumik ineriartortitsisoqarnissaa pisariaqartinneqartorujussuuvoq, 

taamaasilluni KNR-i periarfissanut sulianullu massakkut nunatsinni pigisatsinnut marloqiusamik 

isiginninnani nammineerlunili qisuariartalersinnaassammat. Tamanna minnerunngitsumik 

nammineerluta filminik suliaqartarnitsinnut tunngatillugu atuuppoq. 

KNR-ip pisoqaasumik aaqqissugaanera ilaatigut takuneqarsinnaavoq KNR-imut ileqqoreqqusat 

pillugit nalunaarummi 2005-imeersumi imaluunniit KNR-ip siammarterinissamut 2019-2022-mut 

angusassanut isumaqatigiissutaani imaluunniit 2023-mut aningaasanut inatsimmi KNR-i kalaallit 

filmiliaannik nangeqattaartuliaannilluunniit pilersitsinissamut, pisinissamut imaluunniit 

takutitsisarnissamut pisussaaffeqarnera erseqqissaatigineqarsimanngimmat. Taamaattumik 

massakkorpiaq KNR-imut pisussaaffiliisoqarnikuunngilaq, matumani kalaallit oqaluttualiaannut, 

piviusulersaarusiaannut, titartakkamik filmiliaannut imaluunniit naatsumik filmiliaannut 

tunngatillugu.  

Aaqqissugaaneq isumaliutissiissummi 1975-imeersumi eqqartorneqarmat taamani kalaallit 

filmiliornermik suliaqartut imaluunniit filmiliortartut nassaassaasimanngillat. KNR-ip 

aaqqissuussaanerani nuna tamakkerlugu filminik suliaqartarnitta inissinnissaata suliarinissaa 

massakkorpiaq pisariaqartinneqalerpoq. KNR-i allatut ajornartumik aaqqissugaanerminik 

inissiisariaqarpoq kalaallillu filmiliaannik tapersersuinissamut takutitsisarnissamullu 

pisussaaffilerneqarluni. 

Suliassanut kisitsisit 2023-mut aningaasanut inatsimmi erseqqissaaffigineqartut takutippaat KNR-i 

"tv-kkut aallakaatitassianik Kalaallit Nunaanni aallakaatitassiortartunit allaneersunik" 100-nik 

aallakaatitsisarnissaa naatsorsuutigineqartoq. Siullertut tv-kkut aallakaatitassiat kisimik pineqarput, 

tassalu filmit matumani pineqanngillat, tamannalu amigaataavoq. Aappaattut anguniagassat 

amerlassutsinut tunngasut kisimik pineqarput. KNR-ip Kalaallit Nunaanni suliaqartartuniit allaniit 

pisiarisartagaanut peqatigitillugu amerlassutsinut piumasaqartoqarneq ajornera assut 

maqaasinartarpoq. Pissutsit tamakku iluarsiiffigisariaqarput. 

Tassunga atatillugu tv-kkut aallakaatitassiat filmillu assigiinngitsorujussuummata 

erseqqissarneqassaaq. Filmit najoqqutassanik isumassarsiorfiusinnaasunik tunngaveqartarput, 

tamakkulu aliikkutassiaannaanngillat, kisiannili aamma isiginnaartartut eqqarsaatissaannik nutaanik 

tunniussiffiusarlutik. Filmiliornermi oqaluttuariaaseq, isiginnaartitseriaaseq takussutissiinerlu 

qitiutinneqartarput. Filmiliornermi filmilioriaatsit atorluarneratigut filmit eqqumiitsuliornikkut 

misigisassanik pilersitsisarput. Tv-kkut aallakaatitassiat akerlianik massakkorpiaq 

aliikkusersorneqarnissat pilersinnissaannik aallaaviatigut annermik siunertaqartarput. Tv-kkut 

aallakaatitassianik suliaqarnermi imarisat isikkussanut itinerunissaannullu piumasaqaatinik filminik 

suliaqarnermi piumasaqaataasartunik piumasaqartoqarneq ajorpoq. 

Taamaammat filmiliat tv-kkullu aallakaatitassiat suliaapput assigiinngitsorujussuit. Filmiliat tv-

kkullu aallakaatitassiat aallakaatinneqartariaqarput. Taamaammat KNR-ip filmiliat tv-kkullu 

aallakaatitassiat akornanni immikkoortitsisalernissaa KNR-illu kalaallit filmiliaannik 

tapersersuisarnissamut takutitsisarnissamullu pisussaaffeqalernissaa pingaartorujussuuvoq. 

Suleqatigiissitap tamanna tunngavigalugu inuussutissarsiutit misigisaqartitsiviusartut, 

aallakaatitassiortut, filmiliortartut allallu iluanni sulianik ilisimasalinnik katitigaasumik 

suleqatigiissitamik pilersitsisoqarnissaa innersuussutiginiarpaa, taakkulu KNR-imut tunngatillugu 

massakkut soqutigisanut arlaannaannulluunniit attuumassuteqassanngillat. KNR-i nutaaliaasoq 

naalagaaffinngornissap massakkut suliarinerani qanoq isillugu innuttaasunut iluaqutissanngorlugu 

aaqqissuunneqarsinnaanersoq aqunneqarsinnaasorlu pillugit siunnersuusiornissamik 

suleqatigiissitaq suliaqassaaq.  

Aningaasatigut kingunerisassat  

Tv-qarfik KNR-itut isikkulik Kalaallit Nunaata filminik suliaqartarnerata ataatsimut 

pitsanngorsaaffiginissaanut pingaaruteqarluni ilaasussaavoq. Innersuussutit erseqqissarneqartut 

aallaavigalugit KNR-imut tunngatillugu suliniutissaviit sukumiinerusumik nassuiaaffiginerat 

suleqatigiissitap taassuma pisinnaatitaaffiisa avataanniipput. KNR-imut tunngatillugu 

suliniutissanut aningaasaqarnerit piviusunngortitsinissallu taamaasillutik uani 

missingersuusiorneqanngillat. 

 

Naalakkersuisut oqaaseqaataat  

Suleqatigiissitamit oqaatigineqarpoq KNR-i aningaasatigut tapersersuinissamut kalaallillu 

filmiliaannik takutitsisarnissamut pisussaaffeqartinneqassasoq. KNR-i nuna tamakkerlugu 

tusagassiorfittut nuna tamakkerlugu filminik suliaqartarnerup suli annertusiartornissaanut 

akisussaaffeqassaaq, kiisalu nammineerluta tv-qarfiutitta aningaasaliinermut peqataasarnissaa 

takutitsisarnissamullu isumaqatigiissummut ilaasarnissaa amerlanertigut piumasaqaataassalluni.  

 

Suleqatigiissitamit maluginiarneqarpoq Naalakkersuisut KNR-illu angusassat pillugit 

isumaqatigiissutaanni tassungalu atatillugu, ileqqoreqqusani allassimanngitsoq KNR-ip kalaallit 

filmiliaannik nangeqattaartuliaannilluunniit pilersitsinissamut pisiaqarnissamut 

takutitsinissamulluunniit pisussaaffeqarnera. Tamanna aamma 2023-mut aningaasanut inatsimmi 

allassimanngilaq.  

 

Naalakkersuisut tassunga atatillugu maluginiarpaat suleqatigiissitamit inassutigineqarsimasoq 

inuussutissarsiutit misigisaqartitsiviusartut, aallakaatitassiortut, filmiliortartut allallu iluanni 

sulianik ilisimasalinnik katitigaasumik suleqatigiissitamik KNR-imut tunngatillugu massakkut 

soqutigisanut arlaannaannulluunniit attuumassuteqassanngitsumik pilersitsisoqassasoq, taakkulu 

KNR-i nutaaliaasoq qanoq isillugu innuttaasunut allanullu iluaqutissanngorlugu 

aaqqissuunneqarsinnaanersoq aqunneqarsinnaasorlu pillugit siunnersuusiornissamik suliaqassasut.  

 

Radiukkut tv-kkullu aallakaatitsisarneq pillugu Inatsisartut Inatsisaanni nr. 7, 8. juni 2014-

imeersumi § 30 naapertorlugu KNR pisortat suliffeqarfigaat namminersortoq. § 31 naapertorlugu 

KNR siulersuisunit aqunneqarpoq, taakkulu KNR-ip ingerlatsinera pillugu aalajangersakkat 

malinneqarnissaannut akisussaanerpaallutik. Tassunga atasumik siulersuisut akisussaaffigaat KNR-

ip ingerlatsinera tamarmiusoq aamma innuttaasunik kiffartuussinermut isumaqatigiissutip 

eqquutsinneqarnissaa. § 34, imm. 1 naapertorlugu siulersuisut ulluinnarni aallakaatitassanut 

aallakaatitassanulluunniit ataasiakkaanut sunniuteqaqqusaanngillat. Aaqqissuisoqarfiit ulluinnarni 

aallakaatitassanut il. il. akisussaasuupput.  

 

Radiukkut tv-kkullu aallakaatitsisarneq pillugu Inatsisartut Inatsisaanni § 28 naapertorlugu 

Naalakkersuisut KNR-ilu naammassisassat pillugit isumaqatigiissusiortussaapput, ukiut 

sisamakkuutaarlugit nutarterneqartartussamik (innuttaasunik kiffartuussinermut isumaqatigiissut). 

Innuttaasunik kiffartuussinermut isumaqatigiissut susassaqartut marluk isumaqatigiissutigaat 

inatsisitigut pituttugaanngitsoq.  

 

Radiukkut tv-kkullu aallakaatitsisarneq pillugu Inatsisartut Inatsisaanni kapitali 4-mi 

aalajangersagaqarpoq arlalinnik KNR-ip siunertaanut suliassaanullu tunngassuteqartunik. 

Kalaallillu filmiliaannik KNR-ip takutitsinissaanut inatsisitigut aporfissaqartitsisoqanngilaq.  

Tassunga atatillugu Naalakkersuisunit maluginiarneqarpoq KNR-i filmiliortartunik allanillu 

isumaqatigiissuteqarnissamut periarfissaqareersoq.  

 

Naalakkersuisunit maluginiarneqarpoq KNR tassaasoq pisortatigut suliffeqarfik namminersortuusoq 

pingaarnertullu aallakaatitassiortarnermini Naalakkersuisunit Inatsisartunillu 

sunnerneqarsinnaannginnissaa qulakkeerneqarsimasoq. Tassunga pissutaavoq attaveqanngitsumik 

avataaniillu sunnerneqanngitsumik tusagassiorsinnaanissaq, taamaaliornikkut sammisassat 

nammineq aalajangerneqarsinnaapput nalunaarusiortoqarsinnaallunilu qitiusumit aqutsisut 

akulerutsinnagit. Taamaammat kiffaanngissuseq ataqqillugu kiffaanngissuseqarnerup inatsisitigut 

killilersornissaa mianersuutigineqartariaqarpoq.  

 

 

6.6 Sakkussat 

Malinneqartussat sisamaasut aqqutigalugit atuuffiit filmiliornermik suliaqartut kissaataasumik 

pitsanngorsaaffigineqassappata sakkussat arlallit inisseqqaartariaqarput. Tassani sakkussat 

pingaarnerpaat arfineq-marluusut erseqqissaaffigineqassapput. 

 

6.6.1 Filmiliornerup illua  

- Filmiliornermik suliallit aalajangersimasumik illoqalernissaat qulakkeerneqassaaq. 

- Timitalikkamik aaqqissuussineq pisariaqarpoq. 

Suliffeqarfittut Kalaallit Nunaanni Filminstituti aamma Kalaallit Nunaanni Filmkommissioni 

illoqatigiittariaqarput. Siullertut Nuummi suliffeqarfinnut marluusunut ajornanngippallu 

Filmiliortarfik peqatigalugu, naleqquttumik inissiamik attartornissaq pitsaanerpaajussaaq.  

Immikkoortoq UPA2022/75-imut isumaliutissiissummi Kultureqarnermut, Ilinniartitaanermut, 

Ilisimatusarnermut Ilageeqarnermullu Ataatsimiititaliamit tunniunneqartumi 

innersuussutigineqarpoq inissiaq Pukuffik 7-imiittoq atorneqarsinnaasoq. Suleqatigiissitap inissiaq 

misissorsimavaa inissiarlu tamakkerlugu attartornissaanut periarfissat pillugit piginnittunik 

oqaloqateqarsimalluni. Piginnittut inissiaq tamakkerlugu eqqumiitsuliornikkut kulturikkullu 

suliaqarfittut atugassatut attartortissinnaallugu soqutiginnipput.  

Inissiaq Pukuffik 7-imiittoq tamakkerlugu attartornissaa suleqatigiissitap innersuussutigivaa, 

tassanilu eqqumiitsuliornerup kulturillu illutassaanik pilersitsinissaq siunertaassalluni. 

2023-mi akit atorlugit ineqarnermut akiliut ukiumoortumik 1.700.000 kr.-t missaannik 

naleqarnissaa naatsorsuutaavoq. Inissiaq tamakkerlugu 1.200 m2-inik angissuseqarpoq quleriinnut 

pingasunut agguarneqarsimasoq. Kvadratmeterimut attartornermut akigitinneqartoq ukiumut 1.400 

kr.-nit missaanniippoq. Tamanna Nuummi ineeqqanik attartorsinnaanermut periarfissanut 

tunngatillugu akikinnerungaatsiarpoq. Ineqarnermut akiliutinut qaammatit pingasut siumut 

akilerneqarsimassapput. Attartortitsineq iikkat avissaaqqasut, igaffik allallu naammasseqqaarnagit 

tiguneqassaaq. Taamaammat illumi ineeqqat quleriaallu siulliat ilusilersornissaat qulakkeerniarlugit 

akeqartussaassaaq. 

Massakkorpiaq EPI aamma Filmiliortarfik inissiap naqqani 255 m2-iusumik attartugaqarput. 

Attartortitsinerup taassuma atorunnaarsinnaanera inissiamut tamarmut ataatsimut attartortitsinerup 

nuussinnaanera qularnaarneqareerput. 

Filmiliortarfiup inissiamik attartortuunissaa suleqatigiissitamit innersuussutigineqarpoq taakkualu 

aqutsinissamut akisussaasuussapput, soorlu allaffimmik suliffimmillu allamut attartortitsisarnerit. 

Attartortut anginerit tassaassapput EPI, Filmiliortarfik, filminstituti filmkommissionilu. Tamatuma 

saniatigut suliffeqarfinnut kulturimik pinngorartitsiffiusunut allaffinnik suliffinnillu 

attartortitsinissamut periarfissaqarluarpoq. Ineeqqanut naleqquttunut attartorniartarneq massakkut 

suliffeqarfiit kulturimik pinngorartitsiffiusut akornanni pisariaqartinneqartorujussuuvoq. 

Pisariaqartitsineq tamanna Pukuffik 7-ip attartorneratigut suliffeqarfinnut amerlasuunut 

naammassinniffiusinnaavoq. Attartortitsinerit mikinerusut attartornermut aningaasartuutit 

tamarmiusut 50 %-i tikillugu tapeeqataasinnaassapput. Tamatuma saniatigut illuummi cafémik 

mikinerusumik ingerlataqarnissaq periarfissaqarpoq. 

Ataatsimut isigalugu Pukuffik 7-ip tamakkerlugu attartorneqarnera kalaallit filmiliornermik 

sulialiinnaannuunngitsoq kisiannili aamma kalaallit eqqumiitsuliornikkut kulturikkullu ataatsimut 

suliaqarnerannut malunnaatilimmik pitsanngortitsisussaavoq. Tamanna kalaallit 

inuussutissarsiutaannut misigisassaqartitsiviusartunut qummut kivitsiviungaatsiartussaavoq. 

Immikkut Kalaallit Nunaanni Filminstituti aamma Kalaallit Nunaanni Filmommissioni 

isigissagaanni Pukuffik 7-ip ataatsimut attartorneqarnera kalaallit filmiliornikkut 

avatangiiserisaannik qanimut suleqateqarnissamik qulakkeerinninnissamut periarfissaalluarpoq. 

Tamanna aamma eqqumiitsuliornermut kultureqarnermullu suliassaqarfimmut tamarmut 

sunniutaasussanik suli takuneqarsimanngisaannartunik pilersitseqataassaaq. 

Immikkoortut matumani pilersinniarneqartut pingaarnertigut aaqqissuussiffiginissaat 

pisariaqassaaq. Allanut tunngatillugu immikkoortunut tamanut siulersuisunik pilersitsisoqassaaq. 

Tamanna aamma matumani periusaasinnaavoq, kisiannili filminstitutimut, filmkommissionimut 

aamma filmiliortarfimmut siulersuisunik pilersitsisoqartussaasuuppat arlaatigut aporaanneq 

pileriaannaasussaavoq. 

Ajornassanngippat immikkoortut pingasuusut immikkut taaneqartut, tassalu filminstituti, 

filmkommissioni filmiliortarfillu ataatsimoortilernerisigut sulisoqarniarnikkut 

ataqatigiissaariniarnikkullu pitsaaqutissat anguneqarsinnaassapput. Aammattaaq Filmiliortarfiup 

siulersuisunut taakkununnga ilanngussinnaanera eqqarsaatigineqarsinnaavoq.  

Siulersuisut periusissatigut suliassarpassuaqassapput, siulersuisunullu sulilluarsinnaasunut tassani 

piumasaqartoqartussaavoq. Taamaammat siulersuisunut akissarsiaqartitsineq akissarsititsisarnernut 

Visit Greenlandimut tunniunneqartartunut qaffasissutsip assigisariaqarpaa, tamannalu siulersuisut 

siulittaasuannut 150.000 kr.-inik annertussuseqarpoq, siulittaasup tullianut 75.000 kr.-inik 

annertussuseqarluni aamma assersuutigalugu siulersuisuni ilaasortanut 50.000 kr.-inik 

annertussuseqarluni.  

Aningaasatigut kingunerisassat  

'Eqqumiitsuliornerup Kulturillu Illorsua' aqqutigalugu Filmiliortarfik Pukuffik 7-imiittoq 

suliffeqarfinnik suleqatigiiffinnillu Kalaallit Nunaanni Filminstitutitutianut, Kalaallit Nunaanni 

Filmkommissionianut, Filmiliortarfimmut aamma EPI-tut ittunik inissatut atorneqassaaq. 

Tamatuma saniatigut inuussutissarsiutit kulturimik suliallit allaffinnik suliffissanillu 

attartorsinnaassapput. 

 

Attartornissamut isumaqatigiissusiornissamut kiisalu Pukuffik 7-ip pilersinnissaanut 

ingerlannissaanullu aningaasat atorneqartussat 2023-mi upernaakkut qulakkeertariaqarput. Pukuffik 

7 maanna inoqanngilaq nuuffigineqarnissaminullu piareeqqalluni. Suliffeqarfiit niuernerpalaartumik 

ingerlatsiviusut inissiap tamakkerlugu attartornissaanik aamma soqutiginnissimapput, 

taamaammallu 'Eqqumiitsuliornerup Kulturillu Illorsua'-ta pilersinnissaa siunertaralugu inissiap 

Pukuffik 7-imiittup attartornissaanut periarfissaqarneq 2023-p ukiaani periarfissaassagunanngilaq. 

Pukuffik 7-p ingerlannissaa qulakkeertariaqarpoq. Filmiliornerup illuanut ingerlannissaanut 

aningaasat atorneqartussat 2024-mut aningaasanut inatsisissamut ilaatinneqartariaqarput. 

Ineeqqanik siumut attartornermiit isertitsisoqartarnissaa naatsorsuutigineqassaaq. 

Ineqarnermut akiliut      1.700.000 kr.. 

Aqutsisoqarfik (sulisoq ataaseq, akissarsiat allallu)   700.000 kr. 

Atuineq (sarfaq, imeq, kopimaskiina, internet, eqqiaanerit allallu)  800.000 kr. 

Pequtsersuineq (kopimaskiinap ingerlannera, nutaanik pisiortortuarnerit allallu) 300.000 kr. 

Aserfallatsaaliuineq      300.000 kr. 

Siumut attartortitsineq, attartortut 4-t qaammammut ataaseq 25.000 kr. (isertitat) -1.200.000 kr. 

Siumut attartortitsineq, attartortut 10-t qaammammut ataaseq 5.000 kr. (isertitat)  -800.000 kr. 

Aningaasanut inatsimmi Filmiliornerup illuanut ingerlatsinermut  

ukiumoortumik tapiissutit katillugit    1.800.000 kr. 

 

Angusassat pillugit isumaqatigiissut atorlugu 2023-mi ingerlatsinissamut makku 

siunnersuutigineqarput: 

Qaammatini 8-ni ineqarnermut akiliut           1.134.000 kr. 

Filmiliortarfiup aallartisarnissaanut qaammatini 8-ni aqutsineq  

(akissarsiat allallu)      500.000 kr. 

Atuineq (sarfaq, imeq, kopimaskiina, internet, eqqiaaneq allallu)    400.000 kr. 

Siumut attartortitsineq, attartortut marluk qaammatini 8-ni 25.000 kr. (isertitat) -400.000 kr. 

Siumut attartortitsineq, qaammatini 4-ni attartortut marluk qaammammut  

25.000 kr.-nit (isertitat)     -200.000 kr. 

Siumut attartortitsineq, qaammatini 6-ni attartortut qulit qaammammut  

5.000 kr.-nit (isertitat)     -400.000 kr. 

2023-mi Filmiliornerup illuanut ingerlatsinermut tapiissutit katillugit 1.034.000 kr. 

 

Pukuffik 7-p 'Eqqumiitsuliornerup Kulturillu Illorsua'-tut pilersinneqarnissaa ataasiartumik 

aningaasartuutissanik arlalinnik pisariaqartitsiffiuvoq. 

Qularnaveeqqusiissut     425.000 kr. 

Inissiap ilusilersornissaa (sarfamik peqalerneq allallu)   500.000 kr. 

Iikkanut assersuutit nuunneqarsinnaasut allallu    300.000 kr. 

Atortut (kopimaskiina, nutaanik pisiortornerit allat allallu)  500.000 kr. 

Iggavik/Cafe (piginnittumut isumaqatiginninniutigineqassaaq)  100.000 kr. 

Perusuersartarfiit amerlanerit (piginnittumut isumaqatiginninniutigineqassaaq) 100.000 kr. 

Filmiliornerup illuanut pilersinnissaanut pilersitsinermut tapiissutit katillugit  1.925.000 kr. 

 

2023-mi 2024-milu Filmiliornerup illuanut pilersinnissaanut angusassat pillugit 

isumaqatigiissutitigut siunnersuutigineqarpoq: 

2023-mi Filmiliornerup illuanut pilersinnissaanut pilersitsinermut tapiissutit  

Katillugit       1.000.000 kr. 

2024-mi Filmiliornerup illuanut pilersinnissaanut pilersitsinermut  

tapiissutit katillugit      925.000 kr. 

 

Naalakkersuisut oqaaseqaataat   

Suleqatigiissitamit Filmiliortarfiup filminstitutip aamma filmkommissionip 

ataatsimoortinneqarnissaannik suleqatigiissitamit siunnersuutaata sulisussat ataqatigiissaarinissarlu 

eqqarsaatigalugit iluaqutaasinnaanera Naalakkersuisunit isumaqatigineqarpoq.  

Naalakkersuisunit maluginiarneqarpoq inissiaq Pukuffik 7-imiittoq Eqqumiitsuliornikkut 

Pinngorartitsisunit Ingerlatsisunillu EPI-mit Filmiliortarfimmillu ilaatigut attartorneqartoq. 

Tamakkerlugu attartornissaa suleqatigiissitap inassutigigaa tassanilu eqqumiitsuliornerup kulturillu 

illutassaanik pilersitsinissaq siunertarineqartoq. Tamanna Naalakkersuisut 2022-mi novembarip 

qaammataani kulturi pillugu isumasioqatigiissitsisoqarnissaanik inassuteqataannut naapertuuppoq, 

isumasioqatigiissitsinissamut qulequtsiunneqarsimavoq: "Siunissami eqqumiitsuliornikkut 

ilisarnaatissarput". Eqqumiitsuliortut aaqqissugaanissaat eqqarsaatigalugu inassutigineqarpoq, 

ingerlataqarfimmik kattuffimmillu patajaatsumik isumalluuteqarluartumillu, siunnersuinissamik 

ataqatigiissaarinissamillu pisussaaffilimmik pilersitsisoqassasoq. Naalakkersuisut tamatumunnga 

ilanngullugu maluginiarpaat kulturi pillugu isumasioqatigiittoqarneranit inassutigineqartoq EPI 

pitsanngorsaaffigineqassasoq aamma sunniuteqarsinnaanera pitsanngorsaaffigineqassasoq.  

Naalakkersuisut neriuutigaat eqqumiitsuliortut kattuffiat pitsanngorsaaffigineqassasoq kiisalu 

eqqumiitsuliortarneq kulturillu illussaa sulissutigineqassasoq. Naalakkersuisut taamaammat 

tamatuma suliarineqarnissaa kaammattuutigiinnarsinnaavaat Naalakkersuisut peqatigiiffinnik 

kattuffinnillu pilersitsisinnaanngimmata. Tamanna taakkunannga suliaqartunit pisussaavoq.   

Naalakkersuisut tamatuma saniatigut isumaqarput pineqartoq pillugu inatsisiliornermut atatillugu 

illutassatigut atugassarititaasut nalilersorneqartariaqartut. Naalakkersuisut tassunga atatillugu 

illutassatigut atugassarititaasut pitsaanerpaamik qanoq pissarsiarineqarsinnaanersut 

nalilersuiniarput.  

 

6.6.2 Ilinniartitaaneq 

- Kalaallit filmiliortartut kinguaariit tullii qulakkeerneqassapput. 

- Filmiliornermik suliaqartut ineriartortitsiffiujuarnissaannut pisarialimmik piumasaqarneq. 

Kalaallit filmiliornermik suliaqartut ataavartumik pitsanngorsaaffiginissaat 

piviusunngortissinnaaniarlugu filmiliortarnerup iluani ilinniarnissamut periarfissaqarneq 

tigussaasumik qitiutinneqartariaqarpoq. Piginnaasat ataatsimut filmiliortarnermi 

pisariaqartinneqartut amerlasoorujussuupput. 2022-mi Islandimi inuit 4.000-t missaanniittut 

Islandimi filmiliortarnermut toqqaannartumik atorfeqarsimapput, taakkulu suli amerliartorput. 

Artornarnerpaaffiani soorunami filmiliortartut, filmiliornermut ilitsersuisartut, filmiliassanik 

atuakkiortartut filmilianillu assiliisartut ilinniarluarsimasut pisariaqartinneqarput. Suliassaqarfinnut 

ilinniarnissanut tunngatillugu nunanut allanukartarnissaq pisariaqarpoq, inuillu arlallit 

Nunatsinneersut taamaalioreersimapput. Film.gl Tine Fischerimik Den Danske Filmskole-

meersumik oqaloqateqarnermik aallartitsisimavoq. Tine Fischer kalaallit qinnuteqartut 

anguniagaqarfiusumik pissarsiariniartarnerannik soqutiginnittorujussuuvoq. 

Qaffasissutsini assigiinngitsuni filmiliornermut ilinniarnissaq Nunani Avannarlerni 

periarfissarpassuaqarpoq. Ilinniagaqarnersiutit aaqqissugaanerannut inuussutissarsiutinut atuarfiit 

filmiliornermut sammisassaanni, filmiliornermut pikkorissaanerni, filmiliornermut højskolini 

assigisaannilu inuussuttortatta atualernissaannut kajumissaarinissaq tapersersuinissarlu immikkut 

suliniuteqarfigisariaqarput. Filmiliornermut atuarfinnut qinnuteqarnissaq sioqqullugu filmiliornerup 

silarsuaanni pikkorissartarnissaq pisariaqarpoq. 

Filmiliornerup iluani pikkorissarnermi nalinginnaasumi suliassarpassuit assigiinngitsut 

ilaasinnaapput. Qullilerisut, nipigissaasartut, inuit aaqqissuisartut, inuit sumiiffimmiittartut, 

arpattartut, iluarsaasartut allarpassuillu pikkorissut pisariaqartinneqarput. Matumani 

inuussutissarsiutinut ilinniarnerit iluanni suliassat pisariallit pineqarput. Taamaammat 

atuagarsorluni ilinniarnerit sivisunerit pisariaqartinneqanngillat. 

Filmiliornerup iluani nunani avannarlerni efterskolini, højskolini, inuussutissarsiutinut atuarfinni 

assigisaannilu pikkorinnerulernissamut periarfissaqarpoq. Ajoraluartumilli ilinniagaqarnersiutitsinni 

ilinniakkanut taamaattumut ilinniagaqarnersiutinik tunniussisarnissamut ammasoqarunanngilaq. 

Tassunga atatillugu ilinniagaqarnersiutinut maleruagassat eqaannerulertariaqarput. Ilinniarneq 

tamanna nunatsinni ingerlanneqarsinnaanngilaq, inuusuttullu tamakkuninnga soqutigisallit Nunani 

Avannarlerni sivikitsumik sivisunerusumilluunniit ilinnialernissaat aningaasatigut 

periarfissinneqartariaqarpoq. 

Nunani avannarlerni ilinniarfissatut assersuutaasinnaasumi Sverigimi Nordiska folkhögskolanimi 

Kungälvimi Göteborgip eqqaaniittumi ukiumi ataatsimi højskolimiinnissamut tapiisarnissaq 

immikkut taaneqarsinnaavoq. Højskoliup filmiliornermut sammisai Inuk Jørgensenimit 

aqunneqarput, taannaavorlu kalaallit filmiliortartuat nunani tamalaani filmiliornermut 

nersornaasiinernik amerlanerpaanik ajugaaffeqarsimasoq. Ajoraluartumilli Nordiska 

folkhögskolanimi filmiliornermut sammisassani kalaallinik ilinniartoqarsimanngisaannarpoq, 

tamatumunngalu najugaqarnissamut maanngaanniit tapiissutinik akuerineqarnissaq 

ajornarsinnaasarmat pingaarnertut pissutaagunarpoq. 

2023-mi januaarimi nunani avannarlerni filmiliornermut ilinniarfimmi kalaaleq ilinniartoq 

ilungersunartumik atugassaqalersimavoq. Akiliuteqartoqarsimannginnera pissutaalluni ilinniartoq 

2023-mi upernaakkut semesterimi filmiliornermut sammisassani ingerlaqqinnissaminut 

mattunneqarpoq. Akiliuteqarsimannginnermut pissutaasimavoq Namminersorlutik Oqartussat 

filmiliornermut ilinniarfimmut akiliinissaminnut tunngavissamik takusaqarsinnaasimannginnerat. 

Ilinniartoq SU-nik pissarsisaraluarpoq, Kalaallit Nunaanniillu siumut utimullu angalanissaa 

Namminersorlutik Oqartussanit akilerneqarsimalluni. Taamatut tapiissuteqartarnermut 

qeratasoqarneratigut Kalaallit Nunaat inunnik nukissanillu nalituunik annaasaqartarpoq. 

GUX-imi tusagassiornermut sammisassaqarpoq tamannalu filmiliornermut inuussutissarsiummut 

peqataalersinnaanermut pilersitseqataavoq. Tassanngaanniit ingerlaqqinnissamut periarfissat 

pisariaqartut pilersinnissaannut ilinniarfiutigut piareeqqanngillat. Inuusuttunut filmiliornermi 

isiginnaartitsinissamut najoqqutassanik suliaqarnissamut soqutiginnittunut pitsaalluinnartumillu 

takutitsisartunut, kisiannili ilinniarnermik taamaattumik nangitsisinnaanissaminnut suleqatissanik 

nassaarsinnaasimanngitsunut, massakkut assersuutissaqarpoq. 

Matumani inuusuttut filmiliornerup silarsuaata iluani ilinniarnissamik soqutiginnittut qanoq isillutik 

ilinniarnermi naleqquttumi ingerlariaqqissinnaanermut ilinniarfimmi siunnersortimik 

suleqateqarsinnaanerannut Kalaallit Nunaanni Filminstitutimi sulisunut suliassaqqissuuvoq. 

Aningaasatigut kingunerisassat 

Ilinniartitaanerup iluani aningaasartuutaasussat missingersuusiarineqanngillat. Filmiliornermut 

ilinniarfissanut Kalaallit Nunaanni immikkut ilinniarfiusinnaasumik immikkut taasaqartoqanngilaq. 

Aningaasartuutaasussat ilinniartut Kalaallit Nunaata avataanut aallartittarnissaannut atassutillit 

aningaasanut inatsimmi ilanngutereerneqarsimassasut ilimagineqarpoq. 

 

Naalakkersuisut oqaaseqaataat  

Naalakkersuisunit maluginiarneqarpoq piginnaasanik attaveqaatinillu annertusaanissamut 

tapiiffigineqarnissamik NORDDOK II-mut qinnuteqartoqarsinnaasoq. Siunertaavoq suliniutit 

inuussutissarsiutigalugu suliaqartartut Savalimmiuni Kalaallilluunniit Nunaanni filminik 

ineriartortitsinermik, nassiussuisarnermik, saqqummiussisarnermik siammarterisarnermilluunniit 

piginnaasaannik annertusaasussat imaluunniit suliniutit nunani marlunni taakkunani filmiliornermik 

suliaqartunut attaveqaatinik suliniutilluunniit ataavartinneqarnissaannik annertusaaqataasinnaasut 

tapiiffigineqartarnissaat. Tapiissutillu ilinniagaqarnissamut ilinniaqqinnissamut kiisalu suliniutinut 

attaveqaatinillu annertusaanermut tunniunneqarsinnaapput. 

 

Naalakkersuisunit neriuutigineqarpoq aaqqissuussaq kalaallinit filmiliortartunit atorneqartoq.  

Suleqatigiissitamit maluginiarneqarpoq nunat avannarliit efterskoliini, højskoliini, 

inuussutissarsiutinut atuarfiini assigisaannilu filmiliornermi pikkorinnerulernissamut 

periarfissaqartoq. Suleqatigiissitamillu ilanngullugu maluginiarneqarpoq ilinniagaqarnersiutitsinniit 

ilinniarnermut taamaattumut ilinniagaqarnersiutinik tunniussisarnissamut ammasoqarpasinngitsoq. 

Ilinniagaqarnersiutisitsisarnerlu eqaannerulersinneqartariaqarpoq.  

Ilinniagaqarnersiutit pillugit Inatsisartut inatsisaat nr. 12, 22. november 2011-imeersoq 

naapertorlugu, ilinniagaqarnersiutisiaqartitsisoqartarpoq ilinniartunut ilinniagaqarnissamut 

piareersarluni ilinniakkanik, inuussutissarsiutinut tunngaviusumik ilinniakkanik imaluunniit 

ingerlaqqiffiusumik ilinniakkanik ingerlatsisunut, ilinniagaq 

ilinniagaqarnersiutisiaqaataasinnaasutut akuerineqarsimappat. Ilinniagaqarnersiutit pillugit 

Inatsisartut inatsisaanni § 14 naapertorlugu ilinniagaqarnersiutit tunniunneqarsinnaapput 

stipendiatut, meeqqanut tapiissutitut, immikkut aningaasaliissutitut, sulisitsisunut akissarsianut 

tapiissutitut aamma ilinniarnermi taarsigassarsiatut. Ingerlaqqiffiusumik ilinniagaqartunut 

ilinniagaqarnersiutit qiortartakkanut periuseq malillugu piffissami aalajangersimasumi killilikkami 

tunniunneqartassapput.   

Naalakkersuisut filmiliortarnerup iluani ilinniagaqarnersiuteqarnermut atatillugu 

unammillernartoqarnera eqqumaffigivaat. Unammillernartoqartitsinermut nalinginnaasumik 

tunngaviusarpoq ilinniagassatut pikkorissarfissatulluunniit kissaatigisap inuussutissarsiummik 



48 
 

ilinniagaqarnertut isigineqannginnera, ilinniagaqarnerup pikkorissarnerulluunniit assersuutigalugu 

højskolini ingerlanneqartarnera pissutigalugu.  

 

6.7 Tunniussisarneq 

- Kalaallinik nioqquteqartunik pisortat salliutitsinissaat qularnaarneqassaaq. 

- Nunami namminermi aningaasat atorneqartussat nunatsinni atorneqartarnissaasa 

pingaartinnissaat qularnaarneqassaaq. 

Pisortani oqartussat, minnerunngitsumillu ingerlatseqatigiiffiit pisortanit pigineqartut, 

qaammarsaanissamut, ingerlatitseqqittarnermut, pinaveersaartitsinermut allanullu assilissat 

uummaarissut atorlugit atortussanik sanasarnissamik pisariaqartitsisarput. Suliassaqarfik tamanna 

malittarisassaqartinneqanngilaq taakkununngalu pisortat aningaasaataat ikigisassaanngitsut 

atorneqartarput. 

Aallakaatitassianik naatsunik taamaattunik suliaqarnermi neqeroortarnermut, suliaqarnermut 

tunniussisarnermullu piumasaqaatinut najoqqutassanik pisortat ingerlatsivii suliaqassasut 

suleqatigiissitap innersuussutigaa. Siullertut suliassat siammasissumik neqeroorutigisarnissaannut 

piumasaqaatinik peqartoqartariaqarpoq, soorlu pisortat isaasarfiatigut iserfigineqarsinnaasutigut, 

taamaasilluni filmiliornermik suliaqartut tamarmik suliassanut neqeroorsinnaanerat 

periarfissanngussammat. Aappaattut suliassat sapinngisamik kalaallit suliffeqarfiutaannut 

tunniuttarnissaannut piumasaqaateqartoqartariaqarpoq, soorluttaaq suliaqarnerup Nunatsinni 

suliarisarnissaanut piumasaqaatinik peqartoqartariaqartoq.  

Massakkut filmiliortarnerup iluani ima sulisussaqartigaagut pitsaassuseqartigaagullu 

suliffeqarfinnut Nunatsinni nalunaarsorneqanngitsunut imaluunniit suliaqarnermik imminermik 

Nunatsinni suliaqanngitsunut suliassanik taamaattunik tunniussisarnissamut ataatsimut 

tunngavilersuutaasinnaasumik atorsinnaasumik pisariaqartitsisoqarnani. Suliaqarnerup Nunatsinni 

suliarineqannginnissaanut suliaqarnikkut tigussaasunik pissutissaqarsimanngippat suliassat 

taamaattut nunatsinni suliarinissaannut pisortat aningaasaataasa nunatsinniiginnarnissaat soorunami 

piumasaqaataasariaqarpoq.  

Suliassanik taamaattunik pisortat suliassarsiortarnerannut tunngatillugu suunngitsumik 

malittarisassaqarsinnaappat nammineerluta filmiliortitsisarfiutitta tapiiffigisarnissaat 

qaffassaaffigisarnissaallu pissusissamisoortumik orniginarnerulissaaq. Savalimmiuni taamatut 

malittarisassiortarneq pisariaqarluinnarpoq, Savalimmiullu filmiliortarfiisa pissusissamisoortumik 

pitsaanerulernerattut tamanna isigisariaqarpoq. 

Aningaasatigut kingunerisassat  

Aningaasartuutissat immikkoortumi suliakkiisumiimmata uani immikkut taaneqanngillat. 

Naalakkersuisut oqaaseqaataat   

Pisiortornermut il. il. atatillugit neqeroortitsisarnermut inatsit tunngavigineqartarpoq, tak. Pisortat 

oqartussaaffigisaanni suliffeqarfiinilu nioqqutissanik kiffartuussinernillu pisiniarnermut 

tunngatillugu neqerooruteqartitsisarneq pillugu Inatsisartut inatsisaat nr. 6, 12. juni 2019-imeersoq. 

Siunertaasoq tassaavoq pisortat pisiniartarneranni periaatsit aalajangersassallugit taamaaliornikkullu 

pisortat aningaasaataasa atorluarneqarnerpaanissaat anguniarlugu unammilleqatigiinneq 

pitsaanerusoq anguniassallugu.  

 

Inatsisartut inatsisaanni § 2 naapertorlugu Inatsisartut inatsisaat una 500.000 kr.-nik taakkuluunniit 

sinnerlugit nalilinnik pisortani oqartussanit imaluunniit suliffeqarfinnit allanit nioqqutissanik 

kiffartuussinernillu pisiniarnermut atuuppoq.     

Naalakkersuisut taamaalillutik isumaqarput aallakaatitassianik naatsunik suliaqarnermi 

neqeroortarnermut, suliaqarnermut tunniussisarnermullu piumasaqaatinut najoqqutassanik pisortat 

ingerlatsiviisa suliaqarnissaannik suleqatigiissitamit inassutigineqartoq filminut 500.000 kr.-t 

sinnerlugit nalillit neqeroortitsisarnermut inatsisitigut ilaatigut naammassineqarsimasoq.  

 

6.8 Siammarterisarneq 

- Kalaallit filmiliaannut inuit amerlasuunut atuisinnaanerannut qulakkeerinnissaaq. 

- Qitiusuunngitsumik ataatsimoortumillu kulturikkut misigisassaqartitsinissap pilersinnissaa 

pisariaqarpoq. 

Nunarput tamakkerlugu filmeriartarfiit pingasuinnaapput. Ilulissani, Sisimiuni Nuummilu. 

Taamaammat inuit ilaat filmeriarnissamut periarfissaqanngillat. Tamanna pissutigalugu inuit ilaat 

allat peqatigalugit filmilianik nutaanik isiginnaariarnissaminnut periarfissaqanngillat. 

Tamanna aamma isumaqarpoq kalaallit filmiliaannik nutaanik takkuttoqarsimatillugu filmiliap 

filmernissamut isissutissat aqqutigalugit isertitsissutaalluarnissaa periarfissaassanngimmat. 

Filmiliamut nutaamut tamanna pingaarnertut isertitsissutaasussat ilagigaluarpaat. 

Inoqarfiit 500-t sinnerlugit innuttallit ilanngutissagutsigit taava inoqarfiit 13-it (Qaqortoq, Aasiaat, 

Maniitsoq, Tasiilaq, Uummannaq, Narsaq, Paamiut, Nanortalik, Upernavik, Qasigiannguit, 

Qeqertarsuaq, Qaanaaq aamma Kangaatsiaq) filmertarfeqanngillat. Inoqarfiit 13-iusut taakkua 

ataatsimut 20.000-t missaannik innuttaqarput. 

Taamaammat filmertarfimmik angallattakkamik nutaaliaasumik arlaatigut pilersitsisoqarsinnaanera 

suleqatigiissitap innersuussutigaa taannalu inoqarfinnut 13-iusunut taaneqartunut 

filmeriartarfeqanngitsunut anngussinnaassaaq. Filmeriartarfimmik angallattakkamik isumassarsiaq 

siusinnerusukkut atorneqareerpoq, tamannalu tamatigut assut nuannarineqartarpoq. 

Filmeriartarfimmut angallattakkamut aningaasat atugassat filmiliornermut aningaasaateqarfimmut 

ilineqarsinnaassapput filminstitutimit aqunneqarsinnaallutik. 

Aningaasatigut kingunerisassat  

Aningaasartuut filmiliornermut aningaasaateqarfimmut ilineqarsimavoq. 

 

Naalakkersuisut oqaaseqaataat  

Naalakkersuisut tamanna tusaatissatut tiguaat.   

Naalakkersuisunit maluginiarneqarpoq filmeriartarfik angallattagaq pillugu suliassaq filminstitutip 

suliassaasa ilagisariaqaraat.  

 

6.9 Suleqatigiinneq 

- Nunanik allanik suleqateqarnikkut filmiliornermik suliallit ineriartortinnissaat 

qulakkeerneqassaaq. 

- Nunani tamalaani suleqatigiiffiusartut pingaartinnissaat pisariaqarpoq. 

Maani nunatsinni nunanut allanut assersuutigissagutta filmiliornerup silarsuaani soorpianngilagut. 

Tamatumunnga katilluta 56.000-iinnarnik innuttaqarnerput pissutaavoq. Taamaammat qaffasissutsit 

amerlasuut iluanni nunani tamalaani suleqateqarnerup siuarsaaffiginissaanut immikkut 

qitiutitsisariaqarpugut. Tamanna nunatsinni filmiliortartut filmiliornermik inuussuteqartut suliatigut 

pitsaanerulersitsinissaannut aqqutissaavoq iluarnerpaaq. 

Filmiliat aqutsiffiginerisa iluanni filmiliortarfiup, filmkommissionip kiisalu filminstitutip nunani 

avannarlerni nunanilu tamalaani kattuffinnut allanut ilaasortanngorsinnaanerisa periarfissaqarnissaa 

aningaasatigut periarfissaasariaqarpoq, tamannalu aqqutigalugu suleqatigisaminnik nunanit 

allaneersunik ukiumoortumik peqateqarlutik ataatsimiissinnaanerat periarfissillugu. 

Tamanna suliassaqarfiuvoq Film.gl-ip suliaralugu aallartereersimasa. Film.gl Nordic Film 

Commissionsimut ilaasortaavoq, tamannalu filmiliornermik aqutsisarnitsinnut 

pikkorinnerulernissamut periarfissaqarnitsinnut pingaaruteqartorujussuuvoq. 2021-mi 2022-milu 

Film.gl nunat avannarliit filmkommissionii allat peqatigalugit Londonimi FOCUS-imi 

peqataasimavoq, taannaavorlu najukkami filmiliat neqeroorutigisarnerannut Europami niuerfinni 

annerpaaq. Suliassaq tamanna maanna Kalaallit Nunaanni Filmkommissionimut tunniunneqassaaq. 

Suliassaqarfik alla Nunatsinniit pingaaruteqarluni peqataaffigineqartartussaq tassaapput filminik 

takutitsisarfissuit. Filminik takutitsisarfissuarniinnerni suliffeqarfiit filminik aqutsiffiusut 

filmiliortartullu peqataasariaqarput. Tamannaavoq filmiliortarnermik inuussutissarsiutillit tamarmik 

attaveqaatinik pilersitsiniarlutik naapittarfiat. Ataasiinnarmik assersuuteqaraanni Savalimmiut 

Filminstitutiat Savalimmiuni filmiliortartut 17-it peqatigalugit filminik takutitsivissuarmi 

Berlinalenimi februaarimi 2023-mi peqataasimavoq. Eqqarsaataasorlu tassaavoq taakku filminik 

takutitsivissuarmi susoqartarneranik misigisassaqartinneqassasut, taamaasillutik takusatik 

aallaavigalugit aallartissinnaaniassammata. 

Ukiut amerlasuut ingerlaneranni Film.gl-ip takutitsivissuarni imagineNATIVE-mi Torontomi 

Canadamiittumi aammalu Berlinalenimi Berlinimi Tysklandimiittumi peqataasarnissartik 

salliutittarsimavaa. Takutitsivissuaq imagineNATIVE nunap inoqqaavinut filmilianik 

takutitsiviuvoq annerpaaq, ukiullu ingerlaneranni Kalaallit Nunaat takutitsivissuarmi tassani 

filmilianik amerlasuunik takutitaqartarsimavoq nersorinninniarnernillu arlalinnik 

pissarsisarsimalluni. Takutitsivissuaq Berlinale Europami annersat ilagivaat filmiliattalu 

pilerisaarutiginiarnerannut nunap inoqqaavi filmiliortartut allat peqatigalugit Film.gl ukiuni 

amerlasuuni takutitsivissuarmi tassani takutitsiveqartarsimavoq. 

Nordic Film Commissionsimik suleqateqarnikkut kalaallit filmkommissionissaat takkuttussaq 

Kalaallit Nunaata sumiiffittut filmiliorfissatut pilerisaarutiginiarnissaa anguniarlugu filminik 

takutitsivissuarni amerlanerni  peqataasalersussaagunarpoq. Cannesimi, Berlinalenimi, Londonimi 

FOCUS-imi allarpassuarnilu peqataasoqartalertussaassaaq. 

Pingajuattut pingaaruteqartorujussuulluni suleqatigiiffiusussaq filminik tigussaasumik 

suliaqartarnermut tunngavoq. Ingerlatseqatigiiffiit arlallit filmiliornermik suliaqartartut 

filmiliorniarlutik suleqatigiilertarnerat nalinginnaasorujussuuvoq. Suliami suliarinneqataasutut 

ilaalersarneq tamanna amerlanertigut taaneqartarpoq. Taamatut ittumik suleqatigiinneq Borgenip 

aamma Kalaallit Nunaat pillugu Oqaluttuap Danmarks Radioanit suliarineqarnerani 

takoreernikuuarput. Suleqatigiittarnernut assersuutissarpassuaqarpoq matumani filmiliortartut 

Nunatsinneersut toqqaannartumik sulianut annertuunut peqataatinneqartarmata. 

Nunanik allanik suleqateqarneq atoriigarput siunissamilu pitsanngorsaaffigineqartussaq maani 

nunatsinni filmiliornermut suliaqarsinnaasutut pikkorinnerulernissatsinnut periarfissaavoq 

pingaartorujussuaq. Taamaammallu siuliani taaneqareersutut nunanik tamalaanik 

assigiinngitsorpassuartigut suleqatigiinnernut filmiliortartutta ilaalernissaannut kalaallit filmiliaasa 

pitsaanerulersinniarneranni aningaasanik qulakkeerinnittoqartarnissaa pingaartorujussuuvoq. 

Aningaasatigut kingunerisassat  

Aningaasartuut filmiliornermut aningaasaateqarfimmut ilineqarsimavoq.  

 

Naalakkersuisut oqaaseqaataat  

Naalakkersuisut tamanna tusaatissatut tiguaat.  

 

6.10 Nalunaarsuisarneq 

- Nunat allamiut suliaasa akitsuusersorneqarnissaanut periarfissaq qulakkeerneqassaaq. 

- Nunanit allaneersut suliaqarnerannut takunnissinnaaneq pisariaqarpoq. 

Ukiut tamaasa filmiliortartut nunanit allaneersut amerlasuut Kalaallit Nunaanni sumiiffinnik 

imaluunniit Kalaallit Nunaanni naasunik uumasuinillu kiisalu nunap sumiiffiinik silallu pissusaanik 

assiliiartorlutik takkuttarput. Ilaatigut Film.gl Kalaallit Nunaanni filmiliornissanut taamaattunut 

pilersaarutinut tunngasunik saaffiginnissuterpassuarnik tigusaqartarpoq.  

Assersuutigalugu Tuluit Nunaanni inuuniutigalugu filmiliortitseqatigiiffimmit 

saaffiginnittoqarsimavoq. Ingerlatseqatigiiffik Disney+ aamma National Geographic aqqutigalugit 

suliakkerneqarsimavoq, taakkulu filmiliortarnermut kanaliupput suliaminnut aningaasarpassuarnik 

atugassaqartinneqartartut. Saaffiginnissut saaffiginnissutaasartunut Film.gl-ip tigusartagaannut 

amerlasuunut assinguvoq. Inuillu Kalaallit Nunaanni immiussiartornissamik pilersaarutillit Kalaallit 

Nunaanni filmiliornissaminnut akuersissutinik sunik peqartussaassanerlutik apeqqutigalugu 

aallartittarput. Siuliani assersuutigineqartuni taaneqarpoq filmiliornissamut iluanaarniutaasussamut 

akuersissuteqarnissamut tunngatillugu suliap ingerlannissaa pillugu paasisaqarnerorusullutik 

tamakku kissaateqartartut. Ajoraluartumili Film.gl akisarpoq taakku akuersissummik 

peqartariaqanngitsut filmiliornissamullu iluanaarniutaasussamik Kalaallit Nunaanni 

suliaqarnissaminnut akiliuteqartariaqanngitsut, taakkulu dollarinik millionilikkaanik 

missingersuuteqartartut ilimanarluinnarpoq. 

Najoqqutassanik akuersissuteqartoqassasoq suleqatigiissitap innersuussuutigaa, tassanilu siullertut 

kikkut tamarmik inuuniutigalugu iluanaarniutigaluguluunniit Kalaallit Nunaannut 

filmilioriarnissamik kissaateqartut filmiliornissaminnut akuersissut pillugu qinneqartarnissaannut 

piumasaqaateqarfigineqartassasut. Peqatigitillugu kikkunnut tamanut Kalaallit Nunaanni 

inuuniutigalugu imaluunniit iluanaarniutigalugu filmiliornissamik kissaateqartunut 

nalunaarsuisarnermut akuersissuteqarnissamullu akitsuutinik akiliuteqartarnissaq 

tunngavissinneqartariaqarpoq. 

Siullertut filmiliortartut inuuniutigalugu imaluunniit iluanaarniutigalugu nunatsinnut 

filmilioriartortartut sumi filmilioriartarnissaannut qassiunissaannullu oqartussat naammattumik 

takunnissinnaanerulernissaat periarfissinneqassaaq. Tamanna ilaatigut filmiliortartut 

filmilioriartorlutik sumeereersimanerannut paasisaqarnissamut tunngatillugu paasissutissaavoq 

pingaarutilik. 

Aappaattut nalunaarsuisarnermut akuersissuteqartarnermullu akitsuut nunatta karsianut 

isertitsissutaalaartussaavoq. Akitsuut qanoq annertutigissanersoq apeqqutaalluni ukiumoortumik 

100.000 kr.-t missaannik isertitsissutaasarnissaa ilimanarsinnaavoq. Akitsuut annikittariaqanngilaq. 

Akitsuuteqartitsinermi maani nunatsinni nunatta kusanassusaa akitsuuteqartissallugu pisariaqartoq 

isumaqaratta oqariartuutigissallugu aamma pingaaruteqarpoq, tassalu akitsuut inuuniutigalugu 

imaluunniit iluanaarniutigalugu suliaqarnissamut ilaasussaatillugu. 

Kalaallit Nunaanni ilisimatusarnermut, timersuutinut takornariaqarnermullu tunngatillugu 

qinnuteqaammik nassuissisoqartarnissaanut piumasaqaammik peqartoqareerpoq. Filmiliortarneq 

pineqarsimatillugu qinnuteqartoqartarnissaanut piumasaqaateqanngilaq. Tamanna 

iluarsisariaqarpoq, suliaqarnissamullu akisussaaffik Kalaallit Nunaanni Filminstitutimut 

inissittariaqarpoq. 

Aningaasatigut kingunerisassat  

Aningaasartuut Kalaallit Nunaanni Filminstitutimut ilineqarsimavoq. 

 

Naalakkersuisut oqaaseqaataat  

Kikkut tamarmik inuuniutigalugu iluanaarniutigaluguluunniit Kalaallit Nunaannut 

filmilioriarnissamik kissaateqartut filmiliornissaminnut akuersissut pillugu qinnuteqartarnissaannut 

piumasaqaateqarfigineqartarnissaannik suleqatigiissitap inassuteqaataa Naalakkersuisunit 

isumaqatigineqarpoq. Suliassaq tamanna filminstitutimut iluaqutigineqarluni 

isumagineqarsinnaalluarpoq.  

 

Peqatigitillugu kikkunnut tamanut Kalaallit Nunaanni inuuniutigalugu imaluunniit 

iluanaarniutigalugu filmiliornissamik kissaateqartunut nalunaarsuisarnermut 

akuersissuteqarnissamullu akitsuutinik akiliuteqartarnissaq tunngavissinneqartariaqartoq pillugu 

suleqatigiissitamit inassutigineqartoq Naalakkersuisunit aamma isumaqatigineqarpoq.  

Naalakkersuisut Kalaallit Nunaanni filmiliortarnerup pitsanngorsaaffigineqarnissaa pillugu suliamik 

ingerlatseqqinnissamut inassuteqaatit ilanngunniarpaat.  

 

6.11 Toqqorsiveqarneq 

- Filmiutitta nunatta kulturikkut kingornussaattut pigiinnarnissaat qulakkeerneqassaaq. 

- Filmiliarisartakkatta siunissami takuneqartarnissaat pisariaqarpoq. 

Kalaallit filmiliaasa annaaneqarsimanerannut kalaallit filmiliornermik suliaqartut atugassarititaanni 

assersuutissaqarpoq. Nunatsinni ukiuni kingullerni 20-ni filmit suliarineqarsimasunut, kisiannili 

taamatut isikkoqarlutik pilersinneqarnermik kingorna ullutsinni pigineqarunnaarsimasunut 

assersuutissaqarpoq. Tamanna uggornartumik kulturikkut annaasaqarneruvoq. 

Tamanna soorunami filmiliortut ataasiakkaat filmiliornikkut suliap assinganik toqqorsinissap 

qulakkeerinninnissaanut naammattumik maluginiagaqartarsimannginneranut attuumassuteqarpoq. 

Kisiannili aamma maani nunatsinni filmiliatta qulakkeertarnissaannut iluamik 

malittarisassaqannginnitsinnut attuumassuteqarpoq. Nunarput tamakkerlugu suliffeqarfiit kulturimik 

attassiinnarnissamik suliallit arlaannaalluunniit (nuna tamakkerlugu allagaateqarfik, nuna 

tamakkerlugu katersugaasivik aamma nuna tamakkerlugu atuagaateqarfik) filmiliatta 

toqqortertarnissaasa qulakkeernissaannut immikkut pisussaaffimmik atortitsinngillat imaluunniit 

toqqorsivimmik tamakkununnga peqanngillat. 

Oqaluttuarisaanitsinnut tunngatillugu kulturikkullu kingornussatta qularnaarnissaanut siunissami 

filmiliatta qulakkeertarnissaat pillugit inatsisitigut aalajangersakkanik ilusilersuisoqassasoq 

suleqatigiissitap innersuussutigaa. Soorlu nunani allani takuneqarsinnaasoq taamatut 

toqqorsiveqarnissamut pisussaaffiliineq nuna tamakkerlugu filminstitutimut inissinneqarsinnaavoq. 

Filmiliortarnikkut kulturikkut kingornussatta qulakkeertarnissaannut nunarput nunanik allanik 

suleqatigiinnermut isumaqatigiissusiortariaqassagunarpoq. Kalaallit filmiliaat kisiisa 

pisariaqartumik toqqorsiveqarnissaat pillugu inerisaanissarput akisuallaartussaagunarpoq. Tassunga 

atatillugu pingaarutilik tassaavoq suliffeqarfimmik peqartariaqarnerput, taassumalu filmiliornikkut 

kulturikkut kingornussatta ilaannut toqqorsivimmik atuisinnaanissaat pillugu isumaqatigiissutinik 

qulakkeerinninnissaq akisussaaffigissavaa. 

Aningaasatigut kingunerisassat 

Kalaallit Nunaanni filmilianut toqqorsiviup ingerlannera. 

Ineqarnermut akiliummut atuuffik Kalaallit Nunaanni Filminstitutimut ilaassaaq  0 kr. 

Filmilianik toqqorsisartoq (akissarsiat allallu)    600.000 kr. 

Angalasarnerit (angalanerit najugaqarnerillu)     100.000 kr. 

Ingerlatsinermut aningaasartuutit              100.000 kr. 

Filminik toqqorsivinnut allanut suleqatigiinnissamik isumaqatigiissutit  100.000 kr. 

Filminut toqqorsiveqarnissamut ingerlatsinermut ukiumoortumik aningaasanut  

inatsimmit tapiissutit katillugit     900.000 kr. 

 

Naalakkersuisut oqaaseqaataat  

Oqaluttuarisaanitsinnut tunngatillugu kulturikkullu kingornussatta qularnaarnissaanut siunissami 

filmiliatta qulakkeertarnissaat pillugit inatsisitigut aalajangersakkanik ilusilersuisoqassasoq aamma 

toqqorsiveqarnissamik pisussaaffeqarnerup nuna tamakkerlugu filminstitutianiitinneqarnissaa 

suleqatigiissitap inassutigai.  

 

Atuagaateqarfiit pillugit Inatsisartut inatsisaat nr. 8, 8. juni 2014-imeersoq naapertorlugu 

tunniussisussaatitaaneq pillugu aalajangersakkanik ilanngussisoqarsimavoq. Atuakkanik, aviisinik, 

atuagassianik, ukiumoortumik nalunaarusianik, kiisalu cd-rom-inik, videonik, dvd-nik 

naalaagassanik saqqummiunneqartussanik naammassillugit suliaqartut, saqqummiussaminnik 

tamarmik immikkut pingasunngorlugit Nunatta Atuagaateqarfianut tunniussisussaasut § 21-mi 

aalajangersarneqarsimavoq.  

Naalakkersuisut isumaqarput filmilianik toqqorsiveqarnissamik inassuteqaat atuagaateqarfiit pillugit 

inatsisartut inatsisaatigaatigut naammassineqareersimasoq. Naalakkersuisut atuagaateqarfiit pillugit 

Inatsisartut inatsisaata siunissami nutarterneqarnerani teknikkikkut ineriartortoqarnera 

eqqarsaatigalugu aalajangersakkap atuuffiata erseqqissarneqarnissaa pisariaqarnersoq 

nalilersorniarpaat. 

 

6.12 Ikaarsaariarnermi aaqqissuussineq 

- Filmiliortarfiup, EPI-p aamma Film.gl-ip akornanni suleqatigiissinnaaneq 

periarfissinneqassaaq. 

- Sulineq aallartinniassammat 2023-p aallartinnerani qularnaartariaqarpoq. 

Kalaallit filmiliaasa pitsanngorsaaffiginissaannut tunngatillugu kissaatigineqartumik 

pisariaqartumillu siuariartornissaq sukkasuumik pilersinneqarsinnaassappat kingusinnerpaamik 

ullormi 1. maj 2023 2023-mut angusassat pillugit isumaqatigiissutaasoq aqqutigalugu 

Naalakkersuisut aamma Film.gl-ip akornanni suleqatigiinnissaq pillugu atsiortoqassasoq 

suleqatigiissitap siunnersuutigivaa. 

6.12.1 Angusassat pillugit isumaqatigiissut 

Angusassat pillugit isumaqatigiissutaasussamut angusassat pillugit isumaqatigiissummi 2023-mi 

Filmiliornerup illuata, filminstitutip filmkommissionillu pilersinniarneranni filmiliornermut 

industrii tunngaviusumik ilusilersorneqartoq inerisaaffiusinnaanera aallaavigineqassaaq. 

 

Tamanna ulloq 1. maj 2023 aallarnerfigalugu sumiiffimmi Pukuffik 7-imi inissiaq tamakkerlugu 

attartorneqarsinnaanera pillugu isumaqatigiissusiornikkut qulakkeerneqassaaq, kingusinnerpaamillu 

ullormi 1. maj Naalakkersuisut aamma Film.gl-ip akornanni angusassat pillugit 

isumaqatigiissusiornissaq angullugu. 

Pukuffik 7-ip tamakkerlugu 'Eqqumiitsuliornerup Kulturillu Illutaa' aqqutigalugu Filmiliornerup 

illuattut atorneqarsinnaaneranut pilersaarutit piviusunngortinnissaat pillugu Film.gl-ip, EPI-p 

aamma Filmiliortarfiup akornanni suleqatigiittoqarnissaa periarfissanngorsinnaavoq. 

Taamaakkaluartoq nassuiarneqartutut pilersaarutit piffissaq eqqorlugu suliarinissaannut 

qulakkeerinninnissaq anguniarlugu kikkut Naalakkersuisunut akisussaassanersut ersarissumik 

nassuiarneqartariaqarpoq. 

Alloriarnissap siulliup qulakkeernissaanut isumaqatigiissusiortoqarsinnaaneranut akissarsiassanik 

immikkoortitsisoqassaaq, tassanilu Eqqumiitsuliornerup Kulturillu Illutaata aqutsisussaanik 

atorfinitsitsinissaq qulakkeerneqassaaq. Aqutsisussaq taanna inissiami atortut pisariallit 

pilersinnissaannik qulakkeerinninnissamik kiisalu suliffeqarfinnut kulturimik sulialinnut allaffinnik 

suliffissanillu attartortitsinissap qulakkeernissaanik 2023-mi pingaarnertut suliaqassaaq. 

Tamatuma saniatigut Kalaallit Nunaanni Filminstitutimut aamma Kalaallit Nunaanni 

Filmkommissionimut pisortanik atorfinitsitsinissap qulakkeerneratigut Kalaallit Nunaanni 

Filminstitutissap aamma Kalaallit Nunaanni Filmkommissionissap pilersinnissaat angusassat 

pillugit isumaqatigiissummut ilaassapput. Inuit taakkua marluusut atorfininnermikkut suliffeqarfiit 

nutaat marluusut 'Eqqumiitsuliornerup Kulturillu Illutaa'-ni sulisut allat suleqatigalugit 

inerisaaffiginissaanut 2023-p naalernerani akisussaaffimmik tigusisussaassapput. 

Angusassat pillugit isumaqatigiissummi immikkut Nunatsinniit suleqatigiinnissamut pisussaaffiit 

isumaqatigiissutaareersimasut, pisussaaffiillu allat aallartisarnissaasa qulakkeernissaannut 

isumaqatigiissutaasimasut isumaginissaannut ingerlaannarsinnaanerput qulakkeerneqartussaavoq. 

Pisussaaffinni taakkunani ilaatigut makku tullinnguuttut ilaatinneqarput: 

* Filminstitutit  

Ukiut arlallit ingerlaneranni Film.gl filminstitutit arlallit peqatigalugit attaveqaatinik 

inerisaasimavoq. Immikkut International Sámi Film Institutemik qanimut suleqateqartoqarpoq. 

Nunavut Film Development Corporation aamma Faroese Film Institute. Tamatuma saniatigut Det 

Danske Filminstitutimik suleqateqarnissap pilersinniarnissaa misileqqittariaqarpoq. Filminstitutinik 

allanik qanimut suleqateqarnerup ingerlaannarnissaanut akisussaaffik 2023-mi Film.gl-imiit 

Kalaallit Nunaanni Filminstitutimut nuunneqassaaq. 

* imagineNATIVE. 

Filmilianik takutitsivissuaq imagineNATIVE nunap inoqqaavinut filmilianik takutitsivittut 

annersaavoq. Film.gl-ip ukiuni arlaqartuni takutitsivissuaq imagineNATIVE tapersersortarsimavaa, 

Kalaallillu Nunaat takutitsivissuarmi filminik amerlasuunik takutitsisarsimavoq. Kalaallit Nunaata 

imagineNATIVE-llu akornanni qanimut attaveqarnerit ingerlaannarnissaasa qulakkeernissaat 

pingaaruteqarpoq. imagineNATIVE-mut qanimut attaveqarnerit ingerlaannarnissaannut 

akisussaaffik pingaarnerpaaq 2023-mi Film.gl-imiit Kalaallit Nunaanni Filminstitutimut 

nuunneqassaaq. 

 

* Nordisk Filmcamp. 

Film.gl nunani avannarlerni meeqqat filmertarnermut klubiannik suleqateqalersimavoq. 2022-mi 

Kalaallit Nunaat siullermeerluni inuusuttut sisamat peqatigalugit nordisk filmcampimi sapaatip 

akunnerani peqataasimavoq. Film.gl-ip Kalaallit Nunaata 2023-mi peqataaqqinnissaata 

pilersaarusiorsimanera oqaatigereerpaa. Kalaallit Nunaata Nordisk Filmcampimi peqataasarnernut 

akisussaaffia 2023-mi Film.gl-imiit Kalaallit Nunaanni Filminstitutimut nuunneqassaaq. 

 

* Nunat Avannarliit Siunnersuisoqatigiivisa filmiliornermut nersornaasiuttagaa.  

2022-mi upernaakkut Film.gl Naalakkersuisut akuersissutigaat aamma Nordisk Film og TV Fond 

kattuffittut Nunat Avannarliit Siunnersuisoqatigiivisa filmiliornermut nersornaasiuttagaanut 

kalaallit filmiliaannik inassuteqartartussatut akuerineqarsimalluni. 2023 ukiuuvoq siulleq Kalaallit 

Nunaata kalaallit filmiliaannik inassuteqarnissamut periarfissarisimasaa. 2023-mi kalaallit 

filmiliaannik inassuteqarnissaq anguniagaavoq. Taamaammat pingaartorujussuuvoq Kalaallit 

Nunaata aggustimi Norgemi Haugesundimi Filminik takutitsivissuarmi ilaatinneqarnissaa, tassani 

filmit inassutigineqartut tamanut saqqummiunneqassammata. Kalaallit filmiliaasa Nunat 

Avannarliit Siunnersuisoqatigiivisa filmiliornermut nersornaasiuttagaanut inassutigisarnissaannut 

akisussaaffik 2023-mi Film.gl-imiit Kalaallit Nunaanni Filminstitutimut nuunneqassaaq. 

 

* Oscars-komite. 

2022-mi Greenland Oscar Committeemik taaguutilik pilersinneqarpoq. Allakkap matuma 

allannerani komitép akuerineqarnissaa pillugu qinnuteqaat The Academymit Hollywoodimi 

suliarineqarpoq. Komitép akuerineqarnissaa ilimagineqarpoq. Tamannalu isumaqarpoq Kalaallit 

Nunaat 2023-mi kalaallit filmiliaannik oscarimik nersornaasiinissamut inassuteqarsinnaalissasoq. 

Greenland Oscar Committeemut akisussaaffik 2023-mi Film.gl-imiit Kalaallit Nunaanni 

Filminstitutimut nuunneqassaaq. 

 

* Young Audience Award. 

2021-mi aamma 2022-mi Kalaallit Nunaat European Film Awardsip immikkut Young Audience 

Awardiata tunniunnerani peqataanermigut iluatsitsilluarsimavoq nunanilu tamalaani 

ilisimaneqalersimalluni. Film.gl maanna Ilimmarfimmik immikkut suleqateqartarnermigut kalaallit 

inuusuttut 12-15-it akornanni ukiullit filminik soqutigisaqarlutik naliliisartut peqatigalugit 

peqataareersimavoq. Kalaallit Nunaat 2023-mi peqataanissaminik aamma pilersaaruteqarpoq. 

Kalaallit Nunaata Young Audience Awardimi peqataasarneranut akisussaaffik 2023-mi Film.gl-

imiit Kalaallit Nunaata Filminstitutimut nuunneqassaaq. 

 

* Nordic Film Commissions. 

Naak Film.gl filmkommissioniunngikkaluartoq Film.gl 2020-miilli Nordic Film Commissionimut 

ilaasortanngornissaminik periarfissaqarsimavoq. Ilaasortaaneq tamanna pissarsiffiulluarsimavoq. 

Film.gl ilaasortaanermigut nunani avannarlerni attaveqartarnermi immikkut iluaqutissarsisimavoq. 

Nordic Film Commissionsimut ilaasortaaneq 2023-mi Film.gl-imiit Kalaallit Nunaanni 

Filmkommissionimut nuunneqassaaq. 

 

* FOCUS, London. 

Taannaavoq siunissami filmiliortarnissanut nunanut sumiiffinnullu najukkaminnik 

pilerisaarinissamut Europami takutitsiviusartoq annerpaaq. Sumiiffinnik takutitsiviusartuni 

FOCUS-itut ittuni Blockbusterimik filmiliat angisuut tullianik sumiiffinni immiunneqarnissaanni 

sumiiffinni filmiliornernut angisuunut atorneqarsimanngisaannartuni filmiliornissaminnut 

isumassarsiortoqartartoq. Tassani Kalaallit Nunaat ukiut tulliuttut ingerlaneranni nunatut 

sumiiffittut nutaatut iluatsitsilluarsinnaavoq. Kalaallit Nunaata sumiiffittut pilerisaarutiginissaanut 

akisussaaffik 2023-mi Film.gl-imiit Kalaallit Nunaanni Filmkommissionimut nuunneqassaaq. 

 

Tamatuma saniatigut Film.gl-ip iluani allanik sammisassaqarpoq suliffeqarfinnut nutaanut 

suleqatigiiffigineqarluarsinnaasunut imaluunniit suliffeqarfinnut nutaanut tunniunneqarsinnaasunik. 

Aningaasatigut kingunerisassat  

Angusassat pillugit isumaqatigiissut Immikkoortoq 6.12-mi 2023-mut angusassat pillugit 

isumaqatigiissutissamut suleqatigiissitap siunnersuutaa nassuiarneqarpoq. Angusassat pillugit 

isumaqatigiissut kingusinnerpaamik ullormi 1. maj 2023 Naalakkersuisut aamma Film.gl-ip 

akornanni atsiorneqassaaq. Film.gl Filmiliortarfiup, Kalaallit Nunaanni Filminstitutip aamma 

Kalaallit Nunaanni Filmkommissionip pilersinnissaasa aallartisarnissaannut akisussaasuussaaq. 

Tamanna ilaatigut Filmiliornerup illuani aqutsisussap, Filminstitutimi pisortap aammalu 

Filmkommissionimi filmkommissærip atorfinitsinneqarnerannik kinguneqassaaq. Tamannattaaq 

najukkami Pukuffik 7-imi inissiap tamakkerlugu attartornissaa pillugu isumaqatigiissusiornissap 

qulakkeernissaanik kinguneqassaaq. 

 

Immikkut taakkartorneqartut siuliani taaneqartut naapertorlugit 2023-mi aningaasartuutissanut 

takussutissiaq: 

Filminstitutimut aamma Filmkommissionimut 2023-mi pilersitsinissamut  

tapiissutit katillugit      200.000 kr. 

Kalaallit Nunaanni Filminstitutip ingerlannissaanut 2023-mi tapiissutit  

katillugit      600.000 kr. 

Kalaallit Nunaanni Filmkommissionimut 2023-mi ingerlatsinermut tapiissutit  

katillugit      650.000 kr. 

2023-mi siulersuisunut ingerlatsinermut tapiissutit katillugit  250.000 kr. 



58 
 

2023-mi Filmiliornerup illuanut ingerlatsinermut tapiissutit katillugit 1.034.000 kr. 

2023-mi Filmiliornerup illuanut pilersinnissaanut pilersitsinermut tapiissutit  

katillugit       1.000.000 kr. 

2023-mi angusassat pillugit isumaqatigiissutip aningaasatigut annertussusissaa  

tamarmiusoq      3.734.000 kr. 

 

Naalakkersuisut oqaaseqaataat   

Naalakkersuisunit maluginiarneqarpoq angusassat pillugit isumaqatigiissut pisortatut oqartussaasut 

suliffeqarfiullu imaluunniit immikkoortortap, soorlu aqutsisoqarfiup akornanni 

isumaqatigiissutaasartoq. Isumaqatigiissut aqqutigalugu piffissap isumaqatigiissutip atuuffiata 

ingerlanerani angusassatut anguniagarineqartut nalinginnaasumik inissinneqartarput. Pisuni allani 

Naalakkersuisut assersuutigalugu ukiuni sisamani atuuttussamik angusassat pillugit 

isumaqatigiissuteqartarput, soorlu KNR-imik Kalaallillu Nunaanni Timersoqatigiit Kattuffiannik.  

 

Naalakkersuisunit takorloorneqarpoq filminstituti filmkommisærilik aamma filmiliortarfik 

angusassat pillugit isumaqatigiissutiliortoqartinnagu pilersinneqarnissat. Inatsisissamik 

piareersaalluni suliaqarnermut atatillugu nalilersorneqassaaq, filminstitutimut angusassat pillugit 

isumaqatigiissuteqarnissaq siunertamut naapertuunnersoq. Siullertulli Naalakkersuisut sumik 

pilersitsissanersut erseqqissaassutiginissaa pisariaqassaaq aamma tamanna aningaasanut 

inatsisissamik suliaqarnermut ilanngunniarlugu aningaasaqarnikkut allaffissornikkullu kingunissat 

missingersorneqassapput.  

7.1 Aningaasalersuineq  
Suleqatigiissitamit inassuteqaatit aningaasalersorneqarnissaannut siunnersuut tulliuttumi 

issuaaffigineqarpoq.  

Kalaallit filmiliortarnerannut ulloq manna tikillugu aningaasanut inatsimmi aningaasanik 

immikkoortitsisoqartarsimanngimmat aningaasanut inatsimmi aningaasat illuartinneqareersut 

filmiliortarnermut nuunnerisigut isumannaatsumik suliaqarluarnermilu atuinikkut 

iluaqutaasinnaanissaat pissusissamisoortumik eqqarsaatigineqarsinnaavoq. 

Aningaasanut inatsimmi kontut pingaarnerit tullinnguuttuniittut ilaatigut isummersuutinut 

ilanngunneqarsinnaanissaat suleqatigiissitap siunnersuutigaa, tassalu kalaallit filmiliornermut 

suliassaqarfiata pitsanngorsarnissaanut aningaasanik suminngaanniit aallertoqarsinnaanera 

matumani pineqarluni. Misissuinissaq pisinnaassaaq pisortat aningaasaataasa inuiaqatigiiunitta 

pitsaanerpaamik ineriartortitsiviunissaanut iluaqutinngornissaat pillugu tunngavigineqartartoq 

aallaavigalugu. 

Konto pingaarneq 40.94.16 

Najukkani Radiukkut aamma TV-kkut ingerlatsinernut tapiissutit   1.941.000 kr. 

 

Najukkani tv-qarfiit KNR-ip 1982-imi nunarput tamakkerlugu aallakaatitsisalernissaa tikillugu 

suliaqarnerpaasarsimapput. Aningaasat ilaat kalaallit filmiliortarnerisa pitsanngorsaaffiginissaannut 

ilanngussinnaanerat eqqarsaatigineqarsinnaavoq. 

 

Konto pingaarneq 40.40.01 

Ilinniartitaanermut Aqutsisoqarfik    45.160.000 kr. 

 

Ilinniartitaanermut Aqutsisoqarfimmi atuartitsissutissanik saqqummersitsisarfik Ilinniusiorfik 

inissisimavoq. Atuartitsisarnernut aningaasat ilaat filminik qaammarsaanermut atuartitsinermullu 

atorneqartussanik sanasarnissamut Kalaallit Nunaanni Filmiliornermut Aningaasaateqarfimmut 

ilineqarsinnaanerat eqqarsaatigineqarsinnaavoq. Filmiliornermut Aningaasaateqarfimmut 

nassuiaanermi siulianiittumi siunertamut tassunga 500.000 kr.-nit atorneqassasut 

siunnersuutigineqarsimavoq. 

 

Konto pingaarneq 40.94.21  

Danske Spil A/S-imi kaaviiaartitanit Nunatta pisassaanit tapiissutit    38.153.000 kr.-t 

 

Kontumi pingaarnermi tassani Kalaallit Nunaanni Timersoqatigiit Kattuffiat ukiumoortumik 

18.451.000 kr.-nik pissarsisarpoq. Kalaallit Nunaanni timersornerit allat assigalugit Kalaallit 

Nunaanni filmiliornerup ilaannik kulturimik suliaqarneq, taamaasillunilu tassanngaanniit Kalaallit 

Nunaanni Filmiliornermut Aningaasaateqarfimmut aningaasanik immikkoortitsisinnaaneq, 

akuerissallugu eqqarsaatigineqarsinnaavoq. 

Konto pingaarneq 40.95.01 

Eqqumiitsuliornermut kulturimullu tapiissutit allat   13.685.000 kr. 

 

2022 tikillugu filmiliortarnermut 3.616.000 kr.-nik immikkut immikkoortitsisoqartarsimavoq. 

Aningaasat taakku filmiliornermut siunnersuisoqatigiit kissaataannut akerliusumik 2022-mi 

Kalaallit Nunaanni Eqqumiitsuliornermut Aningaasaateqarfimmut nuunneqarsimapput. 

Taamaasilluni filmiliornermut suliassaqarfimmi aningaasanut inatsimmi filmiliortarnermut 

aningaasat immikkut ittutuaat annaaneqarput. Tamanna kalaallit filmiliortarnerannut tapiisarnermut 

tapiissutinut aningaasaliissutigineqartunut akornuseerujussuarsimavoq. Aningaasat taakku 

3.616.000 kr.-iusut 2023-mi Kalaallit Nunaanni Eqqumiitsuliornermut Aningaasaateqarfimmiit 

Kalaallit Nunaanni Filmiliornermut Aningaasaateqarfimmut nuunneqartariaqarput. 

 

Tamatuma saniatigut 1.000.000 kr.-t ukiumoortumik Filmiliortarfimmut tunniunneqartartut 

Kalaallit Nunaanni Filmiliornermut Aningaasaateqarfimmut nuunneqarsinnaanerat 

eqqarsaatigineqarsinnaavoq. Tassani filmiliornermut suliffiusartut amerlanerit pilersinnissaat 

anguniagaasinnaavoq. 

Konto pingaarneq 64.10.32 

Takornariartitsisarnerup ineriartortinneqarnissaanut inuussutissarsiutinillu siuarsaanissamut 

suliniutit     28.783.000 kr. 

 

Filmiliornermut suliassaqarfik takornariaqarnermut suliassaqarfimmut qanittuummat Visit 

Greenlandimut imaluunniit Nalik Venturesimut immikkoortinneqarsimasut ilaat iluatsillugu 

filmiliornermut suliassaqarfimmut immikkoortissinnaanerat imaluunniit nuunneqarsinnaanerat 

eqqarsaatigissallugu soqutiginaateqassagaluarpoq. Kontumut pingaarnermut tassunga 1.700.000 kr.-

nit 'Suliniutit inuussutissarsiutinik siuarsaaffiusut allat'-mut pigineqarput. Tassani filmiliornermut 

suliassaqarfiup qanoq isillugu tassanngaanniit aningaasatigut immikkut isumagineqarsinnaanera 

misissussallugu iluassagaluarpoq. 

Konto pingaarneq 64.10.27 

Inuussutissarsiornikkut ineriartornermut aamma ussassaarisarnikkut pilersaarutit 1.827.000 kr. 

 

Kontumut pingaarnermut tassunga allanneqartunut ilanngussaq imatut aallartinneqarpoq. 

"Naalakkersuisut inuussutissarsiutitigut periarfissat amerlanerit ineriartortinnissaannut sulinissaq 

anguniagaraat. Tamakkua siunissami Kalaallit Nunaanni aningaasaqarnikkut ineriartornermut, 

suliffinnillu nutaanik pilersitsinissamut pitsaasumik iluaqutaanissaat anguniagaavoq. Massakkut 

aningaasaqarneq taamatut inissisimatillugu inuussutissarsiutinik siunissami ajunngitsumik 

arlalitsigut ineriartortitsinissaq pingaaruteqarpoq." 

Taamatut anguniagaqarneq allaanngilaq filmiliornermut suliassaqarfimmik sukumiinerusumik 

misissuinissamut pilersinneqarsimasoq, tamannami paatsoorneqarsinnaanngitsumik 

inuussutissarsiorfissatut piukkunnaatilimmik nutaamik takutitsiffiuvoq aammalu 

aningaasaqarnikkut ineriartortoqarnissaanut Kalaallit Nunaannilu suliffissanik nutaanik 

pilersitsisoqarnissaanut pitsaasumik tapeeqataasinnaassaaq. 

Konto pingaarneq 87.11.09 

Assartuinermut isumalioqatigiissitaq, misissueqqaarnerit 2.000.000 kr. 

 

Assartuinermut isumalioqatigiissitap pingaarnertut anguniagassai anguniarnissaat siunertaralugu 

filmiliornermut suliassaqarfimmut aningaasat tunniunneqartut tassanngaanneersut anguniagassamik 

siuarsaaqataasinnaanersut eqqarsaatigissallugu tulluartuussagaluarpoq. 

Kalaallit filmiliortarnerisa pitsanngorsaaffigineranni aningaasat aningaasanut inatsimmiittut allat 

inuiaqatigiinnut pitsaanerusumik tapeeqataasinnaanersut eqqarsaatigissallugu 

soqutiginaateqassagaluarpoq. 

Naalakkersuisut oqaaseqaataat  

Naalakkersuisunit maluginiarneqarpoq suleqatigiissitap Kalaallit Nunaanni filmiliortarnerup 

pitsanngorsaaffigineqarnissaanut inassuteqaatit 14-it aningaasalersorneqarnissaannut 

siunnersuusiorniarlu aningaasanut inatsimmi kontut pingaarnerit assigiinngitsut misissorsimagai.  

 

Naalakkersuisut inassutigaat filminstitutimik pilersitsineq aningasanut inatsisissamik suliaqarnerup 

ataqatigiissaarneqarneranut atatillugu pissasoq. Tassunga atatillugu aningaasalersuinerup qanoq 

ingerlanneqarsinnaanera nalilersorneqassaaq, aamma pingaarnersiueqqittoqarnissaa siunertamut 

naapertuunnersoq nalilersorneqassaaq.   


